ЎЗБЕКИСТОН
Ўзбекистон, бахтиёр эл,


Боғу бўстонингдаман.

Сўзлари жонларга роҳат


Шонли достонингдаман,

Энди топмиш чин якунин


Кекса тарих орзуси,

Зўр умид рўёбга чиққан


Соз гулистонингдаман.

Қўкрагим қалқон этиб


Озодлигингни сақлагум,

Жанг қилиб енгдим ғанимни,


Аҳду паймонингдаман.

Меҳнатим, бахтим менинг,


Номингки илҳом келтирур,

Шуҳрати оламни тутган


Пахта майдонингдаман.

ТИНЧЛИК БАРҚАРОРДИР

ИНСОН ҚЎЛИДА!
Жонни азиз деймиз. Бу тўғри! Аммо,

Тинчлик бор — жондан ҳам ширин, азизроқ.

Тинчлик бўлмаганда фароғат ҳам йўқ,

Қалбларни эзади айрилиқ, фироқ.

«Тинчлик!» дер эканмиз, оламиз ором,

Роҳатда сезади юрак ўзини.

Улуғ донишмандлар ёзаркан китоб,

Шундан бошлаганлар кириш сўзини.

Тинчлик деб жанг қилдик то Берлингача,

Гоҳ мижжа қоқмадик унинг йўлида,

Тарих курашларга ясади якун,

Тинчлик барқарордир инсон қўлида!

Тинчлик қалбимиздир, байроғимиздир,

Адолат қўлида унинг дастаси.

Ҳилпираб умрбод кенг жаҳон бўйлаб

Ўрқиндир, порлоқдир жаҳон эртаси.

САЛОМ СИЗГА ХОРАЗМДАН

Завқ олар висол размдан,

Ҳаёт оқади азмдан,

Дил яйрайди куй-назмдан,

Салом Сизга Хоразмдан.

Ўтмиши узоқ тарихли,

Йигитлари дўст-зарифли,

Қизлари достон таърифли,

Салом Сизга Хоразмдан.

Бир ёнимиз қорақалпоқ,

Бир ёнда туркман — дўст, иноқ,

Уч оғайни, учта ўртоқ,

Салом Сизга Хоразмдан.

Зулм кўриб ўтди чандан,

Чиқмади боши зиндондан,

Бахти кулиб бўлган хандон,

Салом Сизга Хоразмдан.

Азал йиғлаб юрак тори,

Қаддин буккан ўтмиш зори,

Мунис, Огаҳий диёри —

Салом Сизга Хоразмдан.

Эрк ва иқбол ёр этибдур,

Давр пахтакор этибдур,

Қўша нишондор этибдур,

Салом Сизга Хоразмдан.

Бугун гавжум Туямўйин,

Боғ-роғ қилиб Аму бўйин,

Кўтарур меҳнат обрўйин,

Салом Сизга Хоразмдан.

Узоқ эмас — темир йўл бор,
«АН» ёқмаса «ТУ» бор, «ИЛ» бор,

Келинг, меҳмон бўлинг, дўстлар,

Салом Сизга Хоразмдан.

Биз ҳамиша миннатдормиз,

Сизлар билан бирга бормиз,

Биргамиз, зафарга ёрмиз,

Салом Сизга Хоразмдан.

Доимо омон бўлайлик,

Бир тану бир жон бўлайлик.

Дўсту қадрдон бўлайлик,

Салом Сизга Хоразмдан.

Фахримиз пахтадир, дондир,

Бир-бировга меҳрибондир,

Ким келса азиз меҳмондир,

Салом Сизга Хоразмдан.


Қўл уринг кори хайрга,

Ўтириб қорабайирга,

Келинглар қовун сайилга,

Салом Сизга Хоразмдан.

Тенги йўқ Хива наққоши,

Юмуртовнинг мармар тоши,

ўч йигитлардир иш боши,

Салом Сизга Хоразмдан.

НОН ВА ТУЗ

Чеҳраларда табассум, юрак тепади хандон,

Таъзим билан чайқалар қўллардаги гулдаста.

Қизлар салом беришиб, тутадилар туз ва нон,

Бизни олқишлагандай куйлар шалола пастда.

Бир лаҳзалик маросим умрга мундарижа,

Баркашда нон, таъмидан кўнгиллар хуш тортади.

Илиқ, самимий сўзлар дилга чизилган режа,

Дўстлар кўришса дилдан севинч, қувонч ортади.

Қўш орденли бу диёр ҳаёт гулдастасини

Қўлга мангу ушлатиб, мафтун этар ўзига.

Инсон бундай дамларни — умрнинг гул фаслини

Ҳамишалик улуғлаб жо қилади кўзига.

Чўққиларда туғилган ирмоқлар дарё бўлиб,

Қақраб ётган чўлларга баҳор олиб келгандек.

Саодат нашъасидан қалблар илҳомга тўлиб,

Меҳримиз совға дея гуллар териб бергандек.

Шаҳардами, адирда, қишлоқдами — шу хушҳол,

Йўл-изда давра қуриб тутилади туз ва нон.

Инсонлик фазилати кўрсатиб ҳусну жамол,

Пешвоз чиқиб келишар қўлда ёйиб дастурхон.

Қардошлик ришталари юракка из солади,

Ва қилади мангуга дилни дилларга пайванд.

Яхши сўз, яхши одат — инсондан шу қолади,

Одамизод ҳамиша яхшиликдан баҳраманд.

БАХТИМИЗ ЙЎЛИ РАВОН КЕЛДИ

Асрлар орзиқиб минг кўз бўлиб кутган замон келди,

Очиб инсон баҳрини мангу яшнар бир жаҳон келди.

Темир йўл Хоразмнинг қалбида орзу эди доим,

Чиқиб рўёбга энди бахтимиз йўли равон келди.

Қорақум бағрида бахтим, дея тер тўкди мард халқим,

Бўлиб қутлуғ қадамлар ўлкага шавкат ва шон келди.

Униб гул ҳар қадамда яшнагуси барқ уриб бўстон,

Азалдан қақраган чўлларга жон, юртимга шон келди.

Бу водийким пўлатдан белига қўш камар тақди,

Дема йўл, Хоразмга янги иқбол, янги шон келди.

МЕҲНАТДА — ҲАЎТ

Пешанангдан сизган ҳар томчи тернинг

Қадрини Ўзбекистон еридан қидир.

Бизни улуғлаган шу улуғ Ватан,

Халқ учун меҳнат қил, шон-шараф шудир!

Кулиб турган порлоқ келажакка боқ,

Яна ҳам чароғон ҳаёт кўрасан.

Лекин унутмаки, буюк манзилга

Меҳнат йўлларидан ўтиб борасан.

Меҳнатсиз ҳеч роҳат бўлмаганидек,

Роҳатсиз турмушдан йироқ турар тот.

Ҳаловат, фароғат, шуҳрат, шараф-шон —

Бариси меҳнатда, меҳнатда — Ҳаёт.

ЖОН ВАТАН

Жон Ватаним, бепоён бўстон ўзинг,

Созу дуторимдасан, достон ўзинг.

Ёшлигимдан улғайиб топдим камол,

Бизга бердинг бахту шуҳрат-шон ўзинг.

Қақраган чўлларга йўл олди баҳор,

Бу ҳаёт қалбига бердинг жон ўзинг.

Сенда ҳар миллат ва халқ бўлди улуғ,

Шу улуғлардан улуғ ошён ўзинг.

Номинг айтмоқ қўзғатур ғайрат ва куч,

Сенга содиқ ҳар кишига жон ўзинг.

МУҲАББАТ МАДҲИЯСИ

Улуғла, дилга жо қил, ўзингга ёр эт муҳаббатни,

Қадрла илтижо қил, сўзингга ёр эт муҳаббатни.

Ҳамиша ёнгинангда баркамол — бор эт муҳаббатни,

Юрак қўринг қилиб машъал мудом ёрит муҳаббатни,

Баралла куйла мадҳин, қўлда соз-тор эт муҳаббатни.

Муҳаббат бирла бўлганлар етибдурлар муродига,

Мураббийликда танҳо раҳнамо деб эътиқодига,

ўазалхон тож этибдур пири илҳом деб ижодига,

Муҳаббат рамзидир деб ном берибдурлар, бу водийга,

Қадрла, дилга жо қил, ўзингга кор эт муҳаббатни.

Уфқда тонг жамол кўрсатмай асло субҳидам бўлмас,

Деюрларки, юракдан йиғламасдан кўзда нам бўлмас,

Муҳаббат бирла бўлса ким анга ҳаргиз алам бўлмас,

Муҳаббатни деганлар, жон биродар, асло кам бўлмас,

Қадрла, дилга жо қил, ўзингга кор эт муҳаббатни.

ГУЖУМ

Япроқ ёзди, камолга етиб,

Бир туп гужум қир этагида.

Жўшқин анҳор ҳаёт бахш этиб,

Мавж уради унинг тагида.

Яқинда йўл тушди ёнидан,

Бу ер яна ўзга тус олди.

Шийпон тушиб, бир роҳатижон

Оромгоҳга айланиб қолди.

Йўловчилар яйраб олиб дам,

Мақтар гужум экканнинг ишин.

Боғбон балки кўрди, балки йўқ

Ўз меҳнатин эъзозланишин.

ЙИЛ ВА ИНСОН

Еллар ўпич олиб қочади,

Кўкда қуёш қош ўйнатар гоҳ.

Кўча-кўйлар тўлиб-тошади.

Дўстларимга ташлайман нигоҳ.

Боғ йўлларин оралаб, елиб,

Бардош бермай эрийди соя,

Тун чекинар тонгга йўл бериб,

Ва ҳатлаймиз бир зинапоя.

Эй умрга мезон-тарозу

Эй сиз йиллар, бепарво йиллар,

Сукут сақланг, — сўзлашмоқ






орзу —

Вақтни кўринг сиз раво йиллар.

Тақдир бизни қилган эгизак, —

Бир-бировга етакчи, ғамхўр.

Изимизда қолдириб безак

Юрадурмиз, қадамимиз зўр.

Бугун яна отландик йўлга,

Кетадурмиз илдам, ёнма-ён.

Олиб тарих тақдирин қўлга,

Йил билан тенг юрмоқда инсон.

ҚИЗ ҚЎШИҒИ

Ассалом, дил ифтихори, ассалом,

Толеим кулган диёри, ассалом,

Куйларим овози, тори, ассалом,

Сўзлари жоннинг мадори, ассалом,

Ўзлари кўнглим баҳори, ассалом.

Сўз бериб, айтганида турган йигит,

Отини яйлов томон бурган йигит,

Меҳнатин давронини сурган йигит,

Сўзлари жоннинг мадори, ассалом,

Ўзлари кўнглим баҳори, ассалом.

Соғиниб айтдим қўшиқ тонг чоғида,

Сайр этай деб бирга ошиқлар боғида,

Бахтимиз топдик Ватан тупроғида,

Сўзлари жоннинг мадори, ассалом,

Ўзлари кўнглим баҳори, ассалом!

ШОДЛИККА ТЎЛДИ ДИЛЛАР

Шодликка тўлди диллар, қирларда ўсди гуллар,

Меҳнат таронасидан баҳра олган кўнгиллар,

Эртанги истиқболга раҳнамо бўлди кунлар,

Руҳлантирар кишини қўлга кирган якунлар.

Хоразмга саодат бир роҳатижон келди.

Рўёбга чиқди орзу — олинг қўлга дутор, соз,

Севишганлар йўлига гуллар бўлсин пояндоз,

Сафар анжомларини қилинг дўстлар сарафроз.

Кўнгил қуши шодликдан қилар кўкларда парвоз,

Хоразмга саодат бир роҳатижон келди.

ТАШАККУР

Минг ташаккур халқимга давру давронлар учун,

Бахти истиқболидек порлоқ ул азиз онлар учун.

Ҳур Ватан иқболи деб бўлган курашлар чоғида,

Қўлга кирган сон-саноқсиз шуҳрату шонлар учун.

Бир улуғ оилаки ҳаммамиз фарзанддирмиз,

Бир-бирига меҳрибон бўлган қадрдонлар учун.

Бир ҳаёт кўрдикки унда ҳеч туганмас ризқу рўз,

Чўлу қирда қад кўтарган боғу бўстонлар учун.

Сен билан бирга умр кўрмоқдамиз, бу — катта бахт,

Асримизда яшнаган илм ила урфонлар учун.

Кечаги қумда темир йўлни равон қилдик бугун,

Зўр канал деб йўлга чиққан шеру полвонлар учун.

Муддао тинчлик эрур, инсонга тинчлик керак,

Зўр кураш байроғи остидаги инсонлар учун.

Ҳар киши бир қаҳрамондирки ўзбеклар юртида,

Ҳар кун, ҳар соат яратган янги достонлар учун.

САЛОМ АЙТИНГ

Хуш боринглар, Хоразмдан меҳрибонларга салом айтинг,

Куй чалинар авжи бирлан жонажонларга салом айтинг,

Яхши истак айлаб изҳор паҳлавонларга салом айтинг,

Юрак азмин чизиб куйга шеърхонларга салом айтинг,

Гўзал фарғоналик устоз деҳқонларга салом айтинг.

Кекса Аму бўйларида биз омон, диллар хиромондир,

Қорақум белига чекдик камар — водийга бу жондир,

Меҳнатимиз шарофати пахтамиз хирмону хирмондир,

Сўроғлаб келса дўстлар уйимиз тўрида меҳмондир,

Тўкиб зар яратган қаҳрамонларга салом айтинг.

Қучоқлаб, ҳолу аҳвол сўрадингиз, сўзларга минг

қуллуқ,

Кулиб турган самимий, пок қаро кўзларга минг қуллуқ,

Очилган водийингиздек дил урар юзларга минг қуллуқ,

Юракка йўл тополган бу дийдор — сизларга минг

қуллуқ,

Дилга илҳом, куйга ном — жонажонларга салом айтинг.

Ташаккур сенга доно халқим қутлуғ замон қилдинг,

Силаб сен бошимизни бир умрга осумон қилдинг,

Бари инсон учун деб шодлигимизни жаҳон қилдинг,

Ўзинг виждонни байроқ, йўлни оқ, меҳнатни шон

қилдинг,

Ширингуфтор азизлар, қадрдонларга салом айтинг.

Ашула янграсин, машшоқ, баланддан созла торингни,

Тўкиб сол дўсту ёрлар олдида қалбингда борингни,

Улуғла кўксида роҳат топиб ўсган диёрингни,

Бу кун шайдо бўлиб булбул кузатсин «ёр-ёр»ингни,

Қуёшли юрт Хоразмдан меҳрибонларга салом айтинг.

ЗАФАР БАЙРОҒИ

Бахту озодлик дея


Ўтдик курашлар тоғини,

Ҳам яратдик бу жаҳонда


Бахту иқбол боғини.

Мисли бўрон ҳаммамиз


Ёв устига юрдик жадал,

Кўзга суртиб ҳур Ватаннинг


Ҳар сиқим тупроғини.

Ғоямиз бўлди курашда


Элу юрт озодлиги,

Шодиёна васли ювди


Юзда ҳижрон доғини,

Шу йўсин бундай улуғ


Кунларга биз бўлдик эга,

Олға ташлаймиз қадам


Ушлаб зафар байроғини.

Фаровонлик йўлида ҳар куни.


Бир шуҳрат топиб,

Гулга буркаймиз азиз жондек


Ватан тупроғини.

ШАРҚНИНГ МАЁҒИ

Ўзбек... асрлардан инсон тилида,

Замонлар эшитган бу номни, аммо, —

Эркинлик, саодат, ҳуқуқ бариси

Қолиб келаверган бўлиб муаммо.

Озодлик жангида тобланди ўзбек,

Мард ўғлонлар бўлди жангда унга бош.

Буюк боболарим мероси билан

Бахтлар осмонида порлади қуёш.

Бугун пештоқларда ҳилпирар байроқ,

Бундай тантанадан дунё ҳам ҳайрон.

Ва жаҳон Тошкентга йўллади салом,

Ўзбекнинг севинчи бутун бир жаҳон!

Ўзбек чўтга солар неча юз йиллик

Кураш тарихининг натижасини,

Қардошлар олдида янги манзилни

Кўзлаб, белгилайди иш режасини.

Дашт ўрнида шаҳар, қир ўрнида боғ,

Кўкка салом берган пахта тоғлари.

Шаҳар чироғлари, атлас, шоҳилар,

Урганч қишлоғининг шинам боғлари.

Кўмир конлари-ю ҳамма-ҳаммаси

Ўзбекнинг фахридир — билади жаҳон.

Порлоқ истиқболинг муборак бўлгай,

Эй, Шарқнинг маёғи, ҳур Ўзбекистон.

ҒАЛАБАНГ МУБОРАК, АЗИЗ ДИЁРИМ

Муборак довон ошиб,

Зафар қучган онингда

Жамолингга ярашмиш

Муборак кун, Хоразм.

Бахтинг жамол кўрсатди

Яратган хирмонингда,

Ёруғ қилди юзингни

Қутлуғ якун Хоразм.

Юлдузинг ярашган эл,

Пахтакор диёрисан.

Достон бўлур куйласа

Ҳар лаҳзалик таърифинг.

Ғазалхонлик бобида

Юракларнинг торисан.

Минг йиллар танобини

Тортиб келар тарихинг.

Шаҳару қишлоқларда,

Ҳар уй, ҳар хонадонда

Меҳнат завқи яратган

Шодиёна байрам бугун.

Азиз элдошлар кўзи

Сен кўтарган хирмонда,

Бахтинг қуши қўлингга

Келиб қўнган дам бугун.

Меҳнат бундай бўлипти,

Мулоҳаза даркорми!

Ҳар битта чаноғида

Юракнинг бир парчаси.

Жон куйдирмай, беозор,

Зафарга етган борми?

Сўнггида унут бўлур

Ташвишларнинг барчаси,

Меҳнат ҳаловатидан

Кўкракни баланд тутиб,

Қутлуғ зафарга етдик —
Илҳомбахш куй таралди.

Шоирлар ғазал битди

Муборак дамни кутиб,

Аму соҳилларида

Катта хирмон яралди.

Тўрт юз минглик курашда

Зафар тилаб қоламан.

Муборак кунда тўйга

Тўй уланиб кетади,

Шунда янги шеър битиб

Мен ҳам етиб бораман.

НУРУЛЛАБОЙДА САЙИЛ

Шамол ўйнаб, шамол елади,

Кўча-кўйни қоплайди тўзон.

Кенг йўлларда оқиб келади

Шаҳар томон сонсиз оломон.

Ухламади косиблар тунда,

Ҳар бир молнинг бор харидори

Қўллар қўлга тегмайди бунда,

Якшанба кун Хива бозори.

Сотувчини ўртайди даллол,

— Қўлингни бер, ҳайрини кўрсин,

Азон билан яхши дея қол,

Савдога йўл очилсин, юрсин.

— Боринг яхши

— Қандинг ур, укам.

Қани энди чўз бизга, полвон.

Уял, закот бўлдими шу ҳам,

Қоғоздан бер, червон чўз, червон.

Тикка пешин. Бозор авжида,

Куйдиради август қуёши.

Тарозибон чарчади жуда,

Чўт-ҳисобдан гангиди боши.

Аравада тик турган жарчи,

Шаҳар кезиб юрган хабарчи.

Овоз билан қамраб кенг қурни,

Босиб тушди ғовур-ғувурни.

— Эшитмадим деманг, оломон,

Қулоқ қўйинг бирпас мен томон,

Эрта тонгда Нуруллабойда,

Ҳамма келиб тўпланар жойда,

Катта сайил — байрам бўлади,

Ҳамма шоду хуррам бўлади.  
Ўшлар келсин дўст-ёри билан,

Қўчқорликлар қўчқори билан.

Элга хизмат қилиб нон еган,

Созанда-ю машшоқман деган,
Кураш қилиб енгган — йиққанлар,

Полвон бўлиб қурга чиққанлар.

Қизиқчилар келиб етишсин,

Раққосалар ўйинга тушсин.

Енгган қўлга байроқ илади,

Келмаганлар армон қилади.

...Эл, келтириб ёйди пояндоз

Яшнаб кетди ҳовуз бўйлари.

Шерозийнинг қўлларида соз,

Гуркирайди мақом куйлари.

Фурсат етди ўйин бошлашга,

Қадим шаҳар тўйхона бўлди.

Жой йўқ ҳатто таёқ ташлашга,

Гўё кўкдан одам қуйилди.

Йигитларнинг кўкраги осмон,

Сўриларда нуроний чоллар.

Қаранг, қандай ярашиб замон

Сайилгоҳга келган аёллар.

Тўй уйида бир тўпча гулдай

Бурчақдаги қизлар давраси.

Субҳидамда сайроқ булбулдай,

Дилни тутди улар ялласи.

Раққосалар чиқди. Шоввозлар,

Жаранглатди Нуруллабойни.

Янграб кетди қувноқ овозлар,

Кўтаргудай бўлиб саройни.

Бир гуруҳи ўйин бошлашиб,

Жўр бўлишди созга, дуторга.

Давра сари қадам ташлашиб,

Гул тутгандай севгили ёрга —

Тизза чўкиб ташриф этдилар.

Ўйинга шўх раққосаларни,

Бирга лазги тушиб кетдилар,

Қўлда ўйнаб гул, косаларни...

Маҳкам илган забардаст панжа,

Шол белбоғни узиб олгудай.

Ваис полвон тик кўтарганча,
Шеригини ерга солгудай.

Айланишди яна майдонни,

Қалтирайди чалинган оёқ.

— Ҳисоб эмас, қайтадан тутсин.

— Байроқни чўз, гапни кўп сотма.

— Чаливорди, тўғри йиқитсин.

Қурга чиқди Матёқуб қотма.

Ваис яна ёқадан илди,

Қур ичига судраб Шержонни

Сўл оёғин қоқти-да чалди,

Шошилтириб қўйди полвонни...

Чол тўқани сидириб ташлаб,

Қўчқорини юборди жангга.

Сўнг чеккага чиқиб ёнбошлаб.

Одатича зўр бериб бангга.

— Ҳаром ўлгур, тислансанг, қочсанг,

Ит олдига сўйиб ташлайман.

Агар енгсанг, зўр келсанг, ошсанг

Доим сени тўйга бошлайман.

— Матжон бобо, шишманг, кўпирманг,

Сизни кўкка олиб чиқди банг.

Қурга қаранг, қўчқорни кўринг,

Бир каллада учди, югуринг.

— Ўлган бўлса майдонда қолсин,

Оёқости бўлиб йўқолсин.

Катта чорбоғ ўхшар кўшкка,

Авжида йигит-қизлар ялласи.

Жўр бўларди созга, қўшиққа,

Оломоннинг «Баракалла!»си.

Нуруллабой, эй Нуруллабой,

Энди сенга кирибди чирой.

Ўйлаб кимга қаср бўлганинг,

Дарду ғамга асир бўлганинг,

Ўртагани сени замонлар,

Сачрагани дийдангда қонлар,
Ҳамон чулғаб хаёлимизни...

Сен бугунги хуш ҳолимизни,

Авлодларга еттир — сўйлаб бер,

Биздай хурсанд бўлиб куйлаб бер.

Ўтар дунё — келади якун,

Зулматли тун, офтоб чиққан кун.

Қўллардаги дутор, созларда,

Янграётган шўх овозларда,

Ҳаётбахш ва дилкаш сўзларда,

Кулиб турган шаҳло кўзларда,

Ҳаммасида шу ўй, шу ғоя,

Ўша достон, ўша ҳикоя.

УНУТИЛМАС КУНЛАР

Булут қоплаб кўм-кўк осмонни,

Изғирин ел эсди қирғоқдан,

Элни кезиб ўртади жонни,

Келган хабар Хўжайли ёқдан.

Қирғоқдаги жардан йўл олган,

Мунгли садо водийга кетди.

Қора рамкаларга ўралган

Саҳифалар қўлма-қўл ўтди.

Қалбни тилиб элда мунгли куй,

Кулбаларга бош урганидай,

Совуқ хабар кирди уйма-уй,

Бўрон туриб сел юрганидай.

Она ўғлин уй тўридаги

Суратини кўриб йиғлайди.

Келин етим қолган қизининг

Сочларини ўриб йиғлайди.

Ота олиб қўлга ҳассасин,

Чиқиб кетди уйдан боғига,

Гўё ҳозир ўғлининг саси,

Чалингандай чол қулоғига.

Эсон-омон сафардан қайтиб,

Эшикларни қоқаётгандай.

Боғ тўрида ашула айтиб,

Гулга кулиб боқаётгандай.

Келиб ариқ томонга, ўтиб,

Ҳовуч-ҳовуч сув ичди қониб,

Қизчасини эркалаб ўпиб,

Гўдаклардай кетди қувониб...

Чопонини ўйнаб осилган.

Набираси бўлди хаёлни.

Юрак-бағрин ўртаган, тилган

Ғам қамради қайтадан чолни.

— Ота, ачам қачон гаяди?

— Акангми, тез келади, қизим.

— Ота, менга на апгаяди?

— Кўп-кўп нарса, жоним, юлдузим.

Савол билан кўмди қизалоқ,
Бағри бийрон, хун бўлган чолни.

Йиғи келди тиқилди томоқ,

Кўрарга кўз борми бу ҳолни?!

Шу ёнган, шу куйган чоғида,

Оиланинг кенг қучоғида,

Набираси Дилдор ҳуснида,

Боғда пишган анор ҳуснида,

Ариқ бўйи, этакларида,

Гулнинг ғунча-куртакларида,

Келинчакнинг сўлғин юзида,

Рафиқанинг юрак сўзида,

Ҳаммасидан Жуманиёзи,

Қулоғидан кетмас овози.

Ғамни ютди, ютди аламни,

Дард қуритди кўздаги намни.

Набирасин кўтариб олиб,

Дилда қайғу торини чолиб,

Юрди кўча эшиги томон,

Жудолик дард, жудолик ёмон.

Ҳамма ёқ жим. Баргларни ўйнаб.

Куз шамоли ғир-ғир елади.

Чанг кўтариб катта сой бўйлаб,

Ғамгин-ғамгин ўйлар келади.

Набирасин кўтариб қўлга,

Чол боради толлар оралаб.

Интилади тўзонли йўлга —

Юраётган сафларга қараб.

Шу сафларда қизчанинг кўзи.

Йўл-йўлакай тутди саволга

Набирасин айтган ҳар сўзи,

Ништар бўлиб қадалди чолга.

— Ота, ачам қани кўрсатинг,

— Ачам нечун гирмайди уйга.

Набирага жавоб ахтариб.

Чол шўнғийди хаёлга, ўйга...

ҚУДРАТЛИ ЮРИШ

Элнинг ҳали ёстиқда боши,

Темир қозиқ ёнар — кўчган йўқ.

Илҳом бўлди шоир йўлдоши —

Кеча ёнган чироқ ўчган йўқ,

Ҳозирлигин қилиб саришта,

Елканларни кўтарар карвон.

Зўр жадал бор ҳар қўл, ҳар ишда,

Уфқларда нур алвон-алвон.

Тўлқин тикка уриб қирғоққа,

Сўнг дарёга олар ўзини.

Шуъла тўшаб яқин-йироққа.

Қуёш очди водий юзини.

Япроқларда товланди шабнам,

Қумлоқларга юрди тилла ранг.

Қандай гўзал бу тонг — субҳидам

Жаранглайди ашула — оҳанг.

Қудрат билан қўзғалди карвон,

Елкан юрди елкан изидан.

Қаҳрамонлар бўларкан қурбон,

Олға даъват этган изидан.

Кемаларга тўлқин парвона,

Карвон унинг жони-танидай.

Қўзичоғин аллалаб она,

Бешигини тебратганидай.

Тўлқинларга карвон уриб бош,

Орол томон жадал йўл олди.

Уни энди балқиган қуёш

Нурга чўлғаб кузатиб қолди.

МАРДОНАЛАРГА

Юрагимиз амрини



белларга дармон қилиб,

Қалбимиз деганини



буйруғу фармон қилиб,

Чўлларни гуллатмоқни



нияту армон қилиб,

Довруғимиз тарихга



шон қилиб, достон қилиб,

Зўр курашга йўл олдик



аҳд ила паймон қилиб.

Мавжли Амударёни



қумларга бурган каби.

Қорақумда бахт учун



темир йўл қурган каби,

Асраб элни, ардоқлаб



юракдан севган каби,

Меҳнат шарофатидан



зўр даврон сурган каби,

Юрдик дилларда ғурур,



кўнгилни осмон қилиб.

Дўстлигимиз қудрати



довонлардан ўтолди,

Ҳар бир лаҳзалик меҳнат



бир тарих бўлиб қолди,

Дашту қум тўсиқлари



мангуликка йўқолди,

Чўлдан пўлат қувурлар —



бахт йўллари из солди,

Ваҳимали жарликлар



ўрнини бўстон қилиб.

ГУЛ ДИЁРИМ ХОРАЗМ

Шуҳрати оламга кетган гул диёрим, Хоразм,

Дилга илҳом, шеърга ном, қўлда торим, Хоразм,

Қутлуғ ишларга қадамдош — бирга борим, Хоразм,

Шавкату шоним, ғурурим, номус, орим, Хоразм,

Яхши ният, яхши йўлда аҳд-қарорим, Хоразм.

Кекса тарих таърифинг, достонларинг сўйлар сени,

Машшоғу хонандалар чин қалбидан куйлар сени,

Меҳнат аҳлинг шод эрур ҳам шодлигинг куйлар сени,

Дўсту ёрлар фахр этар, кўз-кўз қилар, ўйлар сени,

Шуҳрати оламга кетган гул диёрим, Хоразм.

Ўтди жанг, меҳнат билан куз, қиш, баҳору ёзларинг,

Янгради қудрат бўлиб зўр аҳдингу овозларинг,

Ҳар бири бир қаҳрамон бўлди шеру шоввозларинг,

Яхши кунда уч юз эллик мингта бу парвозларинг,

Шуҳрати оламга кетган гул диёрим, Хоразм.

Ўтмишинг солганда эсга кўзимизга ёш келур,

Меҳнатинг ҳар қандайин мушкулга ҳам бардош келур:

Одамий инсон ёнига ҳол сўраб сирдош келур,

Тўйингга бахтингни қутлаб дўсту ёр, қардош келур,

Шуҳрати оламга кетган гул диёрим, Хоразм.

Азиз фарзандларинг кўп, ифтихоринг, мардинг

Искандар,

Катта бир хирмон бўлибдир чўлда Зарифинг

яратган зар,

Жанг-жадалу техника маҳсулидир улкан зафар,

Кимки меҳнатни ҳалол этмиш мудом ҳурмат топар,

Меҳнати йўлига зар сочган диёрим, Хоразм.

Хоразмни машъал этган қаҳрамонлар, ҳормангиз,

Яхши кун, мақсадга етган қаҳрамонлар, ҳормангиз,

Сиз — Ҳалимаю Жамила, Ойшахонлар, ҳормангиз,

Покиза қалбида шодлик бир жаҳонлар, ҳормангиз,
Ҳорма, эй сен марду майдон, гул диёрим, Хоразм.

Зўр салобат акс этибдир Хиванинг хирмонида,

Янгиариқ байроқдор бўлди бу кураш майдонида,

Шовоту урганчликлар қатъий туриб паймонида,

Гурлану Ҳазорасп бўш келмади жанг онида,

Шуҳрати оламга кетган гул диёрим, Хоразм.

Катта хирмонлар ҳусн бахш этмиш Аму бўйига,

Қўшмиш ҳар кимса улуш элнинг зафар-обрўйига,

Хоразмни бастакор қофия айлаб куйига,

Янги яллалар билан келмиш ғолиблар тўйига,

Шуҳрати оламга кетган гул диёрим, Хоразм.

ОЗОДЛИК ЯШАЙДИ

Бугун оилада унутилмас кун,

Ҳарким ўрнин олар стол ёнидан.

Иссиқ ширмойи нон ҳиди бурқсийди,

Элнинг неъмат тўла дастурхонидан.

Шодлик таронаси авжи пардада,

Боиси — озодмиз, ҳурмиз, бахтиёр.

Адолат яшайди қуёшдек омон,

Тарих ҳукми шундай, бу қатъий қарор.

Кеча ким эдигу ким бўлдик бугун,

Эртамиз ўхшамас бугунга ҳечам.

Ният шу — зулматда инграётганлар

Азиз бошидан ҳам кўтарилса ғам.

Байрам қиламизу хотирамизни,

Хаёл узоқларга олиб кетади.

Дарҳақиқат шундай — тўй-маросимда,

Дўстларни эсламоқ инсон одати.

Улар узоқларда, — келолмайдилар,

Ҳар лаҳза қимматли, олтиндай афзал.

Юз минг йилликларнинг муаммосини

Улар кураш билан қилмоқдалар ҳал.

Бу улуғ курашда жаҳонгир ўзбек,

Мадад қўлин чўзар аҳли инсонга.

Миллион-миллион дўстлар бахтни қўмсайди,

Дейдилар озодлик, тинчлик жаҳонга!

КУЛИБ ЮРГИН ДОИМ, ЖОНГИНАМ

Табассуминг яхши кўраман,

Сен шод бўлсанг, мен қувонаман,

Ранжиб қолсанг куйиб-ёнаман,

Атрофингда мен парвонаман,

Кулиб юргин доим, жонгинам.

Ҳаёт қурдик тошиб-қувониб,

Яхши кунлар ишқида ёниб,

Шодон бўлдик ўзликни таниб,

Бахтли ҳаёт сувидан қониб,

Кулиб юргин доим, жонгинам.

Эсингдами осуда дамлар,

Янги уйга қўйиб қадамлар,

Кўтарилиб бошлардан ғамлар,

Қутлаб келди яхши одамлар,

Кулиб юргин доим, жонгинам.

Неки топсак биз уйга қўша,

Рўзғор қилдик бут жўша-жўша,

Тўйлар бердик биз қўша-қўша,

Туҳмат гаплар қолади бўш-а,

Кулиб юргин доим, жонгинам.

Фарзанд кўрдик тўрт арслондай,

Инсон асли фарзанд билан бой,

Фарзанд олар юраклардан жой,

Сен бамисол кўкда менга ой,

Кулиб юргин доим, жонгинам.

Бор ҳаётда бол ҳам, заҳар ҳам,

Қувонч-севинч ва баъзида ғам,

Сенинг билан ўтган ҳар бир дам —

Бирлигимиз ҳар дардга малҳам,
Кулиб юргин доим, жонгинам.

Сен дунёга келиб кўрганим,

Сен туфайли одам бўлганим,

Илҳом билан жўшиб тўлганим,

ғамгин бўлсанг менинг ўлганим,

Кулиб юргин доим, жонгинам.

ЮРАК

Йўлдошимсан, елкадошимсан,

Айтганингга тутаман қулоқ.

Бардам бўлсанг, мағрур бошимсан,

Қайғу-ғамни йўлатма бироқ.

Бир туғилдик, етдик камолга.

Такрорланмас умр дегани.

Юз тутолса кунлар хуш ҳолга —

Иккимизга бахтни бергани.

Мадад берсанг илҳом келади,

Куч оласан шеъру ғазалдан.

Сен-ла инсон юриб-елади,

Шундайин-ку азал-азалдан.

Бирга умр кўрдик шўх-шодон,

Ҳамишалик шундай бўлиб қол.

Руҳ ва илҳом бағишлаб ҳар он,

Мени қувонч оғушига ол!

ЎЗАМАН ўАЗАЛ ЁЗАМАН ҒАЗАЛ
Кўнгил истайди,

Илҳом қистайди,

Юрак ёз дейди —

Ёзаман ғазал.

Баланд ҳавоза,

Иш қайнар тоза,

Кетган овоза

 Ёзаман ғазал.

Кўм-кўк пахтазор,

Мардга зафар ёр,

Қитиқлайди тор —

Ёзаман ғазал.

Чайқалади тол,

Гўё олам лол,

Ажиб хуш бир ҳол —

Ёзаман ғазал.

Созанда созин 
Янграр овози,

Юксак парвози —

Ёзаман ғазал.

Тинмас шифокор,

Дилда ташвиш бор,

Кўз очар бемор —

Ёзаман ғазал.

Касбни билиб шон,

Қўй боқар чўпон,

Юзлари хандон —

Ёзаман ғазал.

Оила жамдир,

Ҳамкор, ҳамдамдир,

Шодёна дамдир —

Ёзаман ғазал.

ВИСОЛ

Соғинтирар висол чоғи,

Ҳаётнинг гул очган боғи.

Ювилади дилнинг доғи,

Кетма, ҳамиша бўл, висол!

Кел, ўзингга ҳеч зор этма,

Айрилиқда ташлаб кетма,

Келар фурсатингдан ўтма,

Гар кўрмасам дил бўлар лол.

Сен одамзодга мададкор,

Бахт қушисан — лочин, шунқор.

Сенга зор-зор юрганлар бор,

Бошимга тушмасин бу ҳол.

Тўрт фаслнинг эркаси ёз,

Сенинг билан умр ўтар соз,

Қалбим йўлингга пояндоз,

Кетмагин, бир умрга қол.

Кимки сенинг билан бўлмиш,

Қувонч-севинчларга тўлмиш,

Сен бўлмасанг юрак сўлмиш,

Кетма, ҳамиша бўл, висол!

УМИДСИЗ ЯШАМАС ИНСОН

Ҳаётнинг сўқмоқлари умрга зинапоя,

Гоҳ суриниб, гоҳ туриб интиламиз, борамиз.

Қалбимизни банд этиб минг бир режаю ғоя,

Қарабсиз, ташвиш билан кексайиб ҳам қоламиз.

Умрга ниҳоя деб кексайиш, касалликни,

Кимки умидсиз қолди — лоқайдликдан нишона.

Энг сўнгги нафасгача ҳаётга пайвастликни

Кимки одат қилолса, шу инсондир мардона.

Йиллар ўтиб келади сафимизга ёш авлод,

Ва қўлига олади бу ҳаёт муаммосин.

Яна ёрқинроқ бўлиб кексаларга эътиқод,

Турмуш кўз-кўз қилади туганмас нашидасин.

Йиллар келар залворли, ойдин, нурафшон бирам,

Илинжим фақат менинг иймонда, курашларда.

Ҳаётнинг ҳар онини мисқоллаб дирам-дирам,

Тин олмасин қадамлар ҳаётий сўқмоқларда.

Ахир инсониятга қарилик йўқ, ўлмоқ йўқ,

Йиллар яшартиради ва этади навқирон.

Умримиз баҳорига хазон келмас — сўлмоқ йўқ,

Умид билан яшайди доим баркамол инсон.

Ҳаётнинг сўқмоқлари ҳаётга зинапоя,

Гоҳ, суриниб, гоҳ туриб интиламиз, борамиз.

Қалбимизни банд этиб минг бир режаю ғоя,

Қарабсиз, ташвиш билан кексайиб ҳам қоламиз.

ЧЎЛДАГИ ИЗЛАР

Кимсасиз чўл уфққа қўйиб бош,

Минг йилларки, мудраб ётади.

Кимсасиз чўл, бу ерда қуёш

Қумдан чиқиб, қумга ботади.

Ўз фаслида мисоли тандир,

Ҳар томонга пуркайди олов.

Қиш кирганда хунигирёндир,

Тушларига киради қалов.

Шундай тақдир этгандир насиб,

Нима қилсин бу чўл бечора?!

Юз йилликлар кетгандир ўтиб,

Тополмайин дардига чора.

Излар кўрдим — кетган ҳар ёққа,

Не изларки, инсоннинг дарди.

Не изларки, туташ ҳар ёққа,

Гўё нотинч елларнинг гарди.

Булар кимлар — нотинч, беором,

Қайга ғойиб бўлган қадамлар?

Қадамларки, беисм, беном.

Кимлар экан нотинч одамлар?

Шу изларга кетди хаёлим,

Муборакдир инсон қадами.

Отмаса бас бемақсад одим,

Барҳам ейди саҳро алами.

ДЎСТ-ЁРЛАР БИЛАН

Дил қувонади,

Юрак ёнади,

Кўнгил қонади

Дўст-ёрлар билан.

Оласан ором

Ва бўласан ром,

Келади илҳом

Дўст-ёрлар билан.

Куй жаранглайди,

Қўшиқ янграйди,

Кўнгил яйрайди

Дўст-ёрлар билан,

Ўйиқ дастурхон,

Дил урар хандон,

Шод ўтар ҳар он

Дўст-ёрлар билан

Бахт ётмагай ҳеч,

Кун ботмагай ҳеч,

Дил қонмагай ҳеч

Дўст-ёрлар билан.

Булбул сайрайди,

Дилинг яйрайди,

Юрак қайнайди

Дўст-ёрлар билан.

ОНА ВА ЎҒИЛ

Сен ҳали ёш эдинг, гўдак эдинг сен,

Ғарбда Ватан учун борар эди жанг.

Отангни соғинсанг фронтдан келган

Суратин кўрсатиб юпатди онанг.

Бутун уруш бўйи йўлбарс сингари

Онанг тишлаб ўтди сени тишида.

Урушни кўрмадинг, кўрмагайсан ҳеч,

Уни кўрсатмасин асло кишига.

Бедорликда ўтди мижжа қоқилмай,

Нотинч тонготарга уланди тунлар.

Баъзида ҳафталаб нон-туз тотилмай,

Аламли диллардан бурқди тутунлар.

Одамзод тақдири, тарихнинг дарди

Босиб тушган эди яғрин-елкани.

Замин истиқболи жангга кўтарди

Жайҳун бўйидаги улуғ ўлкани.

Ўзи бир тарихдир, ўзи бир китоб,

Йиллар оғир эди, қулоқ қўй менга.

Мадорсиз, ожиза баъзида бетоб

Онанг меҳрин жуда берганди сенга.

Қирққа яқинлабсан — бардам, навқирон,

Оиланг тўқ, тотли онанг бахтига.

Йўлларда толиққан жафокаш инсон

Муяссар бўлибдир иқбол тахтига.

МОНУМЕНТ ЁНИДА

Монумент ёнида олов ёнади,

Порлоқ нур оқади янги йўлакка.

Йўл бўйлаб қудратли оқим оқади,

Ҳамма талпингандек машъал-чироққа.

Ватан деб жон берган марду майдонлар

Шаънига қўйилган ушбу обида,

Нурли кунлар учун қурбон бўлганлар

Мангуга яшайди халқнинг қалбида.

Яхши эсимизда — ҳали яқинда

Зўр салобат билан кўтарганда қад,

Ғалаба байроғин муқаддас кунда

Бутун замин бўйлаб элтди гўё қалб.

Катта йўл ёқасин эслатар тошлар,

Эл мардлар ҳурматин тутиб ўтади.

Ватан хизматига шайланган ёшлар,

Бу ерда қасамёд қилиб кетади.

Бир гуруҳ ўсмирлар ваъда беришиб,

Бағишлар мардликка юрак қўрини,

Бировлар ўтирар оёқ керишиб,

Унинг иссиғига тутиб қўлини.

Бу ҳайкал қишлоқнинг дилини овлар,

Машъала мангуга порлаб қолади.

Кафт очиб ноинсоф баъзи бировлар

Унинг иссиғидан баҳра олади.

ШЕЪР УМРИ

Мисраларда тизилган сўзлар,

Жозибали ва қудраткорсиз.

Айри тушмас сизлардан кўзлар,

Инсон борки, ахир, сиз борсиз.

Ризқ-рўзни яратар деҳқон

Ерга бериб билак зўрини.

Мисра учун аямай шоир

Юғуради юрак қўрини.

Доим шундай... Азиз ҳамкасб,

Мисра учун бўлгин даъвогар.

Аввалига қилиб бенасиб,

Умр талаб қилганинг бекор.

Ўқиганлар қўйибди нуқта,

Ҳаёт ўзи қилур имтиҳон.

Биз сен билан ёзолсак пухта,

Шеър яшайди узоқ бенуқсон.

Кел, ҳамкасб, меҳнатдан қочмай,

Ўниқ, мисра кашфин этайлик.

Йўқ нарсага бор деб гап очмай,

Ёрқин излар қўйиб кетайлик.

ҲАЁТ СЎҚМОҚЛАРИ

Умримиз мазмунини



тарихга қиёс этсак,

Лаҳзалар фасл бўлур



ҳар кунимиз битта боб.

Инсон ҳаёт йўлида



яхши ном қўйиб кетса —

Мангуга эъзозланур



бамисоли офтоб.

Кимнингдир меҳнати-ку,



ахир кирган боғимиз,

Лафзи ҳалол инсоннинг



тортиғи — армуғони.

Меҳнатни улуғлайди



табаррук тупроғимиз,

Шарофатли иш бўлур



умримизнинг қалқони.

Дўстим, насиҳат дема,



яхши ишинг ёдгор эт,

Замонамиз тақдири



бизнинг елкамиздадир.

Яратишу қуришни



ўзингга касбу кор эт,

Орзунинг баркамоли



бизнинг ўлкамиздадир.

Боболар ўгитин



йўлчи юлдуз деганмиз,

Инсоннинг қудратини



мангу баркамол этди.

Биз бахтлилар элида



туғилиб туз еганмиз,

Меҳнат ҳаётимизни



безаб, гулжамол этди.

ХОРАЗМ—АНДИЖОН

Андижон — Хоразм азал ҳамқадам,

Сизга қуёш қадар меҳру эҳтиром,

Дўстлик қалбимизда энг азиз калом,

Дўст билан яшарар, улғаяр олам,

Шу қутлуғ дўстликдан олиб биз илҳом

Қадим Хоразмдан келтирдик салом.

Бахтлар водийсининг Андижонисан,

Пахтакор элимнинг мард-майдонисан,

Ҳар қайноқ жабҳанинг алп полвонисан,

Ғолиб деҳқонларнинг гул маконисан.

Ҳимматинг, ғайратинг туганмас илҳом,

Сизга Хоразмдан келтирдик салом.

Дўстлар ҳамишаки зафарга ёрдир,

Дўстлик қайноқ ҳаёт, дўстлик баҳордир,

Бахтимиз куйловчи жарангли тордир,

Дўст билан ҳамиша инсон баҳодир.

Шу қутлуғ дўстликдан олиб биз илҳом

Қадим Хоразмдан келтирдик салом.

Ҳовучлаб сув ичдик Ширмонбулоқдан,

Сиз туриб бир ёқдан ва биз бир ёқдан,

Бир умр қутулдик зулм-қийноқдан,

Қуёшга етишдик ул жин чироқдан.

Порлоқ толеингиз дилларга илҳом,

Қадим Хоразмдан келтирдик салом.

Ким меҳнат қилибди ғалаба ёри,

Бахт, обрў-эътибор инсон шиори,

Андижон аслида мардлар диёри,

Ўзбеклар элининг фахр-ифтихори.

Ишингиз қалбларга бағишлаб илҳом,
Сизга Хоразмдан келтирдик салом.

Юртимиз чиройи кулган юзларда,

Юракдан отилган қайноқ сўзларда,

Табассум ўйнаган хумор кўзларда,

Ҳаёт яшнайди сиз солган изларда.

Ишингиз қалбларга бағишлаб илҳом,

Қадим Хоразмдан келтирдик салом.

Кўришгунча хайр, омон бўлинглар,

Меҳнат гаштин суриб, шодон бўлинглар,

Доим ғолиб, марду майдон бўлинглар,

Келинг, Хоразмга меҳмон бўлинглар.

Ишингиз қалбларга бағишлаб илҳом,

Сизга Хоразмдан келтирдик салом.

ОДАМИЙЛИК

Одамий бўл, одамийликдир ҳусн,

Қолгай ўтган изларингда яхши ном.

Хизматингдан эл аро ҳар лаҳза, кун

Мансуб этгай сенга ҳурмат-эҳтиром.

Эл билан бўлгин, элинг ҳамхонадир,

Дилда чўғ бўлғай мудом ташвиши.

Элу юртинг ҳам ота, ҳам онадир,

Элга хизмат чин одамийлик иши.

Дардли кун дардкашга ҳамдам бўлмасанг,

Дўсту ёрлар йиғласа, турсанг кулиб,

Қалб бўлиб шодлик ва ғамни туймасанг,

Нега келдинг дунёга одам бўлиб.

Одамий бўл, одамийликдир ҳусн,

Қолгай ўтган изларингда яхши ном.

Хизматингдан эл аро ҳар лаҳза, кун

Мансуб этгай сенга ҳурмат-эҳтиром.

ҲАҚ СЎЗНИ ДЕ

Ҳақ сўзни де, ҳақиқатни айт,

Ноҳақ гапни тилингга олма.

Одил бўлсанг бад қилиқдан қайт,

Дил ранжитиб ғурбатлар солма.

Мишмишларга ўзингни ташлаб,

Қилар бўлсанг хато хулоса,

Унутмагин, биродар, бошлаб

Сен бўларсан шарманда роса.

Икки одам бўлиб қолса жам,

Сен борасан минг бир гумонга.

Ифлос қилиб дастурхонни ҳам,

Тупурасан муқаддас нонга.

Шу боисдан ҳамма-ку безор,

Йўқдир сенинг дўст бир одаминг.

Хазон бўлур кўркам лолазор,

Етса агар сенинг қадаминг.

Айт-чи, сени қачон қутлуғ иш

Қучоқ очиб қаерда кутган?

Оилани тўйдирган гавмуш,

Сени кўрса чиқади сутдан.

Келгин энди, қолган умрингда

Яхшиларга қиёс этиб ўт.

Тинч ётайин десанг қабрингда,

Охирингда одам бўлиб кет.

НУРЛИ ИЗЛАР

Кунлар, кунлар, кунлар...

Бунчалик хилма-хил, бунчалик фарқли.

Кунлар, кунлар, кунлар...

Бунчалик серташвишу бунча ардоқли.

Бири қувонтириб, шодон этади,

Кўкларга кутариб юборар бошинг,

Баъзиси серташвиш бўлиб кетади,

Ранжу машаққатлар бўлиб йўлдошинг.

Ҳар онни олтинга қилиб баробар,

Дўстлар даврасига элтади гоҳи.

Бахт сочади баъзан бошинг узра зар,

Толе қўшиғини қилиб хиргойи.

Гоҳ оламни этиб кўзларингга тор,

Юрак-юрагингни эзади.

Бир лаҳза шодликка қилиб интизор,

Кўнгил боғин ғаму ташвиш кезади.

Қани бир умрга қолиб шодонлик,

Дунёдан ранжишлар йўқола қолса.

Ташвишлар ўрнини қувонч, омонлик,

Дўстларнинг мавж урган давраси олса.

Севинч онларини ардоқлаб, қутлаб,

Шодликка шодликлар улаб ўтайлик.

Дўстларни саодат билан қутлуғлаб,

Ҳаётда нур излар солиб кетайлик.

ГЎДАК ЙИҒИСИ

Невара туғилди. Уй ичи бозор,

Ёру биродарлар бўлиб келди жам.

Куй-қўшиқ янграйди, янграйди алёр,

Бундай пайт яқинга йўламайди ғам.

Эр-хотин хурсандмиз — бошимиз осмон,

Бобо-момо бўлдик, кўрдик невара.

Ўғил, келиннинг ҳам қувончи жаҳон,

Катта бахт бўлурми фарзанддан кўра.

Тунлари йиғласа фикримни бўлиб,

Овозини тинглаб оламан ҳузур.

Баъзида ҳаммамиз парвона бўлиб,

Бешик атрофини айланамиз ғир.

Гўдаклар йиғласа бу табиий ҳол,

Йиғи унут бўлар улғайиб қолса.

Лекин одамзодга келади малол,

Фарзанд деб катталар кўзга ёш олса.

ХИСЛАТИНГ

Яхшилик ошкор этибдир хислатинг,

Даврани ҳамкор этибдир хислатинг.

Йўқни сенга бор этибдир хислатинг,

Яхшиларга ёр этибдир хислатинг.

Қайдасан — меҳнат билан бўлдинг мудом,

Шон билан, шуҳрат билан тўлдинг мудом,

Аҳли дўстни бермадинг қўлдан мудом,

Яхшиларга ёр этибдир хислатинг.

Чертасан доим топиб дил торини,

Яхшиларга ким тўкмагай борини,

Яшнатайлик элу юрт гулзорини,

Яхшиларга ёр этибдир хислатинг.

Меҳнатинг ҳиссаси бор эл боғида,

Яшнаган гулгун Ватан тупроғида,

Боғу бўстоннинг чаман япроғида,

Яхшиларга ёр этибдир хислатинг.

Ушбу йўлдан бор мудом, ҳурматда бўл,

Элу юртинг олдида иззатда бўл,

Меҳнатинг бирла шараф-шодликка тўл,

Яхшиларга ёр этибдир хислатинг.

СУҲБАТИНГ

Дилга илҳом бахш этибдур суҳбатинг,

Қалбингни бир-бир битибдир суҳбатинг,

Тун оша тонгга етибдур суҳбатинг,

Дил уйин шодон этибдур суҳбатинг.

Сўз билан кўнгил уйи ором топар,

Сўндиринглар дард чўғин, дил ром топар,

Тонгда бошланган гурунглар шом топар,

Дил уйин шодон этибдур суҳбатинг.

Яхши сўзим дилга малҳам деб билинг,

Риштаси дўстларга ҳамдам деб билинг,

Қалб билан ҳамкору ҳамдам деб билинг,

Дил уйин шодон этибдур суҳбатинг.

Сўзи бадлардан мудом одам қочар,

Сўзи бадлар ниш қадаб, ўтлар сочар,

Ғам уйин эшикларин бир-бир очар,

Дил уйин шодон этибдур суҳбатинг.

Дўст билан дўстлар тили мойил бўлур,

Бир-бировга ҳамдаму қойил бўлур,

Сўзи бад бешафқату жоҳил бўлур,

Дил уйин шодон этибдур суҳбатинг.

Кимни хуш кўрдинг — у-ла бўлгин мудом,

Манзур ўлгай қолса сендан яхши ном,

Бад қилиқ этгай бу покликни ҳаром,

Дил уйин шодон этибдур суҳбатинг.

ДИЙДОРИНГ

(Ўғлим хотирасига)

Ўртамизда тўкин дастурхон,

Оилада бир насиба кам.

Мусибатда синдирамиз нон,

Ярқирайди киприкларда нам.

Эшик очилгандай бўлади,

Сен оҳиста кириб келасан.

Хона ичи нурга тўлади,

Иссиқ-иссиқ салом берасан,

Онажонинг қучоқлаб кетар,

Сира қўймай сени ёнидан.

Унинг боши осмонга етар,

Сенинг билан қувонганидан.

Кўринади юзда табассум,

Ғойиб бўлиб бирдан мусибат.

Шу тариқа ҳар лаҳза, ҳар зум

Қизиб борар даврада суҳбат.

Қани энди шундай бўлолса,

Бир қувонсак кўриб дийдоринг,

Алам ўрнин табассум олса

Ва яшнатса ҳаёт гулзорин.

Ўртамизда тўкин дастурхон,

Оилада бир насиба кам.

Мусибатда синдирамиз нон,

Ярқирайди киприкларда нам.

АРМИЯМ

Сен кўкка тирмашган тоғлардан ошдинг,

Денгиздек жўш урдинг, дарёдек тошдинг,

Боболар зиёси ёритди йўлинг,

Душмандан ҳамиша устундир қўлинг.

Ҳар ўғлинг бўлажак лашкарбошингдир,

Шу озод ўлка бил бахт қуёшингдир.

Ватан сени дейди, сен ҳам — Ватанни,

Дунё кўрди мисол бир жону танни.

Сен борсан — инсонга хавфу хатар йўқ,

Сен борсан — ишлаймиз бизлар, диллар тўқ.

Сен юртнинг ишонган мард ўғлонисан.

Ўзбеклар юртининг зўр посбонисан.

Чоллар фароғатда, ёшлар соғ-омон,

Сен бахт қўриқчиси, бир пўлат қўрғон.

Миллион-миллионларнинг юрагидасан,

Элсевар халқимнинг тилагидасан.

АМУ БЎЙИДАГИ ҲАЙКАЛ

Барханларни бўрон қувади,

Ўпиради тепаликларни.

Қирғоқларни Аму ювади,

Ич-ичидан кемириб жарни.

Нор ўркачин туширар эсга,

Дарё бўйидаги тепалар.

Бирдан қумни учириб шамол,

Сув устида элар-сепалар.

Бунда шамол олиб учади,

Тўлқинларга қумнинг гардини,

Аму оқар оғир ва мунгли —

Куйлагандай ўтмиш дардини.

Бир мамлакат кекса, жафокаш

Қадим давлат, қумлар ўлкаси,

Не-не машаққатлар чекмаган,

Унинг ўша яғир елкаси.

Ялпоқ-ясси тепалар унинг

Ажин босган пешанасидир.

Бунда ҳар бир тепалик, жарлик

Жангу-жадал нишонасидир.

Тоғдай баланд қум этагида,

Танҳо ўсган дарахт тагида.

Шу водийга кўзу қош бўлиб,

Аму билан дўст-сирдош бўлиб,

Марака-ю тўйларга юрди.

Қирғоқларни емирган Аму,

Тоғу тошни кемирган Аму,

Яна минг йил оқиб ётса ҳам,

Минг йил қирга тўлқин отса ҳам,

Ғазаб ичра ўртаб инсонни,

Қирғоғига тўкилган қонни

Юволмайди! Яшайди бу қон,

Унутилмас бу кураш, қурбон.

Ҳаёт боғи қилгандай ханда,
Бир умрга қолур жаҳонда.

Бу қон тоза, қутлуғ қон эди,

Ҳар томчиси бир жаҳон эди.

Қалби мардлик кучга тўлганлар —

Авлодларга ҳайкал бўлганлар —

Шулар иши, хотирасига

Бағишладим бу достонимни.

Бошим кўкка етар ўқувчим,

Манзур кўрса армуғонимни.

СЎҚМОҚЛАР

Сўқмоқлар, сўқмоқлар, сўлим сўқмоқлар,

Бунча ҳам сирлисиз, ривоятга бой.

Саргузашт, тарихга тўлиқ сўқмоқлар,

Инсонга ошносиз кўпдан, хойнаҳой.

Ким йўл бошлади-ю, кимлар ўтдилар,

Биров шодлик билан, биров аламда.

Манзилгоҳда машъал ёқиб кетдилар,

Кўмакдош деб одам қоқилган дамда.

Қайдан бошланасиз, қайда ниҳоя?

Бу савол жавобсиз, қийнайди ҳамон.

Умрингиз боқийдир, тушмагай соя,

Узоқ йиллар оша яшайсиз омон.

Уфқлар қадарли кетинг, мавж олинг,

Серқатнов сўқмоқлар мудом суюкроқ.

Кенг йўллар авжига сиз содиқ қолинг,

Нопок қадамларга топталманг бироқ.

ҲИЖРОН

Гул висолинг кўргали ақлим паришондир менинг

Шу табассумли боқишга қалбим ошёндир менинг.

Ҳар боқишинг лаззатин тортмоққа ўлчов бормикин,

Лаҳзалар қадрин билолмай дилгинам қондир менинг.

Айрилиқ қурсин, кўришмоқни насиб этмай қўяр,

Ўртаган қалбу дилимни доғи ҳижрондир менинг.

Кўрмасам бир зум сени қалбимни ҳижрон ўртагай,

Не ажабки, таъқиб этган лаҳзаю ондир менинг.

Сўз бериб бошимни тутдим сен учун, билмасмисан,

Ушбу йўлда тўғри тутган дилда виждондир менинг.

Кел яқинроқ, ўртасам, тарк эт фироқ даргоҳини,

Гул висолинг кўргали ақлим паришондир менинг.

КЕЛ, АЗИЗИМ

Кел, азизим, сайр этайлик, боғу бўстонимга кел,

Кўз тутарман сенга ҳар он, тезда кел, ёнимга кел.

Гул экиб номингга деб гулдасталар шай айладим,

Розиман сендан фақат бир лаҳза фармонимга кел.

Шеър битиб куйлар яратдим сен учундир, сен учун,

Тингла бирпас, тингла жоним, шеъру достонимга кел,

Сайр этиб боғу чаманларни саҳарлар чоғида,

Ўтган онларни қадрлаб гул-гулистонимга кел.

Субҳидам бўлса сени ўйлаб кетарман, жонгинам,

Ўртама, кетма йироқ, ҳар лаҳза-ю онимга кел,

Бу умр мангуга эрмас — ўлчови, миқёси бор,

Куч бўлиб, қудрат бўлиб дард ила дармонимга кел.

АВЛОДЛАР ҚЎШИҒИ

Биз исёнкор қўшиқлар куйлаб,

Зулмат бағрин тилган боболар.

Авлодимиз яшаймиз ўйлаб,

Дилда неки ҳақ сўзин сўзлаб.

Ҳар бир қадам, ҳар олган нафас,

Башарнинг чин кулгуси учун.

Она элда не иш муқаддас

Шунга шаймиз, бағримиз бутун.

Оғир дамда метин ирода

Ҳамжиҳатлик, бирлик қалбимиз.

Биз шундай халқ: буюк ва содда.

Яхшиликка кенгдир бағримиз

Ғамларни ҳеч ўтмадик хатлаб,

Ҳайиқмадик хатарлардан ҳам.

Ёв қочса-да тирқираб, додлаб —

Қувонмадик ўлганда одам,

Шодландик биз яшнаса дунё

Нафас олса фароғат ҳаёт.

Ҳар гўшада порласа зиё

Титратмаса қалбларни фарёд.

Кечган йўллар қутлуғ бир тарих,

Шарафларга бурканган умр,

Шуҳрат учун қилмаймиз таъриф,

Ёхуд қўрқиб сақламаймиз сир.

Шод дамларда бу йўлга боқиб.

Боболарнинг қўшиғин мағрур

Куйлаганда жарангдор оқим

Бағишлайди борлиққа сурур.

Кўзимизга ёш ҳам олганмиз

Токи дилда улуғ ниятлар,

Ғоямизга содиқ қолганмиз

Бир тану жон барча миллатлар,

Ниманики эслаймиз дилдан

Саодатдан энтикиб хушвақт.

Ғубор бўлса суриб кўнгилдан
Улашамиз кенг оламга бахт.

Гоҳи ғамли куйласак қўшиқ

У ўтмишнинг дардли хаёли

Бизга ҳамдам ишонч, кулгу ишқ,

Давримизнинг порлоқ иқболи.

Умрбоқий биз бошлаган тўй,

Унда дўстлар берган қўлга-қўл.

ЯНГИАРИҚ

Янгиариқ, алп, полвонсан, сенга ўзга меҳрим бор,

Яхши кунларингда бўлиб, ғазаллар айтдим сенга.

Шеър бўлса қочиб кетмас — бўлавергин байроқдор,

Таклифингдан бошим осмон — етиб келдим даврангга.

Ариқ эмас, сен дарёсан, меҳридарё, ноёбсан,

Ерларингдан офтоб асло узай демас зарини.

Бир даргоҳсан қани энди таърифингга сўз топсам,

Шу тупроқнинг тили бўлса айтар эди барини.

Сен устозсан, мураббийсан, ҳурматинг бажо этиб,

Пахтадан нон еган деҳқон қад эгади таъзимга.

Ахир, сен-ку бу майдонда парвозлар қилиб кетиб,

Машъал деган қутлуғ номни келтирган Хоразмга.

Ахир, сен-ку азал-азал гиёҳ кўрмаган ерлар,

Адирларга баҳор элтиб, мўл «оқ олтин» етказган.

Марднинг иши ерда қолмас? Сени авлодлар дерлар:

«Офатларга бошин уриб ўз сўзини ўтказган».

Ахир, сен-ку оғир йиллар ташланиб дўл ва селга,

«Иш деган бу бўлади» деб ўзингни кўрсатолган.

Ахир, сен-ку аскар янглиғ қасамёд этиб элга.

Айтганига содиқ бўлиб мардлар сафида қолган.

Қутлуғ карвон. Саф бошида Сарапоён байроқдор,

Кенг воҳага хушхабарни илк бор таратган ботир.

Мардларинг кўп сўзи бутун эътиқодли, вафодор,

Бахтинг каби юксак бўлмиш сен яратган жавоҳир.

Мадир марди-майдонлари ишда югуриб-елса,

Ҳавас қилиб таҳсин дейсиз, димоғлар чоғ бўлади.

Қорақошлик азаматлар Чиқирчига қўл берса,

Меҳнат қут-баракасидан кўнгиллар тоғ бўлади.

Эл-элатда шундай гап бор, шундай гурунг, шу мақол,

«Янгиариқ сўз айтдими — ишонч комил, бўлади»,

Истаймизки, ҳамишалик юзи ёруғ бўлиб қол,

Ҳимматингни кўрган ҳар дил жасоратга тўлади.

Янгиариқлик чавандозлар, қандингизни уринглар,

Қишлоғингиз Остона-ю, тўйнинг тўри сизники.

Олажалик оғайнилар, эл билан тенг юринглар,
Шунда бўлур ҳурмат-иззат, юрак қўри сизники.

Янгиариқ! Яхши ишга ихлос билан қўл уриб,

Бўла олган эл-юрт аро муборак ном вориси.

Бир умрга ҳувлаб ётган Моштўқайга юз буриб,

Мамлакатга довруғ солмиш Николай Ким шолиси.

Қишлоғингга бориб қолсак шаҳарми деб ўйлаймиз,

Боғи Эрам гап бўлибми — мана чаман, мана боғ,

Фазилатинг улуғлаймиз, сира тилдан қўймаймиз,

Ғалабалар шунча катта, на кибр бор, на димоғ.

Мана бу йил. О, қандай йил — деҳқон кутибми дейсиз,

Табиатнинг офатига мардлар бардош беради.

Пахтакорлигимизни табиат унутибдими дейсиз.

Бундай йилга авлод умри бир бора дуч келади.

Шу йилда ҳам олиб ўтдинг — мана юзинг хиромон,

Лекин ҳали сафар йўли тўла кечилмагунча.

Кўнгиллар ҳеч тинчимайди воҳа кўзлаган хирмон,

Қад кўтариб рапортларга имзо чекилмагунча.

Наки бор тўхтаб туради, бундан муҳим бир иш йўқ,

Ҳамма пахтазорда бўлсин, этак тушмасин белдан.

Минутларда кунлар қадри — тунда ҳам кўз юмиш йўқ.

Жангдан қочган қочқи бўлур ким кетса отиз-челдан.

БАҲС

Қизғин баҳс кетар штабда,

Ҳар ким маъқуллайди ўзини,

— Жангу-жадал пайти шу тобда,

Ҳар ким айтса ўйлаб сўзини.

— Луқма ташлаб дилимни хира,

Қилганингиз нимаси энди.

— Машмашага ўрин йўқ, жўра,

Қани сўзланг, хўш, нима эди?

— Нима эди дейсиз — айтдим-ку,

Иш бошлайлик коллекор ёндан.

— Ҳозиргина бориб қайтдим-ку,

Сўзларингиз ўтади жондан.

—Ахир, паст-ку коллектор томон,

Тепаликдан бошлайлик дейман.

Наф бермайин сўнгги пушаймон,

Билиб қадам ташлайлик дейман.

—Тепаликни кейин созлаймиз,

Ўнқир-чўнқирлар кўпдир пастда.

— Ўйлайсиз-ки бунда ёзлаймиз,

Юраверсак дейсиз-да аста.

— Пала-партишликка тобим йўқ,

Иш қилинса ҳаётбахш, пухта.

— Қилмай менга пўписа-ю — дўқ

Ҳаёт солар оғизга нўхта.

Шундай. Бунда шундай ҳар куни,

Киришади фикрлар жангга.

Яхши бўлса ишнинг якуни,

Хуруж дилга солар аланга.

ТЕПАЛИК

Кетган чексиз қум ва саҳролар,

Ялпоқ-ясси тепаликлари,

Кунга монанд нафасин очар

Кунга монанд бу ерда бари.

Янги тушган ёғоч уйларда,

Гурунг кетар кирганида шом.

Янги ҳислар фикру-ўйларда

Қуюқлашиб тополди ором.

Пештоқларда гулгун байроқлар,

Шиорларда юрак сўзлари.

Гўё тунда ёқиб чироқлар

Етиб келди инсон излари.

Скрейпер наъра тортади

Тепаликка бошини қўйиб

Пўлат ковшга тупроқ ортади,

Кенг саҳронинг қалбини ўйиб.

Қуёш кўриб бўлуғдор тупроқ

Товланади ўркач изларда.

Қалби яшнар кайфлари ҳам чоғ,

Бўлар одам бундай кезларда.

Қандай шараф насиба қўшмоқ

Эл ризқига — дастурхонига,

Шу ҳис билан меҳнатда жўшмоқ,

Мансуб меҳнат қаҳрамонига.

Ўйларсизки, бир тўйхона

Бўлиб кетди бу майдон.

Йигитлару жаноналарга,

Тўлиб кетди бу майдон.

БИРИНЧИ ҚАДАМЛАР

Эрта саҳар, аччиқ изғирин

Саҳро қақшаб наъра тортади.

Узоқларга ташлаб кўз қирин,

Кимдир режа симин ортади.

Узоқларда ҳамроҳ, ҳамкорлар,

Ҳар қайси банд ўз иши билан.

Йўлга чиққан мард байроқдорлар,

Яшар эл-юрт ташвиши билан.

Токайгача бу саҳро, бу ер,

Эл ризқига чанг солиб ётса

Саҳро бир ён ва бир ёқда эл,

Дарё гўё тескари оқса.

Инсон қайга қўл чўзса етса,

Наҳот барҳам топмаса бу ҳол,

Саҳро қақшаб билганин этса,

Бўлаверса ниятлар увол!..

Бу ҳолатга йўқ дейди инсон

Ва саҳрога фармон беради.

Уйғон деди, мудрама уйғон,

Ҳузурингга инсон келади.

Қилиб келган машъум ишингга,

Егувчисан минг бор пушаймон.

Яхшиси қўй, кел эс-ҳушингга,

Бўлгин элнинг дардига дармон.

ЭКРАНДА УЧРАШУВ

Кун тугади. Навбат тунга,

Бунёдкорлар бўлди жам,

Кенг дастурхон. Ҳар ким унга,

Қўл чўзар не бўлса ҳам,

Кўрсатув бор. Ҳамма бирдек,

Кўз ташлайди экранга.

— Куни бўйи юриб-елдик,

Томоша роҳат жонга.

Олдингининг тўрда жойи,

Суҳбат ва соз пешма-пеш.

Грузин диёрининг чойи —

Пиёлада «тўқсон беш».

Сабзи-пиёз кулишади,

Қозон қайнайди жамга.

Ошпазлар ҳам киришади,

Паловни қўйиб дамга.

— Олимбойнинг ҳовлиси-ку,

Ана ўғлинг, бир қара.

Сени табриклаяпти у,

Қандай бахтлисан, жўра.

ҚИЗЛАР РАҚСИ

Кенг саҳрода қўшиқ янграб,

Таралади хуш овоз.

Гоҳ соз, гоҳида сўз янграб,

Қилар ҳар ёнга парвоз.

Қизлар рақсга тушади,

Давра гавжум, давра кенг.

Қизиқчи куйиб пишади,

Билаккача чизғаб енг.

Концерт бўлса, одат шундай

Лазги билан тугайди.

Лазги гўё бир якундай, —

Сўзни куйга улайди.

Бу ерда ҳам шундай бўлди,

Йўл доим кенг удумга.

Майдон одам билан тўлди,

Ўтган каби ҳужумга.

Гўёки команда тўпин

Дарвозага ургандай,

Даф этгали катта ҳавфни

Тик оёқда тургандай.

Қўлин чўзганча ҳавога,

Ҳамма кетди қоришиб.

Диллар ошиқдир навога

Завқини тенг бўлишиб...

БУГУН ҲАЁТ ЎЗГАЧА

Шамол билан беллашган каби

Япроқларда ўйнайди қуёш.

Гўё унинг истак, талаби —

Шу водийдан кўтармаса бош.

Меҳнат улуғлаган қишлоқни,

Қуёш меҳр қўйганича бор.

Гулга буркагандек ҳар ёқни,

Товланади чексиз пахтазор.

Келинчакдай зебо, ҳусндор,

Кўсаклари инжу-маржондир.

Бу ҳосилда кураш рамзи бор,

Ҳар пахтакор бир қаҳрамондир.

Бугун ҳаёт ўзгача — байрам,

Нур уланди офтоб нурига.

Пахта тўйи шодиёна дам

Ғурур қўшди дил ғурурига.

Кураш билан ўтган бир йилнинг

Натижаси, кўрки, тўйи бу.

Меҳнатда бахт топган ҳур элнинг,

Мурод, шони ҳам обрўйи бу.

ВАФО ҚИЛГИН

Неки дебсан қулоғимда — ўзинг унга вафо қилгин,

Муҳаббат боғидан гулдаста ол, дилга сафо қилгин.

Сени деб келган одамга мурувват қилмасанг не ҳол,

Агар айб бўлса бўйнимда, айб менга шуои тафо қилгин

Кўришганда қилиб суҳбат висолингдан олиб баҳра,

Қила кўрма мени маҳрум, тунимни сен бало қилгин.

Ўмон ният билан кимки сенга сўз қотса ножинсдир,

Жафо қилганга сен минг бора кўп жабру-жафо қилгин.

Мисоли бил ўзингни ой, муаттар шуъласин дилга,

Мурувватда кими ким ёнса сен унга раво қилгин.

Муҳаббат бобида сўз кетди сен ҳам илтижо айлаб,

Шу сўзга монеликни дил ва жонингдан наво қилгин.

ДИЛГА ОЗОР ЕТМАСИН

Офарин! Ким кўрди ҳурмат ваъдага вафосидин,

Охири топди мурувват севгининг жафосидин,

Ким эрур у — маълум ўлғай сўзнинг сафосидин,

Марду майдон сақланур номардининг тапосидин,

Кимки ношуд — ҳақ унинг ушлаб олар ёқасидин.

Асло ерда қолмагай ҳар кимсанинг қилган иши,

Даврада кам бўлмагай ҳеч ўзлигин билган киши,

Бахт топар, иззат топар яхши билан юрган киши,

Қад эгиб, қўл қавшириб эл ишида турган киши,

Офарин! Ким кўрди ҳурмат ваъдага вафосидин.

Айтинг-айтинг ҳеч киши номардга дучор бўлмасин,

Бош омон бўлсин ва ҳаргиз иззати хор бўлмасин,

Аҳли дўстлар сизни ташлаб доди-безор бўлмасин,

Дўст яшайлик, бир-бировдан дилга озор бўлмасин,

Офарин! Ким кўрди ҳурмат ваъдага вафосидин.

ДЎСТЛИК

Айтсам куч оламан дўстлик сўзидан,

Бу сўзда ўтилган йўллар намоён.

Бу сўзда кўрамиз биз келажакни

Мазмуни қиёсда бутун бир жаҳон.


Дўстлик яшар бизнинг ҳар ишимизда —


Абадий йўлдошдек юрак умрга.


Яшайди роҳату — ташвишимизда


Кураш — ғалабада биз билан бирга.

Бирга туғилдигу, улғайдик бирга,

Курашда бирликда камол тополдик.

Ният яхши эди, мақсад бир эди

Бирликда жадаллаб олға боролдик.


Дунё ғамга ботган ташвишли дамда,


Биз қуролдош бўлиб ёвларни қирдик.


Келажакни кўриб ҳар бир қадамда


Гигантлар яратдик, шаҳарлар қурдик.

Дарёларни бурдик ўз ҳукмимизга,

Чўлу-саҳроларга келтирдик баҳор.

Табиат тан берди меҳнатга — бизга,

Асрлик орзулар тополди қарор.


Дўстлик, ҳамкорликнинг енгилмас кучин,


Биз улуғ ишларда кўриб турипмиз.


Буюк манзилимиз юксаклик сари


Жадал юришларда кўриб турибмиз.

Биз меҳнатимизда — режа амалга

Ошган зумларида кўрамиз уни.

Кексалар роҳати,чақалоқларнинг

Табассумларида кўрамиз уни.


Биз билан мудом йўлдош ва ҳамкор,


Ҳар бир ишимизда ҳамиша бор у.


Тинчлик деганларнинг, бахт деганларнинг


Курашида доим зўр мададкор у.

Ўзбек деган бир халқ яратди уни,
Ўстирди, қудратли бир куч қилолди.

Инсон ўз ҳаёти, бахти йўлида

Қўлига енгилмас бир қурол олди.



Тарих яралади, замонлар ўтиб,



Бу қурол яшайди, яшайди тирик.



Бу қурол яшайди осмонда офтоб



Ҳаёт нурларини сочиб тургандек.

Бу қурол ҳамонки яшар — бор экан.

Биз хавфдан холимиз — эсон-омонмиз.

Улуғ манзилимиз буюк истиқбол

Ҳар биримиз енгилмас зўр қаҳрамонмиз.

ЙИЛЛАР

(Янги йилга)

I
Баъзи йиллар бўлади,

Беташвишу беармон.

Баъзи йиллар бўлади,

Зафарлар бир-ла меҳмон.

Баъзи йиллар бўлади,

Кўп меҳнату кўп ташвиш.

Аммо роҳатсиз қолмас,

Ҳаққоний меҳнатли иш.

II
Икки йилу олти ой,

Қиндан чиқди зулфиқар.

Жангга чорлади шерни,

Адолат, халқ, номус-ор,

Чоллар ҳасса ўрнига,

Кетман олдилар қўлга.

Украинлар жўнади,

Партизан бўлиб йўлга.

Она бас этди у дам,

Гўдакка алла созин.

Бешикдаги чақалоқ,

Тинглади тун овозин.

Машаққату ҳақиқат,

Бўлди тарафма-тараф.

Жаҳоннинг солдатлари,

Жангга тортдилар саф.

III
Коинотда ўт акси, —

Осмонни тутди тутун.

Раҳбарлар ишхонада,

Ухламайди туну кун.

IV
Таниш эллар, қадрдонлар,

Хароб бўлган, бўлган вайрона.

Икки гўдак кўкрак тилашар,

Эвоҳ... ўлиб ётарди она.

Пок номуси этилиб барбод.

Қиз ётибди қонга бўялиб...

Гуноҳи не?! Айби не охир

Бу тананинг чўлларда қолиб...

V
Мана уйлар, асфальт кўчалар,

Ўйнаб ўсган жонажон шаҳар.

Қалби ёвга зах зиндон бўлган,

Ғалабакор, қаҳрамон шаҳар.

Ғазабдир ўт, қасам қонундир.

Ёв бўлажак тору мор — яксон,

Дўст-ёронлар озод бўлғуси.

Ҳақ яшайди қуёшдек омон.

VI
Эй шонли йил, жангли йил,

Мамнун сендан барчадил,

Зафарларга меҳмонсан,

Кўнгилга меҳрибонсан.

Мардлар жонажонисан,

Йиллар қаҳрамонисан.

Эътиқоднинг ҳавоси

Ғалаба масаласи.

Сенда топар барқарор, —

Ғаним бўлиб тору мор.

ГУЛ-ВАТАН ТУПРОҒИДА

Бахтиёрман мангуга мен гул Ватан тупроғида,

Эркалаб етдим балоғатга адолат боғида.

Шод-хуррам бу кўнгил, ҳар кун ўзи дастон эрур,

Изи бор кечган ҳаётимнинг чечак япроғида.

Жўш уриб оққан наҳрдек ғайратимнинг чеки йўқ,

Толеъим бўстонининг посбони бор ҳар ёғида.

Йўлима машъални ёқмиш жонажон халқим менинг,

Ҳурматим юртимга чексиз дил ва соз сайроғида.

Биз учун енгмоқ курашларда шиордир томудом,

Ушбу сўзни битдим биродорлигимиз байроғига.

БОҒБОН

Гуллар экдинг, ўтказдинг кўчат,

Бунёд этдинг шинам хиёбон.

Улуғ элга муҳаббатингни

Меҳнат билан қилдинг намоён.

Қайтганида душманни енгиб

Қаҳрамонлар ўз диёрига,

Сен боғлаган гулдасталарни

Қизлар тутди ғолиб ёрига.

Ҳар гал висол чоғида сени

Севишганлар олади тилга.

Гул бердингу мангу ўрнашди

Муҳаббатинг бу пок кўнгилга.

Наслимизнинг толеи учун

Гулни кўп эк, яралсин бўстон.

Сенинг асл касбингда қолсин

Тарих учун ўлмас бир достон.

Зафар баҳорида яралган

Боғинг ичра яйраб насллар,

Хиёбонинг кезиб номингга

Такрор-такрор раҳмат десинлар!

ТАЪЗИМ

Умр ўтиб, йўлида босилган из қолади,

Ҳеч кимса ва ҳеч нарса унут бўлмас ҳеч қачон.

Мардликни авлод-аждод доим эсга олади,

Элга хизмати билан мангу ҳаётдир инсон.

Жафокаш, машаққатли, оғир — шинелли йиллар,

Замбараклар садоси ҳамон эсимиздадир.

Ғолиблар сизга доим таъзим қилади эллар, —

Бошларни қуйи солиб, қўллар кўксимиздадир.

Ҳайкал қурдик мадҳингиз авлодларга етсин деб,

Машъаласига улаб юрагимиз чўғини

Одамлар изни буриб бу даргоҳдан ўтсин деб,

Соқчиликда турибти давримиз ёш бўғини.

Улуғ бир манзилгоҳга дебочадир бу дамлар,

Бошлар қуйи солинур қадамгоҳга етганда.

Сўқмоқлар йўл бўлади — узилмайди қадамлар,

Келувчилар оқими сира бўлмайди канда.

Ахир, бунда шу қутлуғ — муборак тупроқни деб,

Халқим деб қурбон бўлган ватандошлар ётипти.

Авлодларининг бахти деб, гул очган япроқни деб,

Ўзини ўтга урган азиз бошлар ётипти.

Отанинг дийдорида зор бўлиб жигарбандлар,

Тул қолиб келинликда соч оқартган жувонлар.

Қачон қайтар экан деб жангдан азиз фарзандлар,

Меҳрибон оналарнинг кўзи тўрт бўлган онлар...

Беқиёс қудрат экан одамзоднинг бардоши,

Машъум уруш қуритди кўпларнинг ёстиғини.

Ҳали қуригани йўқ кўзда жудолик ёши,

Жудолик дардмандлари тарк этолмас йиғини...

Меҳру эътиқод билан Ватан ҳимоясида,
Кўксини қалқон қилган эй, фидойи халоскор.

Мақсаду жасоратинг давримиз ғоясида,

Шуҳратинг ёруғ жаҳон учун қутлуғ ифтихор.

Номингиз эъзозлайди тинчлик деган ҳар инсон,

Умрингиз ҳаёт каби боқий, қуёшдай порлоқ.

Авлодлар шиддатида эзгуликка зўр имкон,

Ишончли қўллардадир сиз кўтарган бу байроқ.

Охир бекафан кетган Гитлер инсон бошига

Не кунларни солмади... Беланди ўз қонига.

Чанг урмоқчи бўлганнинг бахтимиз қуёшига

Сўнгги шундай ёзилган тарихнинг фармонига.

МАЪРИФАТ ОСМОНИДА

Асрлар довонларин зўр қудрат билан оша,

Сафимиз оралаган қутлуғ қадди-бўйингни.

Қутлаб гўзал қишлоқда ўз номингга яраша

Бугун бошламоқдамиз бир минг йиллик тўйингни,

Сўқмоқларни тўзғитиб, авлоду аждодимиз

Довруғимиз тарихга зарварақлар битибдир.

Шу муборак тупроққа синган эътиқодимиз

Ватанга муҳаббату меҳримиз мадҳ этибдир.

Маърифат осмонида порлаган қуёш бўлиб,

Сен ҳаёт йўлларига нур сочолган инсонсан,

Жафокаш одамларга ҳамиша қўлдош бўлиб,

Нур сари етаклаган таърифи бир достонсан.

Ҳеч бекор кетармиди меҳнат-шуҳрат таратиб,

Азиз инсон бахти деб, қилинган қутлуғ ишлар.

Элдош ғазалхонларинг шоҳ мисралар яратиб

Хизматинг мадҳ этмоққа мушоира қурмишлар.

ҚИШЛОҚДОШЛАРИМГА

Сўз қурғур тутқич бермай тўзғиб кетди хаёлим.

Қаламим ожиз келур, дўстлар, таърифингизга.

Ҳар биттангиз шоиру ҳар биттангиз бир олим.

Саҳифалар битдингиз умр тарихингизга.

Пойтахт туман дейдилар — номингизга муносиб,

Парвоз қилиб келдингиз, кўкка етди бошларим.

Манзур кўрармикансиз — шундай битта шеър ёзиб,

Сизларни қутлаб келдим, азиз қишлоқдошларим.

Бу йил ҳам бир йил бўлди. Яхши, доғда қолмадик,

На баҳори, ёзи-ю, на кундузи, на кеча.

Бир кулиб-ўйнашга ҳам вақт топа олмадик.

Айтиб юрсалар керак етти пуштимизгача.

Ўзини билганларга битта сўз ҳам зиёда,

Бир лаҳза чиқаради чеккан дард, заҳматини.

Инсонга шундан катта бахт бормикин дунёда —

Шундай йилда эшитса элининг раҳматини.

Еттита Хоразмнинг баҳодир, паҳлавони,

Ҳар бирининг ўрни бор — рақамларга қарасин.

Ҳар кимни баҳолайди бу йилнинг имтиҳони,

Меҳнатда топганингиз яхши кунга ярасин.

Аму касофатидан, табиат офатидан,

Неки кўргулик бўлди — устун келган одамлар.

Обрў-эътибор топиб меҳнат шарофатидан,

Катта давра қурибсиз, қутлуғ бўлсин қадамлар.

Даврадош ҳамқишлоқлар, жамолингизга боқиб,

Табассумингиз кўриб, ҳавасларим келади.
Сизнинг жасоратингиз юракда гулхан ёқиб,
Дилга илҳом бағишлаб, қўлга қалам беради.

Номма-ном айтмаяпман — етти яшардан тортиб,

Етмишдан ошганлар ҳам — ҳаммаси қаҳрамонлар.

Узукка кўз қўйгандек — Ватан тўйига тортиқ

Урганчлик баҳодирлар, сиз яратган хирмонлар.

Ҳисоби бўлмай қолди шанбаю, якшанбанинг,

Ким ҳам четда қоларди ҳамма этак таққанда.

Кенг пахтазор чорлади ҳаммани ва ҳаммани

Ҳамма жадалда бўлмиш қиш эшикни қоққанда.

Сира унут бўлмайди ҳеч нарса ва ҳеч қачон,

Инсонни номи эмас, ишни эсга солади.

Ҳаёт зинапояси ҳар бир ўтилган довон,

Шу довон яхшилардан бир ном бўлиб қолади.

САФЛАР ЎТИБ БОРАДИ

Сафлар бўлиб боради қарсаклар қуршовини,

Табриклар жаранглайди юрак сўзлари билан.

Бу сафларки ушлашиб тақдирнинг жиловини,

Авлодларга бахт олиб келмиш ўзлари билан.

Сафлар ўтиб кетади ўзидан ном қолдириб,

Қарсакларда тиним йўқ — тўхтамайди олқишлар.

Сафлар ўтиб кетади минг ўйларга толдириб,

Хаёлга ғарқ этади табассумли боқишлар.

Бу лаҳзани умрга қиёс этгинг келади, —

Қани энди ҳамма шу сафлардек бўлиб ўтсак.

Меҳнати, фазилати инсонга бахт беради,

Одамийлик номига ҳайкал қолдириб кетсак.

ДАВРА

Давра гавжум, гурунг авжида,

Дўсту ёрлар бўлишганда жам,

Диллар қалқир суҳбат мавжида,

Бир давраки, қалб-қалбга малҳам.

Бирга чиқиб кенг, равон йўлга,

Сўқмоқлардан юриб кетганлар,

Ҳамкорликда қўл бериб қўлга,

Дилга қувонч, севинч элтганлар —

Даврасин бу ҳаётнинг ўзи

Бириктирган, қилган уни жам.

Жаранг отиб юраклар сўзи,

Кўтарилар диллардан алам.

Суҳбат тугаб, бошланади соз,

Дилни қамрар ашула-ялла.

Гўё юрак қилади парвоз,

Куйдан қувват олиб баралла.

Ялла сизар юракдан-дилдан,

Куй янграмас ипак торларсиз.

Баҳра олар кўнгил кўнгилдан,

Яшаш гаштсиз дўсту ёрларсиз.

ХУШ КЕЛИБСИЗ

Шу қадимий, шу муборак, шу табаррук тупроқда,

Умримизни камол этдик ёш қўшиб ёш устига,

Мўътабар йил бошимизни осмон этган шу чоқда,

Хуш келибсиз Хоразмга, марҳамат бош устига.

Пешвоз чиқиб йўлингизга тутган тузу нонимиз

Юрагимиз изҳор этди. Меҳр мисли дарёдир.

Бир эгизак фарзандлармиз — Ҳасан-Ҳусан номимиз,

Оғайнилик муҳаббати мудом дилларда жодир.

Ўндош элмиз, жондош элмиз, қалбимиз садосида

Дўстлигимиз намоёндир. Чаман бўлур ғунчалар.

Бирлик жамол кўрсатолди яхши сўз адосида,

Дўст меҳрига тўйиб бўлмас — соғинамиз шунчалар.

Ўндошу қондош деймиз-у, кўнглимиз тўлмагандай,

Туғишганмиз, қуда-қайин, бир дастурхон, бир яйлов.

Табриклар ҳам меҳримизни жойига қўймагандай,

Ерлар туташ, диллар туташ, бир ўчоқ битта қалов.

Шодлансангиз қувонамиз! ғам тушса бошингизга,

Дийдамиз тутқимиз келар. Бу — меҳримизнинг кўплиги.

Амуни кўприксиз кечиб етамиз қошингизга,

Омон бўлсин, мангу бўлсин юракларнинг кўприги!

Авлоду аждодлар кутган, орзу этган замонлар

Мушарраф бўлди бизларга ... шундай ҳукм этди.

Амударё бўйларида қад кўтарган хирмонлар —

Довруғимиз эллар оша етти иқлимга кетди.

Чашмаларнинг кўзин очдик ювиб тупроқ заҳрини,

Саҳроларга ҳаёт кирди дилда жўшганда илҳом.
Дийдор кўришмоқ очади қадрдонларнинг баҳрини,
Қорақумга камар тортиб, «Бахт йўли» деб қўйдик ном.

Бу келишлар, азиз дўстлар, катта хирмондан кейин,

Юз кўришиб, қўл беришиб, «Ҳорманг!» дегандек бўлди,

Қутлуғ йилда ҳамкор бўлиб ошган довондан кейин,

Дилларга илҳом бағишлаб «Толманг!» дегандек бўлди.

Бугун байрам. Байроқ илдик бинолар пештоқига,

Бу келишлар қутлуғ сафар, хайкал инсонга эъзоз.

Қутлуғ қадам яхши ишдир ўтганларнинг ҳақига,

Гуё келмиш қўл ушлашиб Огаҳий, Ажиниёз —

Китобнинг қўш саҳифаси Амунинг икки ёғи,

Наслу насаб бир қовушган, бир оила азалдан.

Дилларидек, қалбларидек туташ кетган тупроғи,

Қорақалпоғу Хоразм бир мисрадир ғазалдан.

Баҳодирлар майдонида қандай қадам ташлабмиз,

Доим борсиз — мададкорсиз. Ҳамкорликда куч-ғурур.

Оғайнилик шунча бўлар — нимаики иш бошлабмиз,

Ҳаммасида қўлингиз бор. Ташаккур, минг ташаккур!

Инсон кимдир, меҳнат нима — бу дамлар кўрсатолди,

Шижоату курашларда етилди қаҳрамонлар.

Улуғ йўлда зафарингиз бир тарих бўлиб қолди,

Ғалабангиз шуҳратидек яшанглар кўп замонлар.

Қадамингга минг ҳасанот! Доимо пойидор бўл,

Иссиқ юзли, ширин сўзли қариндош қорақалпоқ.

Аму каби жўшқин халқсан, мудом зафарга ёр бўл,

Бир-бировга устоздурмиз, шогирддурмиз ва ўртоқ.

ЯХШИЛИК КОР АЙЛАДИНГ

Сен мудомо яхшиларга яхшилик кор айладинг,

Шу фазилат боисидан йўқни сен бор айладинг.

Бирга-бирга боғладингки сен ҳаёт сўқмоқларин,

Бу билан инсонга сен ҳурматни бисёр айладинг.

Марду майдон ҳеч чиқишмас ноумид шайтон билан,

Кенг жаҳонни сен ғанимлар кўзига тор айладинг.

Қанчалар бўлмоқни истаб ётдилар йўлингга ғов,

Бундайларни кўришдан номусу ор айладинг.

ХУШЛАДИМ

Менга бахт берган улуғ обод диёрни хушладим,

Меҳнатимнинг гулшани кенг пахтазорни хушладим.

Ўзбек элин меҳнат аҳлин номин этган мўътабар,

Заршунослик деб аталган касбу корни хушладим.

Тер тўкиб пешанадан обрў топишга аҳд этиб,

Ишлаган тишлар, деган олий шиорни хушладим.

Кўрсатиб йўл доимо — бошлаб озодлик сари,

Ҳур халқим бахш айлаган қудрат-мадорни хушладим.

Шонли йўлда ҳамқадам бўлган матонат соҳиби,

Қалби оташ, ҳусни гул жонона ёрни хушладим.

Ким ўзарга қўл бериб уйдик «оқ олтин» тоғини,

Зўр зафарлар омили қатъий қарорни хушладим.

Порлатиб машъал каби жўшқин Амунинг бўйларин,

Бир умр кетмас бўлиб келган баҳорни хушладим.

БАҲОР ЯЛЛАСИ

Гул очиб бўстонимиз яйраб чаман бўлган, қаранг,

Юртимиз равнақ топиб мардлар билан тўлган, қаранг.

Ҳар шаҳар, ҳар қайси қишлоқда баҳорнинг ҳусни бор,

Еримиз, осмонимиз ҳам мангу олган лоларанг.

Ким эдинг — ўтган изингга кўз солиб тақдирни кўр,

Дийдайингга инди нур иқбол учун бўлганда жанг.

Бахт қуёши балқиди, кўргазди бизларга жамол,

Бамисол оламни тутди янграган куй ҳам оҳанг.

Шодлигим минг бор оширди соз ила янгроқ овоз,

Ўйнагил, кулгил мудом, бўйингдан айлансин аканг.

Чеҳралар боғларда унган гул каби кулган, қаранг,

Чеҳраларга ел шу гулдан ранг олиб урган, қаранг.

* * *

Бахтимиздек мангу кулди бу давронлар,

Гулга буркади жаҳонни бу бўстонлар.

Иқболимиз каби йўллар чароғондир,

Толеимиз улуғлади шараф-шонлар.

Камол топди мард қўлларда улуғ Ватан,

Ҳаёт бўлди меҳнат билан фаровонлар.

Жонимиздан ширин кўрдик улуғ юртни,

Эл қалбига туташгандир тану жонлар.

Йиллар яна мисли қуёш улуғлади,

Номинг билан барқарордир гулистонлар.

Ватан ишқи абадийдир қалбимизда,

Йиллар ўтар унут бўлмас бу айёмлар.

ЁШЛИКНИ ҚЎМСАБ

Ёдингдами,

ёдингдами, ёр,

Ўн саккизга кирган чоғларинг?

Этганимда севгимни изҳор,

Юрагимга солган доғларинг?

Муҳаббатдан сўз очсам агар,

Қўлларингни силкиб кетардинг.

Баъзан эса ўртаб нақадар,

Таҳқир этиб, жеркиб кетардинг.

Ранжир эдим,



лекин,




ажабо,

Сенга меҳрим ошарди тағин,

Кутиб сендан муҳаббат, вафо,

Сезар эдим кўнглимга яқин.

Йўлларингда...



не қилай...




ҳайҳот!

Судрар эди ишқингнинг кучи.

Сенсиз безавқ кўриниб ҳаёт,

Бўшдек эди уйимнинг ичи.

Назаримда изсиз йўқолиб

Ўтар эди умр бемаъно.

Лекин сен-чи, қалбимни олиб,

Юрар эдинг бефарқ, бепарво...

Не ажабки, бир ёз оқшоми

Сой бўйида топдим ахтариб,

Босмоқчидек дунёнинг ғами,

— Раҳм эт, — дедим ёниб-ёлвориб.

Кулиб ерга қарадинг бирдан,

Гуноҳкордек сақладинг сукут.

Сўнг бошингни кўтардинг ердан,

Чақнаб кетди кўзларингда ўт.

Шунда, билмам, тортди қандай куч,

Не бўлгани,


ёдингдами, ёр?

Олдим ёқут лабингдан ўпич.

Ҳаётимда энг биринчи бор...

Бу ўпични эсласам ҳамон,

Кўз олдимга келар ёшлигим.

Мумкин бўлса бошлаш қайтадан,

Рози эдим, қалам қошлигим.

Рози эдим, қўлинг силкитсанг,

Рози эдим, таҳқирингга ҳам.

Рози эдим қанча ранжитсанг,

Кела қолса қайтиб ўша дам...

ЛАПАР

— Йўлларингга қарайми?

Ялиниб-ёлворайми?

Кенг пахтазор қўйнига

Сени олиб борайми?

— Жоним, сизни ёқлайман,

Ишқимиз ардоқлайман.

Сиздан уялганимдан,

Дўстлардан сўроқлайман.

— Олма отдим, чап бердинг,

Ваъдангиз ёлғон дединг.

«Саккизга» деган ўзинг,

Нечун кечикиб келдинг?

Сой бўйида боғимиз,

Йўқ юракда доғимиз.

Асло эсдан чиқарми

Ўйнаб-кулган чоғимиз?

— Тунда машъала ёқсам,

Чаккангизга гул тақсам.

Хижолат бўлмайсизми,

Табассум билан боқсам?

Кўзгинамнинг қоши сиз,

Ҳаётим йўлдоши сиз.

Меҳнатда, садоқатда

Йигитларнинг боши сиз.

ДЎСТИМГА ХАТ

Яхши кунда ҳамма-ҳамма ҳам,

Сенинг билан бирга бўлади.

Кўрсатмасин бошга тушса ғам,

Дўстларгина ҳамдард қолади.

Номардларки, тузинг еганлар

Тушиб қолса бошингга алам.

Сени олийҳиммат деганлар

Кўрсатмайди қорасини ҳам.

Содиқ қолдинг жилмай ёнимдан,

Бир суянган, ҳамдард мададкор.

Сени азиз кўрдим жонимдан,

Миннатдорман, минг бор миннатдор.

Эй ошнолар, дўстман деганнинг

Фақат юзу кўзига боқманг.

Тилёғлама, туз-нон еганнинг

Хушомадли сўзига оқманг.

Дўстман деса, дўстликча қолса,

Ҳамдард содиқ, дилкаш мададкор.

Қани энди дунёни олса,

Ҳадсиз бўлса шундай дўсту ёр.

ҚАЛБ АМРИ

Дийдор кўришмакка не етсин,

Сув ичади кўнгил кўнгилдан.

Дилкаш суҳбат кўтариб кетсин

Ғуборларни беором дилдан.

Суҳбат билан ўтган ҳар онни

Олтин билан тенг деб бил, дўстим!

Дилкаш эъзозлайди инсонни,

Қалб амрини бажо қил, дўстим!

Беқадрлар нарироқ кетсин,

Ирғитмасдан жафо тошини.

Дийдор кўришганга не етсин,

Одам силар одам бошини.

ШУНДАЙ ТОИФАЛАР БОР

Минбарни даст ушлайди,

Ўз кўнгилини хушлайди,

Нари-бери ишлайди,

Шундай тоифалар бор.

Гап десангиз қоп-қоп,

Йўқ нарсага уяр лоп.

Иш чоғи тўшакдан топ,

Шундай тоифалар бор.

Сўз тузади лунжига,

Кўз ташлар илинжига,

Кирар одам пинжига,

Шундай тоифалар бор.

Гўшт десангиз сон дер, сон,

Ароқ деб беради жон,

Чиқмас меҳмонхонадан,

Шундай тоифалар бор.

Ҳаммани ухлатади,

Тонготарда ётади,

Юмалоқ хат битади,

Шундай тоифалар бор.

Оёғу боши яланг,

Ноҳақдан қилади жанг,

Жонингга солади чанг,

Шундай тоифалар бор.

Четда писиб ётади,

Ўтганга сўз қотади,

Туҳмат тошин отади,
Шундай тоифалар бор.

Оилада жанжалкаш,

Доим келтиради ғаш,

Сўзи сўкиш аралаш,

Шундай тоифалар бор.

Бор-битгани жиғилдон,

Бойлик деб беради жон,

Айтган-дегани ёлғон,

Шундай тоифалар бор.

ҚАРСАКЛАР

Мажлис гавжум, сўзлар авжида,

Қарсак янграр қарсак кетидан.

Сўзлар ўтли, ҳужумкор жуда,

Куч олгандай юрак ўтидан.

Қўл кўтарди биров — сўз олди,

Аста келди минбар ёнига.

Бирданига зал музлаб қолди,

Мажлис аҳлин тегиб жонига.

Ҳозиргина янграган қарсак,

Қайда қолди, қайда одамлар?

Қарсак қолиб, тушгандай тарсак,

Босиб тушди сукунат дамлар.

Ҳадеб вайсар нотиқ бечора,

Овоз кетди, қўл сарак-сарак.

Қани энди топилса чора —

Уни сўздан тўхтатмоқ керак.

Тоқатлар тоқ. Чалинди ҳуштак,

Бундай пайтда раисга қийин.

Ҳуштак эмас, зарби зўр муштдек

Тушар эди бошларга қуюн.

Охир жилди минбар ёнидан,

Кучли қарсак бўлди мазмуни.

Терлаб чиқди «жанг» майдонидан,

Ҳамон қарсак қувларди уни...

БИРИНЧИ ОДАМ...

Ҳурматим зўр ўқитувчимга,

Улуғлайман уни, ҳар мудом,

Ахир шудир ақлий кучимга,

Асос солган биринчи одам.


Шудир ҳар бир фаннинг сийнасин,


Менга илк, бор очиб кўрсатган.


Маърифатнинг бой хазинасин,


Дурларини сочиб кўрсатган.

Инсонийлик таълимотига,

Шудир мени айлаган ҳамроз,

Орзуйимнинг саман отига,

Қанот бериб қилдирган парвоз.


Ўрганган шу варақма-варақ.


Бу ўзбекнинг шонли тарихин.


Халқ бахти деб, кўтариб байроқ,


Қурбон бўлган мардлар таърифин.

Шудир бериб курашдан сабоқ,

Ғалабага кўрсатган тадбир.

Шудир ёқиб йўлимга чироқ,

Адо этган ярқироқ тақдир.


Ҳалол меҳнат фазилатини,


Тушунчамга бахш этган ҳам шу.


Одамийлик зеб-зийнатини,


Одатимга нақш этган ҳам шу.

Шу ўргатди, севиб, севилиб,

Шодланмоқни, қайғурмоқни ҳам,

Истиқболга жадал интилиб,

Ташланмоқни мардона қадам.


Шу ўргатди, уйғотиб ҳавас,


Шеъриятга — ғазалхонликка.


Халқлар билан бўлиб ҳамнафас,


Тинчлик учун фидожонликка.

Шу ўргатиб хушфеъл, хушқилик,
Қайтар — деди — эъзозга — эъзоз.

Хуллас неки бўлса яхшилик,

Шудир менга ўргатган устоз.


Улуғлайман уни ҳар мудом,


Йўлдошидир насиҳат-панди.


Фахрланса арзир шу одам,


Ўстирдим деб Ватан фарзанди.

ҲАЗАР ҚИЛИНГ

Дўстлар, менинг бир танишим бор,

Болаликдан биламан уни,

Ёшлигини ўтказди бекор,

Кўча-кўйда дайдиб ҳар куни.

Насиҳатга солмади қулоқ,

Ўз «ақли»ни фақат тан олди.

Мактабда ҳам ўқиди, бироқ, —

Чаласавод ҳолида қолди.

Бирон касбга ёпишиб маҳкам.

Ўрганмади қийнаб жонини.

Ишламади, йигитликда ҳам, —

Еди доим ота нонини.

Бу ҳам турсин, пул сўраб олиб,

Карта ўйнаб йўқ, қилиб юрди.

Бироқ танқид килса, ўпкалаб,

Мушт кўрсатиб дўқ қилиб юрди.

Мудом баланд билди дастини.

Ҳақиқатга бўйин эгмади,

Уйланмади,




(айтсам ростини,

Биронта қиз унга тегмади).

Ошганда ҳам ўттиздан ёши.

На оила, на фарзанд кўрди,

Ота ўлди,




қолиб бир боши,

Ҳаёт йўлин тамом банд кўрди.

Шунда ҳам у, очиб кўзини,

Отланмади шонли меҳнатга,

Тингламади улус сўзини,

Ғойиб бўлиб кетди ғурбатга.

Қайтиб келди чарчаб, йиқилиб,

Дард орттирди куйиб ичидан.

Қаримасдан бели букилиб,

Маҳрум бўлди йигит кучидан.

Энди ҳар кун боши эгилган,
Ўлтиради сўраб чой-чақа.

Кўриб қолса таниган-билган,

Ҳазар қилиб тутади ёқа.

Ҳазар қилинг, дўстларим сиз ҳам,

Уни кўриб қолсангиз агар.

Қалтис яшаб ахир бу одам,

Ўзи берди ўзига заҳар.

Ҳазар қилинг,



инсон боласи

Бундай дардга дучор бўлмасин.

Ҳаётининг бўлмай маъноси

Ном-нишонсиз тирик ўлмасин.

ҚАДРДОНЛАР

Одам эрсанг одамий бўл дўст — қадрдонинг билан,

Эътиқодинг, яхши хулқинг, аҳди паймонинг билан.

Умрингга мезон бўлурким эл ғамида меҳнатинг,

Чўлу қирларда яратган боғу бўстонинг билан.

Ҳур Ватан иқболу бахти, ташвиши елкангдадир,

Қутлуғ ишга ҳисса қўшгил элда достонинг билан.

Катта обрў, дўстга ҳурмат, ишда ғайрат баркамол,

Жаҳд этиб қучган зафарлар, шуҳрату шонинг билан.

Яхшиларга сидқидилдан яхшилик кор айладинг,

Бўл омон юртга садоқат, дилда виждонинг билан.

Келса меҳмон туҳфадир кулган юзинг, ширин сўзинг,

Катта дастурхон ёярсан сен ҳалол нонинг билан.

Бил ҳаёт ҳикматларини дўст санго бўлгай қанот,

Дўстни топ содиқ, фидоий барча имконинг билан.

 ҚАҲРАМОНЛАР ҚАБРИ ЁНИДА

Торгина сўқмоқлардан тепаликлар ошамиз,

Қайинларни қучгандай бўртиб чиққан қоялар.

Ҳали манзили узоқ йўловчидай шошамиз,

Гўё шивирлаб қолар мармар зинапоялар.

Изларга кўз ташлаймиз — сўқмоқ тўла одамлар,

Пўлатдан бу камарни ким тортмиш тоғ белига.

Бошлар қуйи солинган, гурсиллайди қадамлар

Эътироз садосидай мармарлар тақдирига.

Тепаликка етамиз. Олдимизда кенг гулзор,

Автоматли соқчининг табаррук монументи.

Олисларга қарайди, сергак, кўзлари бедор,

Катта мармар устунга осиғлиқ қора лента.

Қабрларнинг сони кўп. Ҳар кимнинг ўз ҳаддида

Ярқираб кўринади мармар плитачалар.

Ботирлар баркамолдир асримизнинг қаддида,

Мангулик қўшиғини шивирлайди арчалар.

Рус, украин, ўзбеклар чехлар билан ёнма-ён,

Ҳаётимиз боғидан узилган гулғунчалар.

Пётр, Данил, Гиншику, Мамед, Гова, Бобожон,

Машъум уруш чанг солмиш бошимизга шунчалар...

Енгил шамол эсади, бошимиз қуйи солиб,

Таъзимга қад эгамиз. Юракларда изтироб.

Гўёки бутун борлиқ бир лаҳзага жим қолиб,

Ҳамма келиб қиларди қутлуғ даргоҳни тавоб.

Оҳиста қадам билан монумент супасига —

Гулчамбарлар қўямиз чехларнинг райҳонидан.

Қиёс этдик гулларни жаҳоннинг туҳфасига —

Ахир, бунда келганмиз дунёнинг ҳар ёнидан.

САМАРҚАНДЛИК ДЎСТЛАРГА

Самарқанд осмонининг



юлдузлари чарақлаб,

Гуллар билан бурканиб



чароғон бўлди водий.

Мардона меҳнат билан



Ватанни хурсанд қилди,

Оламга урфон берган



инсонларнинг авлоди.

Пахтакорлик дўстларнинг



кўкраги бугун, қаранг,

Кўкни ўпаман, дейди,



Нурота тоғларидек.

Соқоли қув оқарган



чолларнинг кайфияти,

Навқирон йигитлиги,



гўдаклик чоғларидек.

Шу туйғу, шу ҳис билан



чўлга баҳор келтириб,

Мўл ҳосил ундирганлар



ишининг якуни бу.

Қишнинг қор бўрони-ю



ёзнинг ёлқини демай,

Айтганин дўндирганлар



хурсандлиги куни бу.

Шеърим, Амударёдан,



тоғу тепаликлардан

Шамол каби учиб ўт,



тезда Самарқандга ет,

Шундай боришинг билан



ҳамма ёқни тўлдириб,

Қудратли овоз бўлиб



баралла жаранглаб кет.

Ғолиб дўстларга етказ



Хоразм саломини,

Оғайнилик иззати —



юракнинг каломини!

ЖОН АКА

Жон келинг, жонон келинг,

Бизга бўлиб меҳмон келинг.

Тўй устига тўйлар қилиб

Мастона-ю шодон келинг.

Рўмолимни шамол олди,

Қалбимда айтгани қолди.

Меҳнатда қаҳрамонлиги

Юракка севги, ўт солди.

Ариқ бўйлари тол эмиш,

Сув эмас, оққан бол эмиш.

Иккимизни қовуштирган

Бир тақдири иқбол эмиш.

Қутлаб келдим тўйингизни,

Кўрдим барно бўйингизни.

Ишингиз мадҳ айлар доим

Элда ният-ўйингизни.

Колхоз қўйи минг бўлади,

Сўз олтинга тенг бўлади.

Ўз аҳдида турганларга

Қалбларимиз кенг бўлади.

Газ келади Бухородан,

Табрик олдим идорадан;

Ким ёрига содиқ бўлса,

Ўтмас сира сўз орадан.

Қора сочим тарам-тарам,

Пахта бўлсин ғарам-ғарам.

Ким иззатга оёқ қўйса.

Билинг унга иззат ҳаром.

Пахта олтин, пахта бека,

Маккажўхори малика;

Қадр-қиммат керак бўлса,

Тер тўкиб ишланг, жон ака.

РАНЖИМАЙМАН

Ҳар бир одам курортга бориб,

Семиради, яйраб қайтади.

Дам олдим, деб, ҳордиқ чиқариб,

Ҳақли ҳолда мақтаб айтади.

Мен-чи ҳар гал аввалгидан ҳам,

Чарчаб-толиб, озиб қайтаман.

Илҳом қурғур олдирмайди дам,

Шеъру достон ёзиб қайтаман.

Чексиз шодлик иниб қалбимга,

Қувонаман ёзганим учун.

Басдир хизмат қилса халқимга,

Ранжимайман озганим учун.

НАВО КУЙИ

Деразамиз олди кенг яйлов,

Қўй суриси ўтар ҳар тонгда.

Чўпон йигит най чалар. Яёв,

Сури ҳайдаб чангда-тўзонда.

Ўз тилида неларнидир деб,

Жонворларни ҳайдар ўтлоққа,

Қўй-эчкилар майса ўтлар еб,

Аста-секин тирмашар тоққа.

Куй оқади сури изидан,

Мунгли садо, дилрабо, майин.

Куй қуйилар яйлов юзида,

Сури узоқ кетгани сайин.

Қуёш балқиб тоғ орқасида.

Яйлов бўйлаб тўшар нурини.

Куй янграйди жар ҳалқасидан —

Ҳайдаб кетар чўпон сурини.

Учқур еллар, шўх, саррин еллар,

Олиб келар най овозини.

Қандай хушҳолки, тўғри дерлар —

Куй олади кўнгил розини.

Кеч киради. Қайтади қўйлар.

Куй оқади чўпон найидан.

Най садоси қўзғайди ўйлар,

Жом тутқазиб ҳаёт майидан.

Чўпон ҳузурига йўл олдим.

Суриштирдим куйнинг номини,

— Бу номсиз куй. Мен найга солдим,

Янгратсин деб юрак ромини.

— «Наво куйи» бўлсин. Дил розин,

Ҳеч бўлмасин сўнгги — кейини.

Куй қаноти юрак парвозин,

Ўқтираман «Наво куйи»ни.

ТОНГ ЧОҒИДА

Кўкда ҳали юлдуз кўчмаган,

Ботиб борар ойнинг баркачи.

Ўн бағирлар туя ўркачи,

Кўчаларда чироқ ўчмаган.


Уфқда тонг кўрсатиб жамол,


Бошлаб берди шаффоф эртани,


Тун топширди эстафетани,


Кашф этиб ажиб бир хушҳол.

Тоғдан эсган еллар беозор,

Ҳайдаб кетди тонгги туманни.

Офтоб балқиб жумла жаҳонни,

Нурга буркаб этди лолазор.


Ёш арчалар баргида қиров,


Қуёш билан уриштирар кўз.


— Қани буни таърифига сўз —


Деб шипшийди ёнимда биров.

Кўкда поға-поға булутлар,

Бири қувиб, бири қочади,

Офтоб нурга йўллар очади

Ва инсонни нур билан қутлар.


Тоғ оралаб, тубанга қараб,


Ирмоқлардан оқар шалола,


Сарчашмалар кўм-кўк пиёла,


Толлар қолар кокилин тараб.

Саҳар туриб сабрсиз, бедор,

Тонгни кутиб ором оламан,

Кўкка боқиб ўйга толаман,

Кўришаман тонг билан дийдор.

ЙЎЛЧИ ЮЛДУЗ

Умримиз мазмунини



тарихга қиёс этсак,

Лаҳзалар фасл бўлур



ҳар кунимиз битта боб.

Инсон ҳаёт йўлида



яхши ном қўйиб кетса —

Мангуга эъзозланур



бамисоли офтоб.

Кимнингдир меҳнати-ку,



ахир, кирган боғимиз,

Лафзи ҳалол инсоннинг



тортиғи-армуғони.

Меҳнатни улуғлайди



табаррук тупроғимиз,

Шарофатли иш бўлур



умримизнинг қалқони.

Қутлуғ йил кириб келди,



минг бир ташвиши бор,

Ким нима қилаяпти —



сўроқлайди ҳар онда.

Туз-намак бўлаётган



ҳар ким билан иши бор,

Унинг ўткир кўзлари



ҳар қалбда, хонадонда.

Дўстим, насиҳат дема,



яхши ишинг ёдгор эт,

Замонамиз тақдири



бизнинг елкамиздадир,

Яратишу қуришни



ўзингга касбу кор эт,

Орзунинг баркамоли



бизнинг ўлкамиздадир.

Боболар босган йўлни йўлчи



юлдуз деганмиз,

Инсоннинг қудратини



мангу баркамол этди.

Биз бахтлилар элида



туғилиб туз еганмиз,

Меҳнат ҳаётимизни



безади — хушҳол этди.

УРУШГА — ЎЛИМ!

Осойишта ҳаётда кечган ҳар кун, ҳар соат

Солмоғда ойу йиллар мазмунига келур тенг.

Шоду хуррам кун кўрмоқ — инсонга бахт-саодат,

Тинчлик-қудрат, бу сўзнинг маъноси оламдек кенг.

Саҳролардан тушди йўл, ошдик баланд довонлар,

Душман кўриб бўлди лол иродамизнинг кучин.

Ҳаёт учун курашда яралди қаҳрамонлар,

Хизмат қилар буларнинг ҳаммаси тинчлик учун.

Мақсад шуки, чўлларда тинчлик шарофатидан

Шаҳарлар қад кўтариб, қалбдек чароғон бўлсин.

Инсон омон яшасин ёвларнинг офатидан,

Ҳар уй, ҳар бир хонадон тинчликка қўрғон бўлсин.

Тинчликнинг ҳужжатига қўйганда қўлимизни,

Босқинчи урушқоққа зарба бўлди ҳар қалам.

Ҳақиқат ғоялари ёритар йўлимизни,

Ўлим келсин урушга — тинчлик бўлсин мустаҳкам.

Мўл пахта ҳосилимиз, — эй, азиз деҳқон ўртоқ, —

Тинчлик учун курашга бизнинг улушимиздир.

Ҳар гектарга чигитнинг экиб тўла ҳам тезроқ,

Ваъдамизни бажармоқ муқаддас ишимиздир.

Ҳаёт, ижод, истиқбол — булар ҳамма-ҳаммаси,

Тинчлик фазилатидир, тинчлик билан барқарор.

Мангу турсин қуёшдек тинчликнинг ғалабаси,

Омон бўлсин халқимиз — зўр курашда байроқдор.

ҲАМШАҲАР

Азиз элдош, муборак, қутлуғ бўлсин бу айём,

Сенга меҳрим чексиздир, сенга таъзим-эҳтиром.

Меҳнатингдан, ўзингдан, сўзингдан олиб илҳом,

Шеърга тизиб келдим надир дилда бор калом.

Ватандошим, қувончим, севинчимсан, фахримсан,

Меҳнаткаш, жонкуярим, қадрдон ҳамшаҳримсан.

Бошим кўкка етади ҳар гал сени кўрганда,

Дўстликнинг олтин тўйи бошланмишдир ўлкангда,

Шу муборак эл-юртнинг ташвиши бор елкангда,

Яхши кунлар кўп бўлсин, шодлик бўлмасин канда,

Ватандошим, қувончим, севинчимсан, фахримсан,

Меҳнаткаш, жонкуярим, қадрдон ҳамшаҳримсан.

Бу кунларнинг тарихи илдиз олар йироқдан,

Ишни, ўзинг биласан, бошладик жинчироқдан.

Тангри бахт ато этиб бошни силаган чоқдан,

Умримиз баҳорини қутлаган гул-япроқдан,

Ватандошим қувончим, севинчимсан, фахримсан,

Меҳнаткаш, жонкуярим, қадрдон ҳамшаҳримсан.

Ўн бармоғинг ўн ҳунар — ишчисан, бунёдкорсан,

Ўқитувчи, шифокор, мураббийсан — сардорсан,

Ҳамиша эл билансан, эл хизматида борсан,

Яхши фазилатинг — мудом зафарга ёрсан,

Ватандошим, қувончим, севинчимсан, фахримсан,

Меҳнаткаш, жонкуярим, қадрдон ҳамшаҳримсан.

Ҳар битта ғиштни қўйдик қадоқ қўлимиз билан,

Эл-юртга хизмат қилдик юрак қўримиз билан,

Катта тарих яратдик ўтган йўлимиз билан,

Жасорат майдонида тутган ўрнимиз билан.

Ватандошим, қувончим, севинчимсан, фахримсан,

Меҳнаткаш, жонкуярим, қадрдон ҳамшаҳримсан.

Кенг ва равон кўчалар, фаровон, шинам уйлар,

Бўлаверсин, юртдошим, тўйлар устига тўйлар.

Дилни илҳом қитиқлаб: олиб, қочади ўйлар,

Муборак бўлсин энди бу муроду обрўлар,

Ватандошим, қувончим, севинчимсан, фахримсан,
Меҳнаткаш, жонкуярим, қадрдон ҳамшаҳримсан.

Муштарак, муқаддас бурч пахтамиз, дилимиздир,

Санъат-у, қурилиш аҳду-паймонимиздир.

Ватан мулкига ҳисса уйган хирмонимиздир,

Демакки, ризқу-рўзу, меҳнатда шонимиздир.

Ватандошим, қувончим, севинчимсан, фахримсан,

Меҳнаткаш, жонкуярим, қадрдон ҳамшаҳримсан.

Шу боиски, иш қилдик тоймай аҳду-қарордан,

Катта фазилат борми одамга номус-ордан,

Хоразм хирмонига дур тўкиб қоп-қанордан,

Бу йиғилишга келдик биз тўғри пахтазордан,

Ватандошим, қувончим, севинчимсан, фахримсан,

Меҳнаткаш, жонкуярим, қадрдон ҳамшаҳримсан.

Эл бошига иш тушса ўзинг майдонда мардсан,

Шу покиза тупроққа меҳр қўйган дилбандсан,

Юрт қувонса қувониб, ташвишланса ҳамдардсан,

Шу муборак номингга асло туширма гард сан,

Ватандошим, қувончим, севинчимсан, фахримсан,

Меҳнаткаш, жонкуярим, қадрдон ҳамшаҳримсан.

Бошинг ҳеч дард кўрмасин, ҳамишалик омон бўл,

Йиллар ўтгани сайин яшариб навқирон бўл,

Шонли ишларинг билан тарих ярат — достон бўл,

Яхши фазилат билан дўстларга қадрдон бўл,

Ватандошим, қувончим, севинчимсан, фахримсан,

Меҳнаткаш, жонкуярим, қадрдон ҳамшаҳримсан.

ОЗОД МЕҲНАТ УЧУН

Бобокалон элим, қадимий ўлкам,

Эллик баҳордирки, ёр бўлмиш иқбол.

Байраминг муборак, ғурурим, эркам,

Қутлуғ мангу боққан толе, истиқбол.

Улуғ айёмларга совға яратдинг,

Тўйга тўёналар катта хирмонлар.

Номдор бўлиб элга довруғ таратдинг,

Юрагингда сира қолмай армонлар.

Юзингда табассум, кўзларингда нур,

Чамандек гул очмиш боғуроғларинг.

Юрагингда ёлқин, қалбингда ғурур,

Тўлмиш гулдастага кенг қучоғларинг.

Ким эдинг, ким бўлдинг — ўйлаб кетаман,

Қаърига тортади ўтган замонлар.

Машъум сўқмоқларни босиб ўтаман,

Эрксизлик, бурда нон, очлик, зиндонлар...

Куйласа тор йиғлар, бахтсиз ёр йиғлар,

Ноилож, бечора, мажруҳ, нотавон.

Юракда дард билан бир диёр йиғлар,

Сира келгаймикин бахтиёр замон?!

Бизлар кўрамизми бахтли замонни?!

Хоразм қалбида қудрат қалқиган.

Қутлаб нурга ташна азиз инсонни,

Бу диёрда офтоб мангу балқиган.

Ярим аср — ҳаёт қайноқ дамларнинг,

Ҳар бир лаҳзасида фасл юки бор.

Тож қилиб бошига зўр одамларни

Тарих қаҳрамон деб қилибди иқрор.

Қадим Хоразмда, ёш Хоразмда,

Куйлар жаранглайди, табрик янграйди.

Тўй боради бу улкан азимда

Юрак сўзларини олам тинглайди.

Сўзларки, муборак бу инсон учун,

Озод меҳнат учун, шараф-шон учун.

Кўксимиздаги бу зар нишон учун,

Бахтли ҳаёт, тўкин дастурхон учун.

Бахти-иқбол учун, истиқбол учун

Ва меҳнат аҳлига қиламиз таъзим.

Катта давра учун, бу хушҳол учун,

Мангуга миннатдор гўзал Хоразм.

Бобокалон элим, қадимий ўлкам,

Неча баҳордирки, ёр бўлмиш иқбол.

Тўйларинг муборак, ғурурим, эркам,

Қутлуғ мангу боқсин толе истиқбол.

МЕҲНАТ ШАРАФИ

Варақласак достонни, кўрадурмиз бўстонни,

Курашда қаҳрамонни, зафар қучилган онни,

Меҳнати улуғлайди, шарафлайди инсонни.


Колхозимиз қучоғи, сўнмас ҳаёт чироғи,


Азиз Ватан тупроғи, гулбоғ бўлди ҳарёғи,


Байрам бўлиб кетади режалар тўлган чоғи.

Машъал деган ном билан, дилдаги илҳом билан,

Шараф билан, шон билан, дўсту-қадрдон билан

Ҳар кунни нишонлаймиз шодиёна айём билан.


Гул экдик — гулзор бўлди, бизга зафар ёр бўлди,


Дўстлар мададкор бўлди — элим фидокор бўлди,


Ўз касбини севганлар юртда байроқдор бўлди.

ХИВАМИЗДУРСАН

Неча минг йилларки умринг таъриф этган Хивамиздурсан,

Қадимийсан, гўзалсан, донғи кетган Хивамиздурсан,

Биллур, нақшин миноранг кўкка етган Хивамиздурсан,

Ундириб зар хирмон узра дурни тўккан Хивамиздурсан,

Меҳнати ҳурмат бағишлаб тўрга ўтган Хивамиздурсан.

Бахти-иқболингни кутган кўп азиз жонлар билан,

Ақли минг йилларга мазмун доно инсонлар билан,

Огаҳий, Мунис, Авазлардек ғазалхонлар билан,

Ушлашиб қўл, йўл юриб бир дўст-қадрдонлар билан,

Бағрига кўкданки юлдуз бари чўккан Хивамиздурсан.

Муборак бўлсин энди элу-юртни тутган овозанг,

Пахтадан тоғлар яратдинг, ибрат бўлди ишда андозанг,

Туйларинг қутлагайдирмиз кенг очиб биз Қўшадарвозанг,

Ашула, ялла, куйда меҳнатингдан янгратиб оҳанг,

Шуҳрати дўсту қадрдонларга етган Хивамиздурсан.

Йигитлар офарин дер моҳитобонларни кўрганда,

Ватан раҳмат демоқда катта хирмонларни кўрганда,

Жаранглайди қасида марду майдонларни кўрганда,

Йигит-қизлар, онахонлар, отахонларни кўрганда,

Муборак ушбу йилда донғи кетган Хивамиздурсан.

Мурод айлаб етибсан, энди бу йўлинг равон бўлсин,

Ҳамиша кўрганинг ҳурмат, шараф бўлсин ва шон бўлсин,

Қувончинг тўлқин отсин, бошинг узра бир жаҳон бўлсин,

Дегаймиз бахтимизга дўст-қадрдонлар омон бўлсин,

Меҳнати ҳурмат бағишлаб тўрга ўтган Хивамиздурсан.

ВАЪДАБОЗ

Мажлис бўлса гап бермасди

Жилмай трибунадан.

Ўйлайсизки — сут ўрнига

Гап эмипти онадан.

Ўлғон тўқиш ҳамишалик

Андишаси ва ўйи.

Кўкрак кериб одамларни

Алдаб келди йил бўйи.

Ишлар чатоқ. Эндиликда

Қарай деса юзи йўқ.

Алдаб бўлди. Сўзларининг

Аввалгидек тузи йўқ.

Бошқа йўлга ўтиб олди

Қарамайин ҳаш-пешга.

Уста бўлди ўз айбини

Бировларга тўнкашга.

Иш десангиз вайсай бошлар

Бирдан ёздириб бандни.

Ҳа, дегунча койиб кетар,

Эшматни ё Тошматни.

Терим деса сабаб топди

Машинани қоралаб.

Доим азоб бериб келди,

Юракларни яралаб.

Тунов куни йиғин бўлиб

Қўзғатдилар мансабдан.

Иш юришиб, қулоқлар ҳам

Тинчиди ёлғон гапдан.

АЗОБ ЧЕКСИН ЖОН...

«Жон ширин» дейдилар, бу тўғри! Бироқ,

Уни ёқмоқ керак асрамоқ учун —

Қийналиб, ўртаниб, куйиб яхшироқ,

Токи, оловлансин чиқариб тутун.

Майли, доди бориб етсин фалакка,

Майли, шафқатсиз, деб айласин хитоб.

Майли, айб юкласин ақлу юракка,

Роҳат кўролмайди чекмаса азоб!

ШОДИЁНА

Бугунги кун ўзгача,

Бугун якун ўзгача,

Зўр шодлик қитиқлайди

Юракларнинг торини.

Куй бўлиб жаранглайди

Ҳар жумла, ҳар сўзгача,

Қувонч, севинч қамрамиш

Хоразм диёрини.

Бир лаҳза чекинамиз,

Узоқларга кетамиз,

Кўрамиз авлодларнинг

Қон ютган чоғларини.

Хаёллар оғушида

Кўз илғаймиз, ечамиз

Тутқич бермай ўртаган

Ҳаёт жумбоқларини.

Тарих саҳифалари

Бирма-бирлаб ўтаркан,

Бошларга тож қиламиз

Ушбу бахтли онларни.

Қадимий эл Хоразм

Елкасида кўтарган,

Қорақум  чўлларидан

Ўтолган карвонларни.

Бир ўлкаки, ўтмиши

Маъсум, зулмат ва юксак.

Кўргилиги ҳар нега

Тошу бардош келади.

Шундай ҳаёт кечирган

Бунда жафокаш инсон,

Ўтмишини ўйласак

Кўзларга ёш келади.

Бахтини Оллоҳ очган
Истиқболга мушарраф.

Пахтани бахтим, деган

Қўш орденли ўлкамсан.

Бугунги кун айёминг

Меҳнат келтирган шараф.

Ҳусну чирой бобида

Навбаҳордай кўркамсан.

Биз даст кўтариб олган.

Байроғимизда яна —

Яна битта зар нишон

Қалбга илҳом солибдур.

Бу мукофот, бу йиғин,

Бу муборак тантана

Билингки, қутлуғ йилдан

Ёдгор бўлиб қолибдур.

Не дедик шу бўлади —

Шундай шиор сафарга,

Аҳдимиз бажо қилмоқ

Виждонимиз фармони,

Юракка қудрат қўзғаб

Ундар янги зафарга,

Миллионлаб тонналардир

Ўзбекистон хирмони.

Бугун даврамиз катта.

Тўримизда меҳмонлар —

Қорақалпоқ элидан

Келишди қадрдонлар,

Шу муборак даргоҳда

Ҳамма-ҳамма бўлиб жам,

Жаҳон-жаҳон қувончни

Кўрмоқдадирмиз баҳам.

ДЎСТЛИК ҚУДРАТИ

Бирга ўсдик елиб-югуриб,

Баҳам кўрдик бир бурда нонни.

Қадрладик кўзларга суриб

Она тупроқ, ёруғ жаҳонни,

Тақдир бизни ҳар ёнга отди,

Зор кутишдик бир-биримизни.

Улуғламоқ қудрат уйғотди

Биз туғилган шу еримизни.

Кўпни кўрдик. Бешафқат ҳаёт

Гоҳ етказиб мусибат, алам,

Гоҳ иш юриб — ёзардик қанот,

Гоҳ қаддимиз тутар эдик хам.

Дўстлигимиз қудрат бағишлаб,

Енгиб ўтдик қанча қир, довон.

Олдик ҳаёт тизгинин ушлаб,

Айтаверсак ўзи бир достон.

Кўз ўнгимда дўстлик қудрати,

Офтоб каби бўлур намоён.

Забардастдир инсон қудрати,

Дўстлик билан қудратли инсон.

Дўстлик бўлса, ҳали оламга

Дард етмагай, алам етмагай.

Бахти ато бўлса одамга,

Ҳаёт уни дўстсиз этмагай.

ФАРЗАНД

Сен она кўзисан, бахтнинг ўзисан,

Отанинг даврада айтар сўзисан,

Сенинг билан бордай бу ёруғ ҳаёт,

Сен белга мададсан, парвозга қанот.

Кулдириб келишинг, илк бор кулишинг,

Оёқ очиб апил-тапил юришинг,

Тил очиб айтганинг — ширин сўзларинг,

Жонга роҳат берган қора кўзларинг,

Болдан ҳам ширинсан, дилинг дилга банд,

Сен шундай гўзалсан, мўътабар фарзанд!

Она кўз тутади мудом йўлингга,

Агар тикан кириб қолса қўлингга,

Чиқиб бечоранинг жиғибийрони,

Оғзида қолади чайнаган нони.

Ўтса ёстиғисан, юрса йўлисан,

Ҳаёт манзилига чўзган қўлисан.

Қани ота-она сайр этса боғинг,

Сен деб ранжимаса, кўрмаса доғинг,

Оила кўркисан — дилларга пайванд,

Сен шундай гўзалсан, мўътабар фарзанд!

Онанг мактаб сари йўллаб қолади,

Ором тортиб енгил нафас олади,

Манзилга ошгандай бир зинапоя,

Қувончи ичига сиғмас ниҳоя,

Шу қувонч онани ташлаб кетмагай,

Ҳасрату ғамларга бошлаб кетмагай,

Фарзанднинг доғини азалу азал,

Кўрмаса бўлғуси бу ҳаёт гўзал.

Шафқатсиз табиат ҳеч бермасин панд,

Сен шундай гўзалсан, мўътабар фарзанд!

ЎЛКАМИЗДА БАҲОР

Аму қирғоқларида баҳор ёйди қанотин,

Майсаларнинг хуш бўйи ўлкамизни безади.

Сафарга жабдуғлади миришкор деҳқон отин,

Қалбларнинг ҳарорати водиймизда кезади.

Ким санабди ҳар галги ўрик гул сочганини,

Неча баҳор келипти — будир тарихнинг иши.

Биз билмаймиз ўлкамиз бундай гул очганини,

Авлодларга кўрсатган энг мўътабар юмуши.

Виждоним буйруғи деб ҳамла уриб қайирга,

Боғу роғ қилмоқдамиз қақраб ётган ерларни.

Замонлар ўтиб авлод келганида сайрга,

Бошига тож этажак бунёд этган шерларни.

Худди олтин конининг топгандек дарагини,

Ҳар бир ишни қилганда кайфи-ку чоғ бўлади.

Кузакда ният билан сақлаган данагини

Шу куни кўмиб қўйса эртаси боғ бўлади.

Ўнбағирни ўмириб дарёни бураяпти,

Кўкка совуряпти Қорақумни солиб чанг.

Қалбин ҳавоза қилиб бир ҳаёт қураяпти,

Авлод-аждодимизнинг ниятига ҳамоҳанг.

Ташна ётарди водий, қани энди сув қайда?

Замона қаттол бўлса умр зое кетади.

Бугун кураш қайнади «дулдул ҳатлаган» жойда,

Бундан яшил аланга — ҳаётга жон ўтади.

Забардаст машиналар бўкирганча уради

Асрлар оша турган қояларга ўмганин.

Қизилқум кўриб гўё уввос тортиб туради,

Шу қудрат жарликларни бир зарб билан бузганин.

Яшил аланга ёриб Туямўйин тоғини,

Баҳор гулга буркаган водийга йўл олмоқда.

Инсон бахти учун деб истиқбол байроғини

Ушлаб ўтилган ҳар зум тарих бўлиб қолмоқда.

Бирида инсон ҳукми, инсоннинг буюрмиши,

Юрагу тилакларнинг хоҳиши — амри бордир.

Бари эртаги куннинг ташвиши-ю юмуши,

Фаровонлик ғояси машъалдир, байроқдордир.

Гўзал баҳор нафаси, баҳорнинг ҳарорати,

Баҳорнинг қистови бор, барида баҳор гашти.

Бугунги иш эртанинг роҳати, фароғати,

Бир тариҳдир бу ишнинг лаҳзалик қайноқ шашти.

Баҳор ярашиб тушган ҳуснига, жамолига

Курашимиз барқ урар, баҳордек йўл ошади.

Баҳор билан борамиз сафарнинг камолига,

Бундай қутлуғ сафарга шу фасл ярашади.

Озодлик сафари қалбимиздек кенг, равон,

Ўзимизни бу йўлда сафарбар деб биламиз.

Бобом ўгити билан ошиб ҳар кун бир давон,

Ташлаган ҳар одимни бир зафар деб биламиз.

       ТОЛ

Йиллар ўтиб, камолга етиб,

Соя берди сув бўйида тол.

Из бурилиб, йўл шундан ўтиб,

Оромгоҳга айланди. Хушҳол!

Шийпон тушди. Ҳар куни гавжум,

Китоб, суҳбат... Гоҳ соз янграйди.

Тол товланар фахрланиб жим,

Баъзан шундай овоз янграйди:

— Диллар яйраб, илҳом олади,

Отасига раҳмат экканнинг.

...Халқ ёдида номи қолади,

Яхши ишга қўли текканнинг.

ХОРАЗМНИНГ АЗИЗ МЕҲМОНИ

(Бухоро — Хива газ қувури

қурилишига бағишланади)
Аму йўли — тарих кўзгуси,

Минг йилликлар даври елкада.

Сув — ниятнинг азиз, эзгуси —

Бўлиб келди қадим ўлкада.

Чанқоқни бир босмоқ орзу деб,

Кўтарилди оҳ ила додлар.

Қирғоғида бир қатра сув деб

Уввос тортди авлод-аждодлар.

Қояларда доғи бор қоннинг —

Эзиб келмиш замоннинг зўри.

Шу дарёга боқим деҳқоннинг

Бир умрга қуриган шўри.

Шу қоялар тикка қадалган

Қирғоқларда гуркирар ҳаёт.

«Дулдул отлаган»1 деб аталган

Қирга шерлар суриб келди от.

Қўша қувур — ҳиммат камари,

Меҳмон келар — яшил аланга.

Зўр курашу орзу, амали

Жон бахш этиб қақшаган танга.

Шу қоялар ёнидан ўтиб

Бизларга бахт элтаётганлар,

Ҳар қадамда бир достон битиб

Узоқларга кетаётганлар.

Сизга деймиз юрак айтганин,

Манзур бўлса бошимиз осмон.

Кураш якун бўлиб қайтганин

Куйлаш қандай шараф, қандай шон!

1 Амударёнинг тор жойи. Афсонага кўра шу ердан дулдул ҳатлаб ўтган эмиш.
* * *

Бизга келади меҳмон,

Кўнгил қувончи жаҳон.

Гуллар пояндоз бўлур,

Ғунча очганда бўстон.

Чиқсин келинчак қизлар,

Хандон ширмойи юзлар,

Тарих кўз тутган дамга

Бўлдик муяссар бизлар.

Машшоқ, жаранглат созни,

Қутлаб баҳорни, ёзни,

Этган бошимиз осмон,

Яшил аланга — газни.

Қудрат эндирди белга —

Ўлкам бурканар гулга.

Раҳмат, айтамиз элга

Илҳом бахш этган дилга.

Ўлкам баҳорга боқдинг,

Бўлди темир йўл бахтинг,

Гўзал Хоразм, доим

Чиқсин рўёбга аҳдинг.

* * *

Айланаман жонингдан,

Куч олиб илҳомингдан,

Айтган ҳар каломингдан,

Юборган саломингдан.

Бахт учун шимардим енг,

Қизилқум бағримдек кенг,

Айтганинг қулоғимда —

Сўзларинг жонимга тенг.

Қоялар баланд-баланд

Юрагим меҳрига банд,

Уланган қувурлардек

Қалбимни қилдинг пайванд.

Барханлар тепа-тепа,

Севмайин сени нега?

Муносиб бўлса басдир,

Сен ёрим ҳурматига.

Меҳнатда яратдик шон,

Муҳаббат, улуғ достон.

Қалбимиз ҳарорати

Чўлларни қилар бўстон.

* * *

Миниб қорабайирга,

Чиқиб кетдик сайрга.

Қўриқ очиб, гул экдик

Ўнбошдаги қайирга.

Кўриб жамолинг ойда,

Дилда ўт бўлди пайдо.

Кириб қолдинг юракка

«Дулдул отлаган» жойда.

— Қиё боқмай ўтдингиз,

Мендан йироқ кетдингиз.

Жавлон уриб олисда,

Бунча муштоқ этдингиз.

— Қувурга қувур тақдим,

Сенга термилиб боқдим;

Машъал бўлиб меҳнатим,

Юрагингга йўл топдим.

— Аввал тер тўкиб ишланг,

Кейин қўлимни ушланг.

Қойил қилинг, бўлмаса,

Қўйинг, йўлимни тўсманг,.

— Йўлдан қайтган эмасман,

Мен сен айтган эмасман.

Сўзим бажо қилмасам,

Ўзим йигит демасман.

— Этик ечмай сув деманг,

Бўш гапни орзу деманг.

Сабабга тоқатим йўқ.

«У бўлди, ё бу», деманг.

— Хўп, мен сўзни кесаман,

Шамол бўлиб эсаман.

Қизилқумни сизни деб,

Меҳнат билан кезаман.
ҒАЗАЛХОН ҲУРМАТИ

(Қурбон ота Исмоиловга)
Ғазалхон таърифида

Кўп сўйлаш даркормикин?!

Мисралари сайратар

Юракларнинг торини.

Қалб садосин ўлчарга

Мезону тош бормикин,

Тарих юрар етаклаб

Ўзининг ҳамкорини.

Биз уни устоз деймиз,

Заҳматкаш елкасига

Асрлар меросини

Кўтарган нуроний чол,

Машшоғу бастакорлар,

Шоирлар ўлкасига

Шеъриятдан нур сочди

Қилиб дилларни хушҳол.

Ўзганин куйга солиб,

Қўшиқ айтиб гоҳида,

Халқни мубораклади

Жарангловчи соз билан,

Далаю фермаларда,

Дўст-ёрлар даргоҳида.

Меҳнатни улуғлайди

Қудратли овоз билан.

Кимки манзур иш қилур

Меҳр, эътиқоди билан —

Мангу навқирон қолур

Бахтли замонамиздек,

Халққа умрдош бўлиб
Меҳнат, ижоди билан,

Ҳамиша гул очади

Севган достонимиздек.

Бугун юз ёшга тўлмиш

Шу боғда битта ниҳол,

Меваси мафтун этибдур.

Роҳатини кўради

Бўлиб ҳамиша хушҳол,

Кимларки умид билан

Боққа ниҳол экибдур.

СЎЗЛАРИНГ

Ўт-олов бўлдингми — дилга ўт ёқибдир сўзларинг,

Аҳли инсон қалбига шундай ёқибдир сўзларинг.

Қалбу дил илҳом олур ҳар бир калом маъносидан,

Жон бағишлаб шунчалар дилга оқибдир сўзларинг.

Билмадим гулдасталарим бу умр бўстонидан.

Бамисоли чеккасига гул тақибдир сўзларинг.

Жумлалар ой шуъласи — ойдан узиб олдингми ё,

Тинглаганнинг қалбида учқун чақибдур сўзларинг.

Ким деди монанд бўлур доим унга деган сўзи,

Кимсага ўзинг бўлиб гулгун боқибдир сўзларинг.

Сўзла, жонон, сўзлагин кўзим-қулоғим сендадир,

Ишқ уйингнинг лаҳжасин дилда ёқибдир сўзларинг.

АЙТАМАН

Тингла, дилбар, сенга айтар



бир гапим бор, айтаман,

Қўлларимда мутрибона 



янгратиб тор айтаман.

Айта олмай куйганимдан 



ҳажр ўтингда неча кун,

Андалибдек хониш айлаб,



оҳ уриб зор айтаман.

Зора лутфу ҳимматингни



уйғотолса нолишим,

Бахтлиман деб шодлигимни



элга ошкор айтаман.

Боумидман илтифотинг



шарбатидан, эй нигор,

Тут қадаҳни ошиқона,



куйлаб алёр айтаман.

Имтиҳон эт, майли, меҳнат,



ишқ, вафодан, айби йўқ,

Шарту амринг бўлса сўзла,



сенга такрор айтаман.

Бор ишончим қувватимга —



ерда қолмас буйруғинг,

Халқ, Ватан, ёр олдида



бу сўзни ҳушёр айтаман.

Мен-да сендек соҳибиман 



пахтакорлик касбининг,

Ёр, висолинг дарди бирлан,



тингла, ашъор айтаман.

* * *

Ҳар бир йилнинг ўз мазмуни бор,

Ҳар йилнинг ўз масъулияти.

Сўзи ишда топади қарор,

Ҳалол бўлса кимнинг нияти.

Байрам яқин. Якунланар йил,

Ўзгачадир ҳисоб-китоби.

Сирға қилиб қулоғингга ил,

Яхши якун — унинг хитоби.

Кимки виждон сўзини айтди

Ва билдирди — ўйнаб-кулади.

Кимки айтган сўзидан қайтди,

Элдан қолди — ўзи билади...

Ҳамма ёқда тарозу тошлар,

Тортилади грамм-граммга.

Кўпни кўрган бу азиз бошлар

Яна ўзни урмасин ғамга.

Ерга қараб ўрганмаганмиз,

Кўрсатмасин — алами ёмон.

Бир оила, бир жону танмиз,

Ҳеч ким ранжиб кўрмасин зиён.

Эл билан бир юрган одамга

Элдан қолиш қаттиқ малолдир.

Хас-чўп илинмасин қадамга,

Ишга зўр бер, ишни авж олдир.

Баҳор чоғи экинлар экиб,

Минг хил кўчат ўтказдинг боғда.

Шунча йиллар заҳматин чекиб,

Яхши кунда қолмагин доғда.

Ҳамишалик изингдан юриб,
Ҳамишалик бош-қош десинлар.

Ҳамюртларинг ҳурматда туриб,

Сени азиз йўлдош десинлар.

Сен олимсан. Бундай гап-сўзни

Ким қўйибди менга айтишни.

Меҳнат билан танидинг ўзни

Ва билмайсан сўздан қайтишни.

Меҳнат билан етдинг муродга,

Меҳнат билан топгансан камол.

Содиқ бўлиб шу эътиқодга,

Ҳамишалик шундай бўлиб қол!

ҲАЁТ

Қандай ширин, қандай кўркамсан,

Нима бўлур сенинг билан тенг.

Боғу роғим, ҳовлим, ўлкамсан,

Мурувватли қучоқларинг кенг.

Бунёдкорсан, инсон қўлига

Тутқазгансан қудратли жилов.

Нур сочгансан унинг йўлига,

Сен эрурсан нокасларга ғов.

Сени деган авлод-аждодим,

Сени деган бутун мавжудот.

Одам ўтган изини ёдлар.

Қўйиб сенга меҳру эътиқод.

Одамзоднинг суянган тоғи,

Ўзинг борсан унинг бахтига.

Сен борсанки, гул очар боғи,

Суянади тожу тахтига.

Умр қисқа, йиллар саноқли,

Инсон деган боради қариб.

Бу — ҳақиқат: одамзод нақши,

Сен қоласан яшнаб-яшариб!

АССАЛОМ

Ассалом, дил ифтихори, ассалом,

Толеим кулган диёри, ассалом,

Куйларим овози, тори, ассалом,

Сўзлари жоннинг мадори, ассалом,

Ўзлари кўнглим баҳори, ассалом.

Сўз бериб, айтганида турган йигит,

Отини яйлов томон бурган йигит,

Меҳнатин давронини сурган йигит,

Сўзлари жоннинг мадори, ассалом,

Ўзлари кўнглим баҳори, ассалом.

Соғиниб айтдим қўшиқ тонг чоғида,

Сайр этай деб бирга колхоз боғида,

Бахтимиз топдик Ватан тупроғида,

Сўзлари жоннинг мадори, ассалом,

Ўзлари кўнглим баҳори, ассалом.

УЛУҒ ЙЎЛГА ЧИҚДИНГ

Фарзандга нечоғлик бўлса меҳрибон.

Ўсиб-улғайтирган она тупроғи.

Бизда ўқувчига шундай қадрдон,

Ўқитган мактабин меҳри-қучоғи.

Мактаб мураббийдир, устоздир, асли

Шу ерда кўзини очади бола.

Қиёс қилайликки, ғунчада гулдан,

Инсон қўли билан яралди лола.

Илм-урфон уйларин ёқиб-куйдириб,

Фаннинг йўлларига қуриб тузоқ-ғов,

Бизни қул қилмоқни қилиб андиша,

Ватанга ёпирилиб келганида ёв,

Украин олими кўчганда шарққа,

Тинч ёза олмасдан охирги бобин.

Белорус уйига бостириб кирган

Фашист куйдирганда минг-минг китобин.

Шу пайтда сенга дафтару қалам,

Ушлатганди онанг сочингни ўриб.

Отанг окоплардан хат ёзган эди,

Китоб ўқиётган суратинг кўриб.

Мана ўн йил ўтди, унинг мазмуни,

Сен ўқиган китоб маъносидек кенг.

Бахтинг шунчаликки, уйқусиз тунлар,

Ташвишин зафарга қилолгансан тенг.

Юракдан қутлади хурсандлигингни,

Аттестат тўйингда бўлганлар меҳмон.

Улуғ йўлга чиқдинг — ҳаёт йўли бу

Ҳар лаҳза қучгансан шавкат ила шон.

ИЛМ ИШҚИ

Сенга дўстинг кўнгли қадар,

Соф ва тетик меҳрим бор.

Тингла сенга атаб ёзган,

Қасидам бор, шеърим бор.

Сен табибсан кўзсизга кўз,

Карга қулоқ берувчи.

Мўътабарсан Ватан учун,

Қўлга яроғ бергувчи.

Онам сут ва меҳнатим — нон

Сени берганингдур илм.

Шу туфайли миннатдорман.

Сендан мангу шод дилим.

Очиб менга дарсхонани —

Илму-урфон уйини,

Сен ўргатдинг Алишернинг —

«Хамса»сини, куйини,

Фарҳод ила сирдош бўлдим,

Навоий-ла суҳбатдош.

Мард Баҳромни устоз тутдим,

Отишликда ёвга тош.

Эртак айтиб баён этдинг,

Ватан! деган эрлардан.

Устоз тут деб даъват этдинг,

Жангда енгган шерлардан.

Сенда билдим пулемётни,

Тилсимини-тилини.

Мен жангчиман Ватан учун,

Олишаман майдонда.

Педагогман ўз ишимни,

Шараф билиб ҳар онда.

РУЛДАГИ ҚИЗ ҚЎШИҒИ

Меҳнатим шону-шарафдир, касби-корим бор менинг,

Толеимни куйлагувчи дилда торим бор менинг,

Гоҳи ялла, гоҳ қўшиқ, гоҳ ёр-ёрим бор менинг,

Яхшиларни дўст тутинмоққа қарорим бор менинг,

Элдаги олтин хазинам пахтазорим бор менинг.

Тинмадим элимга хизматлар қилиб жоним билан,

Яшнадим, етдим камолга дўст қадрдоним билан,

Не муродим бўлса етдим меҳнатим шоним билан,

Халққа хизматлар қилурман бори имконим билан,

Бахти кулган Хоразмдек гул диёрим бор менинг.

Юртга меҳримни юракка жо этиб ёд айладим,

Хизматим бирла Ватанни доимо шод айладим,

Бир кўринглар — чўлу қирни мангу обод айладим,

Боғу роғларни кўринглар — қирда бунёд айладим,

Доимо менга мададкор дўсти ёрим бор менинг.

Пахтамиз мўл бўлдики, ишлаб ҳалол меҳнат билан,

Чўлу қирларда кўтарган қад ниҳол меҳнат билан,

Элда ҳурмат топгусидир, ёшу чол меҳнат билан,

Неки режалар тузибсан, қил хаёл меҳнат билан

Толеимни куйлагувчи қўлда торим бор менинг.

Техника дўстим бўлиб мен ушлаганман рулини,

Етгуси меҳнат билан ким қайга чўзса қўлини,

Даврадошлар тушгисидир яхшилар ўнг-сўлини,

Пешана тери билан ҳар ким топар бахт йўлини,

Техника измимдадирки, касби корим бор менинг.

Даврага кел, куйла, машшоқ толеим мадҳ этгали,

Ишлашайлик бирга-бирга биз ниятга етгали,

Бил керакдир отга қамчи тезда олдга ўтгали,

Эс шамол, дўстларга диллардан саломлар элтгали.

Бахтиёрлар элида кўп дўсти-ёрим бор менинг.

 ХОРАЗМ ГАПИРАДИ

Хоразм гапиради, элга ҳисоб айтади,

Полвонлар курашида эришган зафаридан.

Гўё Қорақум оша катта карвон қайтади,

Узоқ йўлни орқада қолдирган сафаридан.

Аму бўйлаб чўзилган, бир-бирига айқашган,

Дарё тўлқини эмас, пахтамиз ғарамлари.

Ҳеч ҳам унут бўлмайди қалбларда тўлиб-тошган,

Мард Жайҳуннинг илҳоми — курашнинг зўр дамлари.

Халқимиз бош бўлиб ташлаган қадамимиз

Қутлуғ, муборак бўлиб, юзимиз ёруғ қилди.

Зўр кураш ҳовурида ўтган ҳар бир дамимиз,

Меҳнатимиз рамзини достону довруғ қилди.

Қаддини ростлаб бугун гапиради Хоразм,

Юзни ёруғ қилай деб ишладим, — дейди, — ҳалол.

Дейдики, фарзанд гўё отага қилиб таъзим,

Халқ, Ватан, айтганим мана, армуғоним ол.

Нуроний чолдан тортиб ва этак тақиб олган

Ўқувчи болагача — ҳамманинг ҳиссаси бор.

Ваъдага вафо қилиб сўзида қатъий қолган

Хоразм шу боисдан бўла олди байроқдор.

Азиз ҳамқишлоқларим, зафар бўлсин муборак,

Ғалабангиз қутлаймиз, ғазалим-шеърим билан.

Бу юриш, бу ғолиблик зўр бирдамликдан, дарак,

Ватанга сизникидек бўлган чин меҳрим билан.

Тўй бошласак ўрни бор, лекин сиғмайди дилга,

Пахтамиз ҳали тоғ-тоғ, буни кўрган билади.

   Пировард зафаргача деб сўз берганмиз элга, —
   Хоразм йигитлари айтганини қилади.

Шундай тўй қиламизки, бедов чопиб улоққа,

Ким ўйинга тушмаса кўнглимизга келади.

Хабарчилар тўйга деб айтиб яқин-йироққа,

Енг шимариб хизматда югуради-елади.

* * * 

Қўрғон бўлди ҳар бир уй-ҳовли

Зафар ишқи порлади дилда.

Оловланиб қалбларнинг ҳоври

Ҳамма зар тўн кийди бу элда.

Жанггоҳ бўлди бутун мамлакат,

Аскар сезди ҳар ким ўзини.

Эл-юрт билан қилди ҳаракат,

Елга бермас айтган сўзини.

Азиз Ватан ғалаба тўйинг

Қутлуғ бўлсин, яшайвер мудом.

Дунё узра ошиб обрўйинг,

Бағишлайвер тинчлик ва ором.

ДАВРАДОШ

Даврадош доимо бўлгин омон,

Истагим топгин мудом меҳнатда шон,

Шуни дегай токи бор бу танда жон,

Сенга чин йўлдош эрур ёруғ жаҳон.

Сен мудом кўнгил уйин чоғ айладинг,

Қақраган чўлларни гулбоғ айладинг,

Яхшиликдан кўкрагинг тоғ айладинг,

Сенга чин йўлдош эрур ёруғ жаҳон.

Одам одам элда йўлдоши билан,

Бу умр боғида қўлдоши билан,

Ҳам тарозуга қўяр тоши билан,

Сенга чин йўлдош эрур ёруғ жаҳон.

Сен билан бўлсам ўзим хуш тортаман,

Кенг ва ёруғ йўл бўладир ҳар томон,

Бу жаҳонда дўсту ёр бўлсин омон,

Сенган чин йўлдош эрур ёруғ жаҳон.

Даврадошсан, шунчаки хамсўз эмас,

Нокасу ножинсни инсон дўст демас,

Дўст бўлган фақат ўз ғамин емас,

Сенга чин йўлдош эрур ёруғ жаҳон.

Даврадошим, бош омон бўлгай мудом,

Ҳамма-ҳамма ҳақ томон бўлгай мудом,

Қалбу дил шодлик билан тўлгай мудом,

Сенга чин йўлдош эрур ёруғ жаҳон.

ЮРАГИНГ ҲАҚИҚАТ ЧЎҒИДА ЁНДИР

Инсон яхши хислат билан инсондир,

Яхши хислат унга бағишлар чирой.

Қалбингни ҳақиқат чўғида ёндир,

Эл ташвиши юрагингдан олсин жой.

Ҳақни дер, ноҳақни тилингга олиб,

Гувоҳликка ўтиб қуруқ лоф урма.

Эл ичра беҳуда гап-сўзга қолиб,

Умрингни бемақсад изларга бурма.

Миш-мишга берилма фисқу фасоддан,

Одам ахир қачон кўрипти фойда.

Ҳеч наф чиқармиди сўнгги фарёддан,

Дилга яра қўнар иғво бор жойда.

Бўлсин қаддинг расо, сўзингда субут,

Камтар бўл, дилкаш бўл, ҳеч катта кетма.

Асабга тизгин бер, тут ўзингни, тут,

Сиз-биз деган гап бор, сан-манга ўтма.

Умр деган нарса беҳисоб эмас,

Йўлларингда яхши излар солиб кет.

Инсон дўстсиз ўтган кунни кун демас,

Яхшилар қалбида мангу қолиб кет.

Инсон яхши хислат билан инсондир,

Яхши хислат унга бағишлар чирой.

Қалбингни ҳақиқат чўғида ёндир,

Эл ташвиши юрагингдан олсин жой.

ҲАЙКАЛ

Серқатнов кенг йўлнинг бўйида

Қад кўтарган монумент-ҳайкал.

Ҳар кимсанинг фикри-ўйидан

Жанг йиллари ўтар галма-гал.

Машъум уруш ҳар хонадонга

Яра солди, жафолар солди.

Чангал уриб аҳли инсонга

Манман деган шерларни олди.

Йил ўтади, умр ўтади,

Хотирадан кўчмайди бироқ,

Авлод-авлодларга етади,

Бўлса ҳамки кўзлардан йироқ.

Бир кампирнинг ҳайкал ёнидан

Ҳар гал ўтганин кўраман,

Фарзанд ҳисси қайнар қонида,

Сўрашамиз, салом бераман.

Ўттиз йилки, фарзанд дийдори

Она кўксин қилади пора.

Ўттиз йилки, висол бедори,

Ўттиз йилки, тополмас чора.

Ўттиз йилки, она бағри қон,

Соғинади, йўлга қарайди.

Ўттиз йилки, бедор онажон,

Ўтган-кетганлардан сўрайди.

Ҳайкал ёнин қилибди гулзор,

Қандай кўркам-шинам хиёбон.

Фарзандини соғиниб озор —

Чекиб яшар мушфиқ онахон.

Серқатнов кенг йўлнинг бўйида,

Қад кўтарган монумент-ҳайкал.

Ҳар кимсанинг фикр-ўйидан,

Жанг йиллари ўтар галма-гал.

ЧАШМА

Сероб чашма йўл ёқасида,

Мамнун эди ўтган-кечганлар.

Йўли тушганларнинг ҳаммаси

Бу чашманинг сувин ичганлар.

Бунёд этган кимлар ва қачон,

Кўз очибдур қайси замонда?

Тарихини кекса отахон,

Сўзлар эди аҳён-аҳёнда.

... Қўш ташлади бу ерда карвон,

Чиқиб келиб Қорақум ёқдан.

Қум аралаш заранг қотган нон —

Қани энди ўтса томоқдан.

Идишларда тугаб қолди сув,

Қумга бош қўйди жонворлар.

Бир қултум сув истак ва орзу, 

Карвон ерни пайпаслаб борар.

Барча маҳкум бўлди ўлимга —

Сув тугаса тугайди ҳаёт.

Ажал дейди: «Тушдинг қўлимга,

Ҳукмимдасан, эй одамзод».

Шу ўринда чашма қазишга,

Карвонбоши берди фармойиш.

«Ҳамма тезда киришсин ишга!»

Ва бошланди жонзада бир иш.

Кўп қаздилар, чашма кўз очиб,

Карвон аҳлин этди баҳраманд.

Гўё офтоб нурларин сочиб,

Қалбу дилни қилиб олди банд.

Йиллар ўтди. Карвон изидан,
Карвон келди, оқди карвонлар,

Кўз олмай чашма юзидан,

Ўтиб кетди қанча замонлар.

Тунов куни йўл тушди. Бордик,

Чашма лим-лим. Шамол ўйнайди.

Шу кечаси тунаб ҳам қолдик,

Сув бор! Мангу ҳаёт қайнайди.

ОНАИЗОР

... Ғарбда жанг боради. Йигит кетяпти,

Фарзанд кўксидадир онанинг боши.

Бечора... Кўз ёши милт-милт этяпти...

Бу — ҳайкал. Тепада Хоразм қўёши.

... Ҳар гал-ку бошини она кўксига

Йигит қўяр эди. Бу гал — онажон...

...Онаизор бугун куйган, ўксиган,

Жангга йўллаяпти ўғлин меҳрибон.

«Ёвга омон берма! Азиз тупроқни

Ифлос панжалардан халос этиб қайт!

Эл сенга тутқизган ишонч, байроқни,

Ўғлим, сен Рейхстаг узра тикиб қайт!»

Бу сўзлар жаранглар, янграр бу сўзлар,

Сўзларки, онанинг амру фармони.

Она ва фарзанддан узилмас кўзлар,

Кўзларки, мардларга юрак дармони.

Гулчамбарлар қўйиб, сўнгра жим қолдик,

Қад эгиб онага қилдик эҳтиром.

Машъум йиллар дардин хотирга олдик,

Қандайин буюкдир инсон деган ном!

Ҳайкал кўз олмай узоқлашамиз,

Сўқмоқлардан ўтар янги одамлар.

Ҳис-ҳаяжон билан тўлиб-тошамиз,

Зиёратга юрар қутлуғ қадамлар.

Виждон шунга амр этиб туради,

Шу нигоҳларни  тортади мудом.

Сафлар узилмайди, сафлар юради,

Сўқмоқларда ҳеч ҳам бўлмайди ором.

АССАЛОМ, УСТОЗ

Инсон борки, бахт йўлига умрини тикиб,

Улуғ ишлар хазинасин мерос қолдирар.

Юз йилликлар бу меросни бошга тож қилиб,

Шарафига достон битиб, ҳайкал солдирар.

Ижод — эътиқоди билан асрлар оша,

«Лаббай!» дея етиб келган Устоз, ассалом!

Қутлуғ замонани қутлаб, унга яраша

Қутлуғнома битиб кетган Инсон, ассалом!

Ҳур замона ардоқлайди сени қутлуғлаб,

Хазиналар яратилган тун-кунларингни.

Кел, марҳабо, томоша қил, номинг улуғлаб

Боғ-роғлар қурган Лайли, Ширинларингни.

Сен кимники қўмсагандинг чекиб фарёдлар,

Бу диёрда барҳаётлар — иссиқ қўйинда.

Яхши келдинг, бориб кўргил, Қайсу Фарҳодлар,

Тарих битар қайта бошдан Туямўйинда.

Набиралар бобомиз деб, «Хамса»нгни тутиб,

Ҳурматингни азиз қилган бу чоғларни кўр!

Сен бошлаган қутлуғ ишни муборак этиб,

Шогирдларнинг ижод этган боғ-роғларин кўр!

Машъум сарой қилганида қувғин, нотавон,

Сен дегандинг: «Занжирланган шер — енгаман дер!»

Тарих муродга етказган эй ноёб инсон,

Кел, марҳабо, юрт отаси Улуғ Алишер!

ГУЖУМЛАРГА СУВ ҚУЯМИЗ

Эшик олди қўша гужумлар

Оиламиз кўрки, нақшидир.

Ҳароратли, оловли кунлар,

Улар файзи дил қувончидир.

Тиниб-тинчимаган, кенжатой,

Гужумларга доим парвона.

Овқат кутиб, совуб қолар чой,

Ҳадеб қистар «Бўлди!» дер онанг,

Сира бермас эдинг эътибор.

Бефарқ қараб унинг сўзига.

Сув қуярдинг такрор ва такрор,

Ҳар бир баргин олиб қўлингга.

Оҳ, гужумлар бугун беқаров,

Ҳижронзада, сўлғин ва нимжон.

Бугун юрак беролмади дов

Гужумларни кўриб паришон.

Онанг билан аста иковлон.

Сукут ичра оламиз пақир.

Сув қуямиз, юрагимиз қон,

Вужудларда ўт ёнаётир...

Сен кетдингу ўйининг қолди,

Ҳеч туганмас орзуинг қолди,

Бошланмаган, оҳ, тўйинг қолди,

Кўз олдимда алп бўйинг қолди.

Ишларимиз зўрға юришар,

Топа олмас ўз поёнини.

Барглар шивир-шивир қилишар,

Ахтаришиб қадрдонини.

Ўткинчилар кўз қирин ташлаб,

Бошларини эгишар пастга.

Қариялар кўзини ёшлаб,

«Ҳормангизлар!» дейишар аста.

Эшик олди қатор гужумлик,

Сув қуямиз, қўлда зил пақир.

Бағримизни эзади жимлик,

Қалбимизни дард ёқаётир...

ҒОЛИБЛАР ДАВРАСИ

Офтобдек сочар шуъла,

Пахтамизнинг тоғ-тоғи.

Жарангласин ашула —

Ўйнаб-кулмоқлик чоғи.

Кимки урибди жавлон,

Авжи кураш даврида,

Кекса-ю — ёш, қиз-жувон —

Бугун ҳамма даврада.

Дилларни мафтун этган

Давраларнинг гавжуми.

Жарангги кўкка етган,

Лапарчилар авжими?!

Кулиб боқди бахт-юлдуз

Эл бизга қарашади.

Қирқ кечаю, қирқ кундуз

Тўй берсак ярашади.

Меҳр изҳор этади

Дўстлар қаддин ёй тутиб,

Қур айланиб ўтади.

Пиёлада чой тутиб.

Қур тўла оломонга

Чопар келар бир ёқдан;

Уят бўлур полвонга

Қолса бугун байроқдан.

Кам бўлма, жон хонанда,

Ол пардани авжидан.

Эл шодондир бу дамда

Юракларнинг мавжидан.

ҲОРМАНГ

Азиз элдош, ҳорма энди,

Улкан бўлсин хирмонинг,

Билагингга қудрат энди

Бахтинг-аҳдинг паймонинг.

Вафодорсан ва бир сўзли,

Фидойи, мард одамсан.

Эътиборли, ёруғ юзли,

Қутлуғ пойи қадамсан.

Эл баҳраманд амринг тинглаб,

Мардлар ёққан чироқдан.

Йили бўйи ерни тирнаб,

Дур оласан тупроқдан.

Кўксингда қўшадан нишон,

Ҳалол меҳнат эъзози.

Юрт фахр этар сенла, ишон,

Хизматингдан эл рози.

Элу юртни кийинтирган,

Асл бободеҳқонсан.

Мадҳи эллар аро юрган,

Асл марду майдонсан.

Дам ғанимат, вақт қиммат,

Зўр бер, юртдош, олдирма.

Долзарб кунлар. Кўрсат


       

ҳиммат,

Ўзинг доғда қолдирма.

«Оқ олтин»дан тоғлар ясаб,

Юртни мафтун этайлик.

Пахта ишқи билан яшаб,

Ғалабага етайлик.

ҲУР ДИЁРИМ

Меҳнат билан зафар қучдик пахтазорингда,

Иқбол кулиб камол топдик гул баҳорингда,

Севгимизнинг ҳусни равшан олса нурингда,

Арслоннинг кучи бор ҳар пахтакорингда,

Кўз илғамас гулистоним Ўзбекистоним,

Азиз юртим, ҳур диёрим, шавкатим-шоним.

Биз қазиган каналларда сувлар оқади,

Меҳнатимиз таронаси дилга ёқади,

Колхозчи қиз ирим билан дон тарқатади,

Зафар билан табриклаб тонглар отади,

Кўз илғамас гулистоним Ўзбекистоним,

Азиз юртим, ҳур диёрим, шавкатим-шоним.

Қақраб ётган гулларингни бўстон айладик,

Шуҳратингни кенг жаҳонга достон айладик,

Меҳнатни биз чиндан шараф ва шон айладик,

Кўз илғамас гулистоним Ўзбекистоним,

Азиз юртим, ҳур диёрим, шавкатим-шоним.

Қадди бўйинг ўхшатамиз ўсган ниҳолга,

Она бўлдинг, меҳринг билан етдик камолга,

Етдик шукр Тангри берган бахту иқболга,

Улуғ тўйинг сабаб бўлди бугун хушхолга

Кўз илғамас гулистоним Ўзбекистоним,

Азиз юртим, ҳур диёрим, шавкатим-шоним.

ЯШНАЙСАН ТОШКЕНТ

Уйимиз — Урганчда, шу кун

Келган эди Бакудан меҳмон.

Эндигина ҳурмати учун,

Ўзган эдик тонгда дастурхон.

Ҳол-аҳволдан сўз очиб ўзим,

Сўрашардим узатаркан чой.

Ярим қолди оғзимда сўзим,

Тилга кириб радиокарнай:

— Диққат! Бугун Тошкент шаҳрида,

Ер қимирлаш бўлди кечаси.

Пойтахтимиз гўзал бағрида,

Қулаб қолди уйлар нечаси...

Меҳмон «уҳ» деб юборди бирдан,

Тушиб синди қўлдан пиёлам.

Дердим: — Ҳамма омонми экан,

Юрагимни тирнаб қайғу-ғам.

Тоғ остида қолгандек эдик,

Диктор такрорларди сўзини:

— Ҳамма омон, руҳлар ҳам тетик,

Ночор сезмас ҳеч ким ўзини...

«Ҳа, ҳа, шундай бўлмоғи керак,

Забардастдир Тошкент одами.

Матонатли, оташин юрак,

Метиндандир сабру чидами.

Бир неча уй қулаган бўлса,

Биз қурамиз уни янгидан.

Тошкент қаддин ростлайди яна,

Дўстлигимиз қудрати билан!..»

Бакуликнинг бу юрак сўзи,
Дарё қилди ҳаяжонимни.

Дедим: — Тошкент эй, Шарқ юлдузи,

Фидо қилай сенга жонимни.

Дўстларинг кўп, яшайсан омон,

Ошар яна бахтинг, иқболинг.

Сўлиш билмай ҳар қачон, ҳар он,

Яшнар яна гулгун жамолинг.

ГУЛДАСТА

Висол чоғи дўстларга, ёрга,

Гул тутамиз авайлаб, қўллаб.

Ташналикка, васлу дийдорга

Гулдасталар қоламиз йўллаб.

Меҳримизни даста гул қилиб,

Совға дея тутганимиз бу.

Ҳар лаҳзасин бир умр билиб,

Висол дамин кутганимиз бу.

Дил ғунчаси доим гул очиб,

Яйраб кетсин деганимиздир.

Умр йўлимизга гул сочиб,

Шодон ўтсин деганимиздир.

КЎЗИНГДАДИР

Жумла жаҳон гавҳари кўзингдадир,

Дил қаламин гавҳари сўзингдадир.

Ўзгаларнинг ҳуснига қўйма ҳавас,

Ҳусн уйин мулки сенинг ўзингдадир.

Яхшилар ҳеч дўсту ёрсиз бўлмагай,

Аҳли инсонга меҳр юзингдадир.

Бир кўришда кимни сен лол этмадинг,

Қанча шайдолар сенинг изингдадир.

Гул юзинг мадҳ этгали олдим қалам,

Мадҳиянг ёзгай қанот бир зумдадир.

Яхши хислатлар мудом топгай камол,

Гул висолинг тоабад умримдадир.

РАҲНАМОДУРСАН

Не битсам шеъриятда, сен ҳамиша раҳнамодурсан,

Осмонда порлаган юлдуз, фалакдурсан, самодурсан.

Ғазал битмоқ бўлиб ният туну кун ўтгуси бедор,

Ўзинг ҳар бир сатрга бол бўлиб болдек томадурсан.

Жаранглатсам юрак олиб баҳри дилу жондин,

Юрак торим жарангига ҳамишалик номадурсан.

Шунча бўлғай хулқу одобда яктолик, муборак бил,

Десам сўзки унга сен терану мазмун-маънодурсан.

Кўролмай кунни ўтказсам шу кун кирмас ҳисоботга,

Кўзим ўнгида доим мавж уриб порлаб ёнадурсан.

Сенинг яхши фазилатинг бўлурми бошқаларда ҳам, 

Бошқаларки бошқаларга, сен эса фақат мангодурсан.

ЧОЛ 

Қоматини ҳассага ташлаб,

Бардам юриб келмоқда бир чол.

Одатича қизиқ гап бошлаб,

Ҳамроҳини қилади хушхол.

Кўз-кўз қилиб, ҳассани гоҳи,

Яна давом этар сўзида.

Яшнаб кетиб чолнинг нигоҳи,

Олам жилванар кўзида.

— Бу раҳматли отамдан қолган,

Тиргов бўлган бобомизга ҳам.

Авлод-аждод юкини солган,

Ҳеч кимсани қилмаган бу кам.

Ҳар гал юрсам эсга оламан,

Ўтганларнинг юрак сўзларин.

Баъзан хаёл суриб қоламан,

Худди кўрган каби ўзларин.

Битта ҳасса авлод-аждодга

Тиргов бўлган — қудратга қаранг.

Ҳасса билан етар муродга,

Суянганлар ҳоли бўлмас танг.

Қариганда қадни қилур тоғ

Бўлиб доим дил қадрдони.

Қилаверсин умрни узоқ,

Ана шундай ҳассалар сони.

ЯХШИ НОМ

Умримиз мазмунини

Тарихга қиёс этсак,

Лаҳзалар фасл бўлур,

Ҳар кунимиз битта боб.

Инсон ҳаёт йўлида

Яхши ном қўйиб кетса —

Мангуга эъзозланур

Бамисоли офтоб.

Дўстим, насиҳат дема,

Яхши ишинг ёдгор эт,

Замонанинг тақдири

Бизнинг елкамиздадир.

Яратишу қуришни

Ўзингга касбу кор эт,

Орзунинг баркамоли

Бизнинг ўлкамиздадир!

УМР

Ҳалолдир беармон яшалган умр,

Баҳордек доимо яшарган умр.

Юракка йўл очган куйлардек, создек,

Холис ният каби янгроқ овоздек.

Софликда мусаффо шу осмон каби,

Ризқи бут яралган бир боғбон каби.

Халқининг қалбини тутади макон,

Манзур хизмат билан яхшидир инсон.

УМРНИНГ НАҚШИ

Ҳар фаслнинг ўз наъшаси бор,

Ҳар бир фасл умрнинг нақши.

Ўзми, кузми, қишми ё баҳор,

Бир-биридан ҳусндор — яхши!

Аммо нега барча дилларда

Ўзгачадир меҳр баҳорга?

Баҳор мудом куйда, тилларда,

Ўхшатамиз ёшликка, ёрга.

Ният билан бўлиб эгизак,

Ҳусн кирар эл бўстонига.

Улуғлаймиз — баҳордир безак,

Баҳор бошдир йил карвонига.

ВИСОЛИНГ

Ёр висолинг дафтарин



ҳар сатри бир достон экан,

Ўқидим, дил баҳра олди,



ўзга бир бўстон экан.

Навбаҳор айёмида 



тарк этмагай булбул гулин,

Неки булбул, неки гул,



бир оламу ошён экан.

Ҳар боқиш, ҳар лаҳза луқманг



менга илҳом келтирур:

Суҳбатинг, дил хаста бўлса,



бир шифо — дармон экан.

Нега ўхшатсам экан



киприкларинг ҳар торини.

Ҳар бири жон ўртагувчи



кўзингга посбон экан.

Умримиз гулбоғ дейлик,



бирга топдирдик камол,

Ўйласам, шу боғда, ёрим, 



сен ўзинг боғбон экан.

Рашк этардим баъзи-баъзида



хаёл оғушида,

Тан олиб айтдим, кечиргил,



ўйларим ёлғон экан.

МЎЙСАФИД БАХТИ

Ошнам бор қишлоқда, вақтим бўлса бас,

Бир кўриб келай деб жўнайман дарҳол.

Лекин қаҳрамоним бу гал у эмас,

Қаҳрамоним унга қўшни таниш чол.

Бир чолки, бўлса ҳам ёши етмишда,

Ҳеч ким кўрган эмас ҳасса тутганин.

Йигитларни ортда қолдирар ишда,

Эҳе... Айтмайсизми меҳмон кутганин!

Ҳамиша хушчақчақ, ҳамиша хушҳол,

Ёғилиб туради юзларидан нур.

Кўкрагига тушган қордек оқ соқол —

Умр карвонининг бир маҳсулидир.

Сўзи бўлганидек дангал, ҳужумкор,

Ёшга мураббийдир, каттага устоз.

Жўшқин юрагида олов бор, ўт бор,

Эл-юрт истиқболин ўйлар қишу ёз.

Қишлоқ йўли унга қўлин кафтидек,

Фермага бош суқмай ўтган куни йўқ.

Ишда нуқсон кўрса туролмайди тек.

Гоҳо асабланиб қилиб қолар дўқ.

Шу она халқим деб куйиб-ёнади,

Яхши иш йўлида жонин бергудай.

Халқ билан тенг ранжиб, тенг қувонади,

Қайғую шодликни бўлиб пайдар-пай...

Борганимда ҳар гал уни кўраман,

Қўлларин қисаман, сўрайман аҳвол.

Қаддимни ёй қилиб салом бераман,

Доим у серташвиш, дилкаш, баркамол...

АНДИЖОН ҚИЗИГА

Кўп соғиндим, деб ёзибсан,



эй нигорим, менга хат,

Бу сўзинг қалбимда қилди



шодлигимни қатма-қат,

Ёр, ишон, мен ҳам соғиндим,



фикри-зикрим сен фақат,

Таклиф этсанг Андижонга,



мен учай боғлаб қанот!

Ё ўзинг кел Хоразмга,



марҳамат қил, марҳамат!

Хоразм ҳам Андижондек



бағри кўркам бир диёр,

Жонкуярдир, шу сабабдан



кўксида ордени бор.

Ўзбекистон машъали деб



доим айлар ифтихор,

Таклиф этсанг Андижонга,



майли, боргум, нозли ёр,

Ё ўзинг кел Хоразмга,



марҳамат қил, марҳамат!

Бир келиб кетдинг юракка



ҳеч туганмас ўт солиб,

Ер бўларман кунда минг бор



изларингни ахтариб,

Куйди жоним, битди сабрим,



ростин айтсам дил ёриб,

Таклиф этсанг, Андижонни 



ихтиёр этгум бориб,

Ё ўзинг кел Хоразмга,



марҳамат қил, марҳамат!

ДЎСТЛАР ДАВРАСИДА

Дўстлар даврасидамиз. Йигит-қизлар ўйнасин,

Қариндошлик риштаси юрагимиз торидан.

Висол чоғи табаррук. Дилда илҳом қайнасин,

Сизга салом келтирдик ўзбек пахтакоридан.

Сахий даргоҳ очади доим қучоқларини,

Тақдиримиз биргадир. Сен баридан огоҳсан.

Олтин қўллар яратиб олтин бошоқларини

Мамлакатни тўйдирган муборак бир даргоҳсан.

Пешананг ажинида ва қадоқ қўлларингда,

Сертабассум юзингда Хоразмни кўраман.

Дилим яйраб кезаман кенг, равон йўлларингда,

Марду майдонларингга қўл қисиб тан бераман.

Ўзни ҳушёр тортади, чўққиларга отади —

Макон тутган кийиклар бу Олтой тоғларини.

Кокилларини ёйиб Объ ёстаниб ётади,

Тўлиб-тошиб қаршилаб навбаҳор чоғларини.

Ер бағрида яшринган олтин қатламигача

Бари сенда муҳайё инсоннинг омадисан.

Курашдинг, етдинг бахтнинг бундай хуш дамигача

Россиянинг фахрисан, келишган қоматисан.

Бугун сахий кўксингда қизийди мушоира,

Ғазалхон тўкиб берар дилда ҳарна борини.

Камол топур, кенгаяр бу давра, бу доира,

Шўх мисралар қитиқлаб юракларнинг торини.
ЙЎЛ ЁҚАСИДАГИ ҲАЙКАЛ

Гулзор ичра қад кўтарган,

Йўл бўйида битта ҳайкал.

Кўз ташлайди ким ўтаркан,

Йўли тушса бундан ҳар гал.

Авайлаб дил жонидан,

Бўлиб унинг парвонаси.

Бир кампир жилмас  ёнидан,

Сўз қотдим келиб хонаси.

— Алам тўла тарихи бор,

Қўй, сўзлатма мени, ўғлим,

Дунё бўлиб кўзимга тор,

Дилим ҳасрат билан тўлған.

Адам Мицкевич бу,

Ўзувлари ўчиб кетган.

Бу кунларни қилиб орзу,

Армон билан ўтиб кетган.

Яхшиларнинг қўли билан,

Шаҳримизда қад кўтарди,

Юриб тинчлик йўли билан,

Оромли йиллар ўтарди.

Уруш бўлиб, фашист итлар,

Машъум қадам ташлаганда,

Алғов-долғов, ур-йиқитлар,

Элга бало бошлаганда...

Доду фарёд етмиш кўкка,

Одамлар югурган-тўзган,

Фарзандим бош бўлиб кўпга,

Ҳайкални яширди кўздан.

Шу кечаси жангга кетди,

Шу кўрганим, жигарбандим...

Фарёдларим кўкка  етди —

Тириклай кўмдим  фарзандни.

Йўллар қараб узоқ кутдим,

Фарзандим келмади бироқ.
Ғазалхонни ўғил тутдим,

Сўндирмай кулбамда  чироқ.

Оломон сайр этар-кезар, —

Ўрнаттирдим катта йўлга.

Юзига ташласам назар,

Кўзим тушади ўғлимга...

Шу боиски, эртаю-кеч,

Атрофида парвонаман,

Силжимайман ёнидан ҳеч,

Бу ўғилдир, мен онаман.

МУСАФФО туйҒулар олами
Шарқ шеърияти даҳоларидан Саъдий Шерозий «Гулистон» асаридаги гўзал ҳикоятларидан бирида бундай ёзади: «Ҳижоз сафарига чиққан вақтимда бир неча софдил ёшлар менга ҳамроҳ бўлдилар. Улар гоҳо аскиябозлик қилишар, гоҳо ҳикматли шеърлар ўқишарди. Дарвешларнинг ички дунёсидан ва дил дардларидан хабарсиз бир обид (ибодатгўй), то Бани Ҳилол работига етгунимизча индамай борди. Ўша работ-карвонсаройда турганимизда арабларнинг чодиридан бир буғдой юзли бола чиқиб, шу қадар ёқимли овоз билан қўшиқ айтдики, уни тинглашга ҳатто, самодаги қушлар ерга тушдилар. Бояги тунд обиднинг туяси қўшиқдан завқланиб, сакраб, эгасини ағдариб ташлади ва саҳрога қочди. Мен дедим: «Эй, шайх, боланинг қўшиғи ҳатто, ҳайвонга таъсир этдию, лекин сенга таъсир қилмади. (Ва бу шеърни ўқидим:)

Билдингми, тонг чоғида нима дер менга булбул:

Нечун одам саналғай севгидан бехабар дил?

Араб шеърин эшитган туя завқидан ўйнар,

Сенда завқдан асар йўқ, ҳайвон экансан буткул!

Боғда тонг ели эсса мажнунтол тебранади,

Чақиртош тебранмайди, тебранар ҳаттоки кул...
Ҳа, завқли ҳаёт нафосатини нозик ҳис эта олувчи одамларни шоиртабиат дейдилар. Хоразмлик атоқли арбоб, хоссос шоир Эгам Раҳимнинг «Янги қадам», «Салом сизга Хоразмдан», «Нур дарёси», «Қалбим қисса​си», «Бахт йўли» (Чоржўй-Қўнғирот темирйўл қурилиши ҳақида) шеърий тўпламларини ўқир эканмиз, Эгам  аканинг нақадар завқли, нозик дидли, ҳаётсевар инсон эканлигини тушунамиз. Шоир дўстига меҳрини бундай изҳор қилади: «Кел, азизим, сайр этайлик, боғу бўстонимга кел. Кўз тутарман сенга ҳар он, тезда кел, ёнимга кел. Гул экиб, номингга деб гулдасталар шай айладим. Розиман сендан, фақат бир лаҳза фармонимга кел...».
Эътибор берсангиз, шоирнинг севимли дўстига «фармони» ҳам илтимос оҳангида айтилади. Шоир дўстига инсоний соғинчини самимий сўзларда ифодалайди: «Сайр этиб, боғу чаманларни саҳарлар чоғида. Ўтган онларни қадрлаб, гул, гулистонимга кел. Субҳидам бўлса сени ўйлаб кетарман, жонгинам. Ўртама, кетма йироқ, ҳар лаҳзаю онимга кел».

Шоир дўстлик Худонинг берган гўзал неъматларидан бири, афсуски, абадий эмас, ғанимат эканлигини ҳам англайди ва дўстига илтижо қилади: «Бу умр, мангуга эрмас, ўлчови, миқёси бор. Куч бўлиб, қудрат бўлиб, дард ила дармонимга кел...»

Дўст соғинчи ҳақидаги бу шеърни ўқиб, ҳар биримиз ҳаётимизда болалик чоғларида кашф этиб, бутун умр ардоқлаётган дўстларимизни эслаймиз. Биз ҳам болалик, ўсмирлик чоғларимизда топган дўстларимизни туғишган ака-укаларимиз, опа-сингилларимиздай меҳр ва ҳурмат билан излаб, эслаб, яшадик. Жек Лондон, Эрнст Хэмингуэй каби атоқли адиблар дўстликни улуғ неъмат деб ёзганлар. Александр Дюма романларининг қаҳрамонлари Атос, Портос, Арамис, д’Артанъянларни ким билмайди, дейсиз.

Севги эса дўстликнинг олий кўринишларидан бири сифатида барча адиблар, шоирлар, мутасаввуфларнинг асарларида авж пардаларда куйланади. Эгам Раҳим «Висолинг» шеърида бу нафис маънавий неъмат ҳақида жўшқинлик билан бундай ёзади: «Ўр, висолинг дафтарин ҳар сатри бир достон экан. Ўқидим, дил баҳра олди, ўзга бир достон экан. Ҳар боқиш, ҳар лаҳза луқманг (сўзинг) менга илҳом келтирур. Суҳбатинг, дил хаста бўлса, бир шифо, дармон экан. Ўйласам, шу боғда ёрим, сен ўзинг боғбон экан. Рашк этардим баъзи-баъзида хаёл оғушида. Тан олиб айтдим, кечирғил, ўйларим ёлғон экан».

Аммо, шоир тўғри тушунгандай, севги фақат, завқшавқ, шодлик келтириб қолмай, изтироб, қийноқларгаҳам ғарқ этади. «Эсингдами — дейди шоир, — Этганимда севгимни изҳор, Юрагимга солган доғларинг? Муҳаббатдан сўз очсам агар, Қўлларингни силкиб кетардинг. Баъзан эса, ўртаб, нақадар, таҳқир этиб, жеркиб кетардинг. Ранжир эдим, лекин, ажабо, сенга меҳрим ошарди тағин. Кутиб сендан муҳаббат, вафо. Сезар эдим кўнглимга яқин...».
Ҳиндистонда тараққий этган Баҳоийлар таълимотида, Қуръони каримга асосланган оламдаги барча инсонларни севиш мақталади. Масиҳийликда ҳам шундай. «Севги туйғулари, — дейди шу фалсафий оқимнинг иккинчи етакчиси, — биродарликка, тинчликка, дўстлик ва саодат​га олиб боради».

Ҳаёт қувончлари ва ташвишларидан ҳаяжонланмайдиган, Саъдий айтганидек, қаттиқ таъсирланмайдиган баъзи мутафаккирлар севгини ожиз одамларнинг қисматида учрайди деб ҳисоблайдилар. Атоқли инглиз мутафаккири Френсис Бэкон тарихга мурожаат қилиб, буюк Рим саркардаси Марк Антонийнинг Миср маликаси. Клеопатрани севишини унинг ожизлиги, (Ф. де Ларошфуко ҳам шундай фикрда) ўзини ҳимоя қила олмаслиги деб баҳолайди.

Бизнинг фикримизча эса, Антоний Миср маликасини қаттиқ севгани учун буюк бир давлат — Мисрни Рим мустамлакачилигидан қутқаради. Бу эса фақат буюк зотларнинг қўлидан келади. Агар Антоний инглиз файласуфи Ф. Бэконнинг маслаҳатига амал қилса, буюк шахс эмас, оддий бир ҳарбий бошлиқ бўларди, холос.

Севги қувончлари ва изтиробларини буюк мутафаккирлар Данте, Петрарка, Боккаччо, Яссавий, Лутфий, Навоий, Машраб каби шоирларнинг куйлаши Ф. Бэкон ва Ларошфуконинг фикрлари янглиш эканлигини кўрсатади.

Кўпчилик шоирлар қатори Эгам Раҳим ҳам севги ҳақида кўп шеърлар ёзди. Бу шеърларда завқ-шавқ, самимият бор: «Тингла, дилбар, сенга айтар бир гапим бор, айтаман. Қўлларимда мутрибона янгратиб тор, айтаман. Айта олмай куйганимдан ҳажр ўтида неча кун. Андалибдек, хониш айлаб, оҳ уриб зор айтаман. Зора лутфу ҳимматингни уйғотолса нолишим. Бахтлиман деб, шодлигимни элга ошкор айтаман...».
Шоирнинг табиат фасллари ҳақида ёзганларида ҳам нафосатга, гўзалликка шайдолик туйғулари самимий изҳор қилинади. «Ҳар фаслнинг ўз нашъаси бор. Ҳар бир фасл умрнинг нақши. Ўзми, кузми, қишми ё баҳор. Бир-биридан ҳусндор, яхши. Аммо нега барча дилларда ўзгачадир меҳр баҳорга?..».

«Баҳор ялласи» шеърида ҳам шоир — инсогнпарварлик, ҳаётсеварлик, гўзалликка шайдолик туйғуларини изҳор қилади: «Ҳар шаҳар, ҳар қайси қишлоқда баҳорнинг ҳусни бор. Еримиз, осмонимиз ҳам мангу олган лоларанг».

Бошқа кўпчилик ўзбек шоирлари қатори Эгам раҳим ҳам ўзи бахтини топган даврни, Ўзбекистоним фаровон ўлка, бахт, саодат диёри, деб куйлади.

Эгам Раҳим асарларида содда, жонли, равон, оҳангдор шеърлар кўп: «Дил қувонади, юрак ёнади. Кўнгил қонади. Дўст, ёрлар билан... Куй жаранглайди. Қўшиқ янграйди. Кўнгил яйрайди. Дўст, ёрлар билан...».

«Чашма» шеърида шоир табиий поэтик манзараларни чизади. Тили ҳам ширали ва равон. Бу воқеий шеърда муаллиф кўҳна тарихни, карвонлар сувсизликдан чеккан оғир заҳматларни, қадим замонда саҳрода қудуқ қазиб, сув чиқарган азиз инсонлар шарофати билан бу чашмадан янги-янги авлодлар баҳра олаётганини тасвирлайди.

«Одамийлик» шеъри тил равонлиги, табиийлиги, фикр теранлиги, халқона, оҳангдор вазни билан ажралиб туради: «Одамий бўл, одамийликдир ҳусн. Қолгай ўтган изларингда яхши ном. Хизматингдан эл аро ҳар лаҳза, кун — Мансуб этгай сенга хурмат, эҳтиром. Эл билан бўлгин, элинг ҳамхонадир. Дилда чўғ бўлғай мудом эл ташвиши. Элу юртинг ҳам ота, ҳам онадир. Элга хизмат чин одамийлик иши. Дардли кун дардкашга ҳамдам бўлмасанг. Дўсту ёрлар йиғласа, турсанг кулиб. Қалб ила шодлик ва ғамни туймасанг, Нега келдинг дунёга одам бўлиб?». Бу мисраларни хофизлар қўшиқ қилиб айтса арзийди.Эгам Раҳим «Фарзанд», «Она ва ўғил», «Дийдоринг» каби шеърларида шарқона, миллий, анъанавий оила ҳаёти муаммолари, ота она ва фарзандлар муносабатига хос маънавий қадриятлар куйланади. — Бевақт оламдан кетган севимли ўғли Баҳромжондан айрилиш қайғуси шоирни сўнгги нафасигача тарк этмади. Эгам аканинг етук фарзандларидан бири Фозилжон Раҳимов эслашича, шоир янги ёзган шеърларини аввало умр йўлдоши, муаллима Гавҳар опамизга ўқиб берар, агар у кишига ёқмаса, шеърни қайта ёзар ёки йиртиб ташлар эканлар. Хоразмга, шоир уйига атоқли шоирлар ўафур ўулом, Уйғун, Ҳамид ўулом, Миртемир, Шукрулло, Абдулла Орипов, Омон Матжонлар келганида байрам бўлиб кетар экан.
Газета ишлари жуда кўп вақтини олса ҳам, Эгам ака ўз шеърларига анча жиддий қараган, ўғли Фозилжон айтишича, баъзан кечалари ухламай, тонггача шеърларига сайқал берган.

Агар Эгам Раҳим Истиқлолгача, бугунги ёруғ кунларга етиб келганида, аввалгидан эркинроқ, ҳурфикрлироқ шеърлар ёзган бўларди. Эгам Раҳим ҳозирда ажо​йиб шеърлар ёзаётган хоразмлик шоирлар ижодий парвозига замин тайёрлаб берган ижодкорлардан биридир.

Маҳкам МАҲМУД, ёзувчи.

Халқаро Аҳмад Яссавий мукофоти совриндори.

Абдуқаюм Пардаев,

фалсафа фанлари номзоди.
Бағишлов
СЕНИНГ БАХТИНГ

(Қорақалпоқ дўстларга)
Қон-қариндош, бахтиёр халқ,

Шонли тўйинг муборак.

Толе билан етилибсан,

Қадду бўйинг муборак.

Тўйдан тўйга уланади

Меҳнатдаги таронанг, —

Сенинг тўйинг Хоразмнинг

Тўйи билан ҳамоҳанг.

Қўшни десак қониқмаймиз,

Инидан ҳам яқинроқ.

Бир туғилдик, бирга ўсдик,

Эй дўстим қорақалпоқ!

Азиз дўстлик баркамолдир,

Тотлидир ширин жондан.

Ерлар туташ, таом еймиз —

Гўё бир дастурхондан.

Сенинг билан учрашамиз

Эски қадрдонлардек.

Сенсиз бизда тўй бўлмайди,

Соғинамиз кўрмасак.

Тилаклар бир — ҳамкасбмиз,

Ҳар ишга бор чорамиз.

Бу кун қардош халқлар дейди

Сени жигарпорамиз.
   Бу байраминг бахт йўлининг
   Тантанаси — шонидир.

   Бу тантана курашларнинг

   Ғалаба достонидир.

ҚУТЛОВ

Жон қўшнимиз, ғалабангдан кўкка етди бошимиз,

Жўшқин Аму соҳилларин безайдир мўл хирмонинг.

Оғайнимиз, элбиримиз, ҳамкору йўлдошимиз,

Мубораклар бўлсин қутлуғ ғолиб деган унвонинг.

Қариндош қудрат бўлиб кўзларга ташланади,

Битта яйлов, битта ўтов бизга азал-азалдан.

Дўстлигимиз тарихи-ку узоқдан бошланади — 

Ажиниёз, Огаҳийлар яратган ғазаллардан.

Иброҳимжон ёзганидек, ота-боболаримиз

Чақчақлашиб Аму оша бирга носвой отишган,

Биз сен билан шундай иноқ дўстнинг болаларимиз,

Юрагимиз юракларга, дил-дилларга туташган.

Мададкордир, суянчиғдир, елкадошдир қўш ўлка,

Қаддимизни ёй тутамиз, энгашамиз тировга.

Ери, суви туташ кетган гўзал ўлка, хуш ўлка,

Биров-бировга устоз, шогирддир биров-бировга.

Иш натижа, ҳали аҳвол — бари-бари муштарак,

Нуқсон бўлса ачинамиз, куйинамиз, ёнамиз.

Дўстлик қариндошликка сўзу изоҳ не керак,

Қутлуғ кунда биргалашиб севиниб-қувонамиз.

Қучоқлашиб кўришамиз бугун яхши кунингда,

Бажо бўлурми сўз билан ғалабангнинг таърифи.

Кимлигингни кўрсатолдинг сарҳисоб — якунингда,

Авлодларга мерос қолур бу кунларнинг тарихи.

Самимийсан, дилкаш, очиқ — шундай қорақалпоқсан,

Наки қўшни, наки яқин — қариндошмиз сен билан.

Дунё-дунё илҳом келар жамолингга бир боқсам,

Ҳамсафармиз умр бўйи бир йўлдошмиз сен билан.

Жигарбандим, меҳнат билан яралган хирмонингдай,

Ҳамишалик юксак бўлсин мартабаю, иқболинг.

Кўкрагингни безаб турган олий зарнишонингдай,

Ёруғ бўлсин доим юзинг, гард кўрмасин авлодинг.

Хуш манзилга етиб келдинг. Табриклайди Хоразм,

Илҳомбахш меҳнатингдан юраклар хўш урибдир.

Қардош элинг ҳурматингга қилар, қилар минг таъзим,

Вакиллари табрик учун бунда давра қурибдир.

ЖОН ҚОЗОҒИМ

Кўришмасак соғинаман —



Ошна-қариндошимсан,

Юрагимнинг ҳарорати,



ўти, қўри сеники.

Биз сен билан оғайнимиз —



елкадош, жолдошимсан,

Жон қўноғим, хуш келибсан,



уйим тўри сеники.

Ўз уйингдек ҳис қил ўзинг



Бизнинг иссиқ қўйинда,

Соғинувлар ёзилади



кўзлар кўзга тушганда.

Фарҳодлар дарё қурмоқда



бугун Туямўйинда,

Қандай яхши кўришиш бу —



боғимиз ғарқ пишганда.

Ҳаммамиз этак таққанмиз —



пахтазорда иш қайноқ,

Жон қозоғим, бу келишинг



«Ҳорманг!» дегандек бўлди.

Одамзодга кучу қудрат



бағишлайди бундай чоқ,

Бугун қалблар Аму каби



жўшиб илҳомга тўлди.

Дўмбираю дуторларнинг 



юқори пардасида

Авжга чиқиб жаранглайди



айтишув, мушоира.

Авлодларнинг келажаги



диллар муддаосида,

Камол топиб кенгаяжак



бу давра, бу доира.

Карвонларнинг йўлларидек



умринг узоқ бўлгай деб,

Юрагимиз айтганини,



дўстим, қабул қилиб ол.

Олатовдек барҳаёт бўл,



яйра, яшна, улғай деб,

Айтамизки, жон қозоғим,



кетма, Хоразмда қол.

ОЛТОЙ ҚИЗЛАРИ

Ҳамиша жўшқин, илҳомли,

Иффатли, одоб, икромли,

Ҳусндор, чиройли номли,

Ширинсўз Олтой қизлари.

Кўрдим станок ёнида,

Олтин бошоқ майдонида,

Элнинг амри фармонида,

Қора кўз Олтой қизлари.

Бири ҳаким, бири чўпон,

Бўлиб ҳамкор, дўст қадрдон,

Етказишар қирмизи дон,

Баркамол Олтой қизлари.

Шон қолар ўтган йўлида,

Китоблар доим қўлида,

Дўстлари ўнги сўлида,

Ойжамол Олтой қизлари.

Шамолдек елганда отда,

Йигитлар қолар ҳайратда,

Камтар, меҳнатсевар, содда,

Дилнавоз Олтой қизлари.

Овози майин, жарангдор,

Йигитларни қилиб хуштор,

Қўлларида сайрайди тор,

Хушовоз Олтой қизлари.

Ўн бармоғи ўнта ҳунар,

Амри билан олтин унар,

Юзи, кўзи доим кулар,

Бахтиёр Олтой қизлари,

Бахтга ёр Олтой қизлари.
Олатов илҳомлари
ЛАҲЗАЛАР

Бир лаҳзалик суҳбатнинг



қадрини мадҳ этмоққа,

Не етсин. Улуғ даргоҳ



дўстларимиз дийдори.

Бу дамлар зинапоя



манзилларга етмоққа,

Мангуга гул очибдир



умримизнинг баҳори.

Иссиқкўл бўйларига



биринчи бор келишим.

Биринчи қадамларки,



ёдимда мангу қолур.

Ўркачли тўлқинларнинг



табассуми кулиши,

Мовий кўл чайқалиши



дилларга илҳом солур.

Отахон шоиримиз



Ғафур Ғулом айтгандек,

Бир-бировга шогирду,



бир-бировга устозмиз.

Гўё Ҳасан-Ҳусайин —



оғайин қирғиз-ўзбек,

Биримиз дутор тори



ва биримиз овозмиз.
ЯЙЛОВДА СУҲБАТ

Қучоқ-қучоқ гул бердинг

Дўстлигинг қилиб изҳор.

Юрагинг очиб дердинг

Меҳринг баёни такрор.

Яйлов тўла қўй-қўзи,

Кириб бордик ўтовга.

Ўтарди ернинг бўзи

Ўнбошлаб Олатовга,

Табиат қўлин очиб

Берган ҳарна борини.

Адирларга гул сочиб

Келтирган баҳорини.

Баҳор мангу ҳукмрон

Иссиқкўл бўйларида.

Қувончлар жаҳон-жаҳон

Бахшининг куйларида.

Қирдан-қирга ўтамиз,

Қараймиз тўйиб-тўйиб.

Гоҳ жим қолиб кетамиз

Суҳбатни бўлиб қўйиб.

Яна сўз янграр бироқ

Кўзлар тўқнашиб кўзга.

Борлиқ бўлади қулоқ

Гал бериб ширин сўзга.

ҚИРҒИЗ ЙИГИТИГА

(Ўзбек қизи тилидан)

Тингла сўзим, эр йигит,

Қирғиз йигит, шер йигит,

Юрагимни айтайин,

Бир пас қулоқ бер, йигит.

Ел ўйнар Олотовда.

Концерт бердик биз тоғда,

Пиёлалар отишиб

Қимиз ичдик ўтовда.

Бизга қўшиқ куйладинг,

Юрагингни сўйладинг,

Шу дамда сен айт яна

Нималарни ўйладинг?!

Жарангларди сўзларинг,

Ўйнар эди кўзларинг

Иссиққўлдек товланиб

Ёнар эди юзларинг.

Юрагимга ўт солдинг,

Ерга қараб уялдинг.

Зориқтириб, куттириб

Нега индамай қолдинг?!

Сенга келдим меҳмонга,

Ажаб роҳатижонга.

Энди сени кутаман —

Келгин Ўзбекистонга.

    ҚИМИЗ ҚУЙИБ БЕРГАН ҚИЗ

Косани чаначга оҳиста тираб,

Меҳмонлар олдига қимиз тортади.

Юзида табассум, иффату одаб

Бундайин инсонга меҳр ортади.

Ўтов гумбазида покиза осмон,

Пастак эшигидан суқланар водий,

Қўлда билакузук, бўйнида маржон,

Ўзбекни кутади Манас авлоди.

Қирмизи юзида, чарос кўзида,

Меҳр қалқиб турган ажиб табассум.

Юрагин кўрсатиб юрак сўзида,

Дилларни сеҳрлаб ташлади бир зум.

Қаршимда ёш йигит кўзини олмай,

Рашк оловида куйиб-пишади.

Бундайин пайтларда дил бефарқ қолмай,

Йигитлик йилларинг эсга тушади.

ТУТАШ СЎҚМОҚЛАР

Олатов кафтида лиммо-лим коса —

Иссиқкўлни шундай дегум келади.

Қуёш чўққилардан олганда бўса,

Кўкка тўлқин отиб салом беради.

Аму бўйларини эслайман гоҳи,

Ўхшаш соҳиллардан кўз ололмайман.

Сатрлар тераман қилиб хиргойи,

Тошлоқ тепаларга қарайман...

Туташ экан юраклар каби,

Ўхшаш экан она қишлоқлар.

Иссиқкўлга Амунинг лаби,

Туташ кетган йўллар, сўқмоқлар.

Қавқаз гулдастаси
ЭЛБУРС ЧЎҚҚИСИДА

Қордан салла ўраб, чўзилиб ётар,

Уфққа бош қўйиб қадимий тоғлар.

Зар кокилин ёйиб, кумуш тонг отар,

Тундаги бўсадан бўртиб ёноғлар.


Чўққига термилиб, хорғин борамиз,


Нотаниш сўқмоқлар қадрдон ҳамроҳ.


Гоҳи дилдан гурунг бошлаб қоламиз,


Атрофга кўз ташлаб суқланамиз гоҳ.

Кимлар сўқмоқ солар, кимлар юради,

Олам одамзодга кўшки саройдир.

Бу ер буюк Пушкин, ҳа, ким билади,

«Қавқаз остимда...» деб куйлаган жойдир.


Сўқмоқлар бошлайди, сўқмоқ элтади,


Ўркачли булутлар қолади пастда.


Кавказ ўз жамолин кўз-кўз этади,


Дилда жўшқин илхом кўнгил барваста.

Сўқмоқлар келтирди... Одамлар гавжум,

Дил тортар лавҳалар кичик бир хона.

Тарих гувоҳидир кўз ташлаймиз жим,

Бунда гўё қайнар ҳаёт мардона.


Калбда туғён қўзғаб булутдан боққан,


Мардлар билан гурунг қургандай аста.


Чўққида ғалаба машъалин ёққан,


Ғолиблар номига қўйдик гулдаста.

Элбурс йўллари ботиндир мудом,

Инсон қумсар ҳаёт нашидасини.

Бу қадим чўққида олади ором,

Диллар ўқиб мардлик қасидасини.

ҲУЗУРИНГГА КЕЛДИМ

(М. Ю. Лермонтов ҳайкали ёнида)

Ҳузурингга келдим, эъзозинг

Тутиб, замонлар ғазалхони деб.

Назм оламида парвозинг,

Замонамиз қаҳрамони деб.


Ноҳақ, машъум замон кўксига,


Олов бўлиб ўзингни отдинг.


Эрк йўлида дайдиб ўксиган,


Юракларда машъала ёқдинг.

Кўкни тутган булутни ёриб,

Порлаб чиққан азиз қуёшдек.

Ёвни янчди нишонга бориб,

Шеърларинг беомон тошдек.


Пушкин билан сирдош, ҳамоҳанг,


Қўша қалам, қўшадон илҳом.


Башар сахийлигига қаранг —


Бир асрга қўш муборак ном.

Ҳайқирдинг сен кўтариб фарёд,

Мотам ичра ёндинг тутақиб.

Шундай қисмат, билмасдинг ҳайҳот,

Қилар эди сени ҳам таъқиб.


Умрингга тез якун ясадинг,


Бахтсиз тақдир қолди дуэлдан.


Узоқларда қолди жасадинг,


Киндик қонинг тўкилган ердан.

Неки инсон — олам йиғлади,

Табиатнинг тинмай кўз ёши.

Юракларни бир дард тинглади,

Зўр куч бўлиб олам бардоши.


Қутлуғ қонинг тўкилган тупроқ,


Гул очипти. Булбул чаманда.


Кун шом келса ёқишар чироқ,


Одамлар ҳеч билмайин канда.

Ғазалларинг жарангдор қўшиқ,
Гир атрофинг безабди гуллар.

Достонларга номингни битиб,

Ардоқлайди сени бу кунлар.


Дийдорингдан ололмайман кўз,


Ў шумикан муҳаббат рамзи.


Мисраларга ёғилади сўз —


Сен бахш этган юрак илҳоми.

УЙҚУДАГИ МАЛИКА

Сочларини ёстиққа ёйиб,

Ўнг ёнига ташлаб ўзини.

Қуёш ҳовурида қорайиб,

Юмиб ётар шаҳло кўзини.



Жозибали, мағрур, латофат,



Оёқларин қўйган жуфтига.



Киприклари... тенгсиз нафосат



Бир қўлини қўйган кўксига.

Йигитларнинг юрагида ўт,

Сўз қотолмай пичирлар аста.

Йиллар ҳисобини қилиб чўт,

Қумлоқ дарё оқади пастда.



Йил ўтади серқатнов катта,



Изни буриб бу ерда сойга.



Ёшлар тугул, чоллар ҳам ҳатто,



Ҳанг-манг бўлиб етар бу жойга.

Гўзалликни айтмоққа осон,

Оловлатар юракда қўрни.

Чайла қуриб адирда, достон —

Яратмоқлик бўларди ўрни.



Табиат яратган инъомини,



Қояларга қўл солиб, суйиб.



Достон қилган. Унинг номини,



«Уйқудаги малика» қўйиб.

О, табиат қудратли азал,

Наққошмисан, ҳайкалторошми?!

Ухлаётган иффатли гўзал,

Ноҳат жонсиз, чиндан ҳам тошми?!



Одамзодга суянчиқ тошсан,



Мафтун этар қутлуғ қўлинг бор.



Сен ҳаётсан, кенг боғу роғсан,



Юракларга равон йўлинг бор.


ШИФО СУВИ

Қатор-қатор жўмраклар,

Пуркаб отар жўмраклар,

Яна қайда бу хил жўмраклар

Жонга мадор жўмраклар,

Қатор-қатор жўмраклар,

Бир мададкор жўмраклар.



Суви роҳатижондир,



Шифо, белга дармондир.



Ич, шифо топ, дил қондир,



Қатор-қатор жўмраклар,



Пуркаб отар жўмраклар.

Кимлар қўлда жом билан,

Кимлар пиёла билан,

Ихлосу илҳом билан,

Келар эҳтиром билан.

Қатор-қатор жўмраклар.

Пуркаб отар жўмраклар.



Ҳар ким келмиш ҳар ёндан,



Жанубдан, Шарқ томондан.



Бунда кечган ҳар ондан,



Бўлиб кайтишар хандон.



Қатор-қатор жўмраклар,



Пуркаб отар жўмраклар.

Қавқаз оби ҳаёти,

Шириндир таъми-тоти,

Шифодир асли зоти,

Соғлиқнинг қўш қаноти.

Қатор-қатор жўмраклар,

Пуркаб отар жўмраклар.

Чехословак дафтаридан
ЧЕҲРАЛАР

Чеҳраларда табассум балқир,

Учрашгандек қадим ошнолар.

Ҳар ёнда шод овозлар қалқир,

Дўстлик қўшиқлари бошланар,

Етиб келиб ҳар ким ҳар ёндан

Қитъаларки, бўлмиш жамулжам.

Дилда ором, чеҳралар хандон,

Хуш айёмни эслатар бу дам.

Эллар, тиллар, одатлар ўзга,

Шунчаларки, бағри кенг жаҳон.

Бўлар экан кўз тушса кўзга,

Чеҳраларнинг ўзи таржимон.

Катта майдон бундай пайтларда

Гулхонага ўхшаб кетади.

Суҳбат, қўшиқ ва шеър байтлари —

Ҳаммасига навбат етади.

Қани энди шу руҳ, шу ором,

Жаҳон бўйлаб бўлолса бунёд.

Ҳоким бўлиб тинчлик деган ном,

Осойишта яшаса дунё.

АСКАР КЕЧАСИ

Оқшом оғушида бўлмиш нурафшон,

Ўрмонлар қоплаган тоғлар ораси.

Қадим-қадимлардан кутади меҳмон,

Чехлар диёрининг азим қалъаси.

Ҳар қоя, ҳар кўча, ҳар бир булоқнинг

Бордир ўз тарихи, ўз афсонаси.

Чорлар қучоғига яқин-йироқни,

Дунёнинг қадимий меҳмонхонаси.

Бу оқшом ўзгача ҳусн касб этиб,

Ундамиш ҳаммани катта майдонга.

Кечалар кундуздай чароқлаб кетиб,

Ажиб ором бермиш аҳли инсонга.

Урушда ногирон бўлиб қолган чол,

Даврага танитди аввал ўзини.

Ибораларида  умид, истиқбол,

Жуда қисқа қилди кириш сўзини:

— Тарих унутмайди муқаддас ишни,

Чехлар таъзимдадир ўз солдатига.

Мардликни бу йўсин мадҳ этишликни,

Халқимиз киритмиш ўз одатига...

Қўлларида шонли байроқлар ушлаб,

Ёш жангчилар кириб келди майдонга,

Оломон ўрнидан туриб, олқишлаб,

Ҳурмат изҳор этди мардликка — шонга.

Қизлар ижросида куйланади хор,

Қўшиқлар қитиқлар юрак торини.

Ҳамма бирдай бўлиб ашулага жўр,

Даврага тўкади дилда борини.

Қад эгиб тинглади мадҳни бу оқшом

Гул тақиб новдалар кокилларига.

Мардлик, жасоратдан куйланди достон

Жамики қитъалар вакилларига.

Ўзбек кишисининг қадами етмиш,

Қутлуғ даргоҳларда ёрқин из қолур.

Мардлик, жасоратга бурканса ўтмиш,

Авлодлар қадрлаб эсига олур.

ҚАЙНАР БУЛОҚЛАР

Ер қаърига сингган тошлардан сизиб,

Зилол сув отилар мис жумраклардан.

Авлод-авлодларга шифо ичкизиб,

Булоқлар қилолган умрни бардам.

Ажиб ривоятлар. Асрлар ошиб,

Қалбларга қуйилган гўё шалола.

Гоҳи қуриб қолган, гоҳида тошиб,

Мисоли қўлдаги олтин пиёла.

Замона тақдири кимларга етса,

Бахт қушларидек қўнибди бориб.

Хасис харидорга қул қилиб сотса,

Тан берган тақдирга йиғлаб-ёлвориб.

Ўз эгасин топди ечилиб тугун,

Одамзод тақдирнинг бузрукворидир.

Дардга даво бўлган булоқлар бугун

Чехлар диёрининг ифтихоридир.

Тақдир елкасида инсоннинг зори —

Сўнмагай асрлар ёққан чироқлар.

Карл номи билан аталар Вари,

Демак Карл топган қайнар булоқлар.

Булоқлар кўзига қўндирмайин тош,

Дардга малҳам бўлиб, зилол оқади.

Бунда гавжум сафлар устида қуёш

Булоқлар бағрига нур таратади.

ШАЛОЛА

Тоғдан оқар шалола,

Йўлларида гул-лола.

Жаранглайди мадҳига

Қўлда олтин пиёла.

Урилиб тоғдан тоққа,

Қўшилади ирмоққа.

Жўшқин тўлқинлар билан

Оқиб кетар йироққа.

Сойларга бурилади,

Дарёга қуйилади,

Тақдирига кўз солсанг

Ажиб ҳол туюлади.

Изларини бурмаса,

Ирмоққа тўш урмаса,

Не кечар эди ҳоли

Дарёга қўшилмаса?!

Бир дамгина жўш уриб,

Гоҳ йиқилиб, гоҳ туриб,

Тойиб ҳолдан, мадордан

Охир қоларди қуриб...

Банд этиб ҳушу ақлим,

Шошқин бу сирли оқим,

Сўйлайди тиним билмай

Муқаддас, доно нақлин:

Кечгин жўн келган шондан,

Умри қисқа жавлондан,

Бахт кўрасан меҳнатинг

Олиб келган даврондан.

ЧИРОҚЛАР

(Кичик баллада)
Юракда ишқ оловланади,

Ҳаёт борки, чироқ ёнади.

Зиё кўриб, дил қувонади,

Узоқларда ёнар чироқлар,

Яқин бўлиб қолар йироқлар.



Ўхшатаман гоҳи инсонга —



Жон бағишлаб жумла жаҳонга,



Сўқмоқ бошлаб кетган ҳар ёнга.



Узоқларда ёнар чироқлар



Яқин бўлиб қолар йироқлар.

Милтиллайди яқин-йироқда,

Ўнгу сўлда — уёқ-бу ёқда.

Ҳар ёнга кўз ташлаб фироқда.

Узоқларда ёнар чироқлар,

Яқин бўлиб қолар йироқлар.



Одам қайга борса боради,



Нур таратиб излар солади.



Ҳаёт бўлиб порлаб қолади.



Узоқларда ёнар чироқлар,



Яқин бўлиб қолар йироқлар.

Қиёс этсанг — бир парча қуёш,

Инсон билан ҳамнафас — йўлдош, —

Бўлиб суқар гўшаларга бош.

Узоқларда ёнар чироқлар,

Яқин бўлиб қолар йироқлар.



Тилак қилинг — кўп бўлсин чироқ,



Биттаси ҳам сўнмасин бироқ,



Йўламасин айрилиқ-фироқ.



Узоқларда ёнар чироқлар,



Яқин бўлиб қолар йироқлар.

ДЎСТИМНИНГ ТАҚДИРИ

Баллада
БАҒИШЛОВ
1.
Биз исёнкор қўшиқлар билан,

Зулматни даф этган  оталар.

Тик олишиб тўсиқлар билан

Қутлуғ кунга етган оталар,

Ўтаяпмиз эл бахтин ўйлаб,

Катта тарих елкамиздадир.

Ўтган йўлни, ҳақ сўзни сўйлаб

Сарҳисобин деймиз бирма-бир.

Ҳар бир қадам, ҳар дам, ҳар нафас,

Башарнинг чин кулгиси учун.

Она элда, не иш муқаддас,

Шунга шаймиз, бағримиз бутун.

Она, дейди инсон боласи,

Ватан, дейди инсон аълоси.

2.
Қалблар тетик, метин ирода,

Якдил бўлиб бордик ёнма-ён,

Дилда бори ишда ифода,

Бўлиб, қилдик кимликни аён.

Ҳайиқмадик хатардан, ўтдан,

Ғам-аламни ўтмадик ҳатлаб.

Машаққатни чиқариб чўтдан,

Топширмадик бировга хатлаб.

Муқаддасдир ҳар зарра тупроқ,

Дахлсиздир қўлдаги байроқ.

3.
Ният қилдик — яшнаса дунё,

Эллар бўлса хавфсиз, фароғат.

Ҳар гўшада порласа зиё,

Бахт деганга учрасин роҳат.

Ўтилган йўл қутлуғ бир тарих,

Шарафларга бурканган умр.

Шуҳрат учун қилмаймиз таъриф.

Ёхуд қўрқиб сақламаймиз сир.

Қадрдонлар берди қўлга қўл,

Яқин бўлди шунда қутлуғ йўл.

4.
Ўтган йўлга разм солиб-боқиб,

Нелар бўлди — ўйлаб қоламиз,

Воқеалар мағзини чақиб,

Замон билан нафас оламиз.

Кўзимизга ёш ҳам олганмиз,

Гангитса гар қай бир иллатлар.

Бир-бировга ҳамроҳ бўлганмиз,

Якдил бўлиб ҳамма миллатлар

Қардошликдир парвозга қанот,

Қардошликда қудрат барҳаёт.

5.
Ниманики эслаймиз дилдан,

Завқ оламиз, бўламиз ҳушвақт.

Ғубор бўлса суриб кўнгилдан,

Улашамиз кенг оламга бахт.

Гоҳи ғамли куйласак қўшиқ,

У ўтмишнинг дардли хаёли.

Ҳисга давр нафасин қўшиб

Қувонамиз гўдак мисоли

Эсга тушиб у жўшқин кунлар

Қудрат элтар порлоқ якунлар.

6.
Бир хотирот ўчмас ҳеч қачон,

Ҳамон эсда чигал тугунлар.

Орзу, қайғу, мушфиқ онажон,

Нурли бошда ғайри тугунлар...

Гоҳ ҳиссимга солади титроқ.

Завқу шавққа кўмиб ташлар гоҳ.

Бу шундайин қўшиқдир янгроқ,

Ғаму қутлуғ қувончдан огоҳ.

Бу қиссанинг бўлур таъбири

Бир дўстимнинг оғир тақдири.

ЙЎЛДА
1.
Ҳар бир қалбнинг ўз гулшани бор,

Ҳар юракнинг орзу, нияти.

Инсон қалби муқаддас диёр,

Кўпдир унинг сир, хосияти.

Журналистнинг ўйи шу гулшан,

Йўли туташ ишнинг бошига.

Биров кулса қувонар дилдан

Меҳр қўйиб қалб қуёшига.

Сукунатдан ҳикмат ўқийди,

Бахтнинг таърифини тўқийди.

2.
Шундай касбга боғлаб тақдирим,

Эл-юрт кездим яқин ва олис.

Бирдам бекор ўтирмадим жим,

Тутдим қалам ниятим холис.

Мана бугун йўлдаман яна —

Қорақумдан келди хушхабар.

Саҳро нафасин енгиб мардона,

Газнинг конин очибди мардлар.

Мардлик қўлга олиб ташвишни,

Бажо этар ҳар мақбул ишни.

3.
Машиналар қувар бир-бирин,

Бу оқимга йўқдир ҳеч тўсиқ.

Моторларнинг зил ҳайқириғин,

Босиб кетар гоҳ қувноқ қўшиқ.

Ортда қолди яшнаган гулбоғ,

Қорақумга келдим юзма-юз.

Газчиларнинг ҳамон вақти чоғ,

Олов сари солиб янги из.

Енгмоқ — қалбга солмасдан ғулу,

Яшаш, деган сўз маъноси шу.

4.
Ўт пуркайди саҳро беомон,

Товланади сароб жилвагар.

Кўринмайди унда тирик жон,

Рақс этади фақат «Суву зар»
Қовжираган бўртган ҳар гиёҳ,

Қотиб қолган лава тўлқинлар.

Бунда бўлган карвонлар гумроҳ,

Шоҳид бўлиб қолмиш талқинлар.

Кўкка етиб аждодлар доди,

Уйғонмишдир мардлар авлоди.

5.
Жим имларди кимни кўрса ҳам,

Жаннат либос кийиб бу дўзах.

Энди эса титрар жаҳаннам,

Инсон кулиб келяпти: «Қаҳ-қаҳ».

«Қуш учганда ёнган қаноти,

Одам юрса оёғи куйган...»

Шундай қўшиқ ўтмишнинг ёди,

Эслар мардлар Ватанин суйган

Қутлуғ сафда борар уч авлод,

Халқ ишига қилиб қасамёд.

6.
Машиналар гуриллар янгроқ,

Йигит-қизлар кулгуси хандон.

Олдда вазмин сочлари оппоқ,

Ўтирибди мўйсафид шодон.

Уфқларда ёниқ кўзлари,

Балки, қутлуғ ўйлар бошида

Ажин босган нурли юзлари,

Хўб тобланган юрт қуёшида,

Содда камтар — дилҳуш сиймоси,

Маъно тўла ҳар бир имоси.

7.
Қалбда ажиб ҳислар уйғонар,

Мўйсафидга қараган сайин.

Боқишлари таниш, дил қайнар,

Тонг нуридай нигоҳи майин.

Таниш, дейман кўнглимда уни,

Олис тушдай ким бу одам, ким?

Қайда кўрдим? Ҳислар тўлқини —

Сўз қот, дейди, айланмас тилим.

Йўқ гумоним, юрак алдамас,

Дилда тошар қувноқ ҳис-ҳавас.

8.
— Ана қочоқ! — Қичқирди биров,

Сафимизда буюк жонланиш.

Қорачиқлар чарақлар лов-лов,

Гўё гулзор дуч келди таниш.

Машиналар тўхтади бирдан,

Тўлқин отиб сўнди гулдирос.

Саҳро хабар топгандай сирдан,

Тўлғанади, хўрсинар лоҳас.

Олисларда титради садо,

Асрий тинчин йўқотди саҳро.

9.
Одамлар-чи, завқ-шавққа тўла,

Қий-чувини тўхтатмас сира:

— Омонмисан, ҳей Петка ғўла,

— Кел соғинчим, кел-кел Моҳира.

Мўйсафидга тушса кўз қири,

Ҳамма гулгун кўзлари ёниб.

Парво қилмай менга ҳеч бири,

Ўраб олди уни қувониб.

Бу ҳурматга лойиқдир устоз,

Халқ ишига бўлолса мумтоз.

10.
— Полвон оға, Петя амаки,

— Бардаммисиз, кўзлар тўрт бўлди.

Сўз айтилмас бунда ҳеч чакки,

Давра қувноқ, шодликка тўлди.

Гўёки йўқ саҳро, саратон,

Шундай экан инсон кулгиси

Муз эрийди у янграган он,

Саратон ҳам салқин бўлғуси,

Шу кулгидан файз топар олам,

Шу кулгидан чекинади ғам.

11.
Борлиғимни қоплади бир руҳ,

Наҳот, Полвон, наҳот?! Эҳ, дунё

Ҳа, бу ўша. Биз ушлаган туғ

Ҳақиқатдир — безавол зиё...

Қишлоқдошим ўша бу Полвон,

Йигитликда кетган бедарак.

Оҳ, қанчалар яқин иссиқ жон,

Талпинади соғинган юрак.

Бу лаҳзани қилмоқ ҳикоят,

Завқли, аммо мушкулдир ғоят.

12.
У кўришар дўстлари билан,

Мен томонга қарайди бот-бот.

Яйраб борар кўнглим, жону тан,

«Наво куйи»н мадҳ этар ҳаёт.

Қучоқ очиб келди мен томон,

Сўзга сира айланмас тилим.

Яшнаб борар замину замон,

Термуламан, энтикар дилим.

Дўст бағримда, бағримда ҳаёт,

Дўстлик билан етук одамзод.

САҲРО КЕЧАСИ
1.
Тинди ловлаб ёнишдан саҳро,

Сингиб кетди уфққа офтоб.

Энди баланд барханлараро,

Кўринмайди ҳув «қулф урган боғ»

Жимирлайди юлдуз бесаноқ,

Олис-яқин хотирот мисол.

Бири қалбга солади титроқ,

Бири дилни эркалаб хушҳол.

Порлаб кетмиш сомон йўли ҳам,

Табиатнинг файзи жамул-жам...

2.
Мудрар ваҳший Қорақум сокин,

Еру осмон тинглайди бизни.

Меҳнат экан бахт дегани чин,

Ёритгувчи шудир юлдузни.

Ўтирибмиз Полвон иккимиз,

Сўроқлашиб таниш-билишни.

Эсга келар ҳар ўтилган из,

Ёдга олдик ўтган ташвишни.

Қалбда маҳкам бўлса эътиқод,

Унут бўлмас ўтилган ҳаёт.

3.
Эсга олдик гулбаҳорларни,

Соҳиллару сўқмоқ... кулгулар.

Ўтли нигоҳ, шўх дилдорларни,

Қувонч қанот берган туйғулар.

Наздимизда айланар дунё.

Узоқларга учади хаёл,

Ҳаёт шошқин оқувчи дарё

Бизлар унда гўё мисли сол —

Оқмоқдамиз дилда эҳтирос,

Яшамоққа юксакдир ихлос.

4.
Суҳбатимиз чўзилди узоқ,

Дил хуш тортиб бўлди чароғон.

Ечим бериб йўлларда тузоқ,

Ўтилган йўл бўлди нурафшон.

Бир бўстонки, сайр этиб қолдик,

Ором берди хиёбонлари.

Ҳаммасини хотирга олдик,

Ёшлигимиз олтин онлари.

Эсда ҳамон жабру жафоси.

Ва беқиёс завқу сафоси.

5.
Ёшлик — умр ғунчаси, унда

Истиқболнинг туғилар нури.

У баҳордир, девкордир шундан
Қуёш қадар юксак ғурури.

Гулистонки, роса сайр этдик,

Айлангандек бўлдик минг бора.

Ўйнаб ўсган йўллардан ўтдик,

Диллар жўшиб борар тобора.

Болаликнинг куйлари қувноқ,

Эслаганда ёзилар чарчоқ.

6.
Сигирларни ечиб ҳар азон,

Жўнар эдик яйлов-йироққа.

Шўхлик қилиб кўтариб тўзон,

Урар эдик ўзни ҳар ёққа.

Бебош ёшлик, на ташвиш, на ғам,

Сиғмас эдик жумла жаҳонга.

Шодлигимиз бўларди олам,

Қоринни бир тўйдирсак нонга.

Дунё бизга кенг жаҳон эди,

Тенги йўқ бир гулистон эди.

7.
Танбеҳ олар эдик кўпинча,

Мактабда ҳам шўхликни қўймай,

Ўқиш тамом бўлди дегунча,

Шўнғир эдик ўйинга тўймай.

Кўча-кўйда шўх қилиқ бошлаб,

Бўшатмасдик ўйин товини.

Қорнимизни челига ташлаб,

Симирардик солма сувини.

Борлиқ гўзал товланади соз,

Гўё бизга қиш ҳам сўлим ёз.

8.
Билмас эдик йил ўтган сайин,

Бу қайноқлик совуб борарди.

Кўча тўла чанг-тўзондайин,

Изимизда йўллар қоларди.

Соғинч билан эслайман ҳамон,

Мактабда битказув кечаси,

Бахш этганди қувонч бир жаҳон.

Яшнаб кетган қишлоқ кўчаси.

Шўх яллалар қайноқ айтишув,

Қий-чув билан уйга қайтишув.

9.
Шу қутлуғ дам, шу муборак кун,

Буркаб кетди ҳаётим шонга.

Юрагимни пайпаслаган тун,

Шодлик билан уланди тонгга.

Ўйин тушди устоз, шогирд ҳам,

Юрак тўкди ҳарна борини.

Ёз оқшоми дўстлар жамул-жам,

Чертар эдик диллар торини.

Ёшликда ҳис бўлмайди пинҳон,

Муштаракдир ҳар лаҳза, ҳар он.

10.
Қутлов сўзлар, тўлқинли сўзлар,

Қўлга олдик аттестатни ҳам.

Чароқлайди қуёшли кўзлар,

Қайтмас бўлиб кетдику у дам.

Ёшлик экан, қайдан билибмиз,

Мангу қолар дебмиз бу дамни.

Ҳаёт устоз, мураббийимиз

Эркалатиб қўймас одамни.

Бахтга кураш шиддати мезон,

Меҳнат билан буюкдир инсон.

11.
Шу тариқа йўл очиб кетдик,

Уямиздан етилган қушдай.

Қандай бахтки, бу дамга етдик,

Бари гўё хаёлдай, тушдай.

Лекин асло эмас у рўё,

Яратгувчи меҳнаткаш қўллар —

Сўқир жаҳон кўзига зиё,
Бағишлади нурафшон йўллар.

Ҳаёт яшнаб бўлди навқирон,

Жўшқин ёшлик уради жавлон.

12.
Йиллар ўтиб ёшлик қолади,

Ўшлик ҳаёт, ёшлик баҳордир.

Дилга дунё илҳом солади,

Ёшлик билан инсон баҳодир.

Ёшлик — фасл, гул очсин десанг,

Қадрига ет, улуғла, ушла.

Умр изга гул сочсин десанг,

Хизмат билан элингни хушла.

Эл деганнинг бахти беқиёс,

Фидойилик чин ёшликка хос.

13.
Уфқларга из солиб борсанг,

Бахтнинг қуши қўнар бошингга,

Огоҳ бўлки, ғафлатда қолсанг,

Оғу оралайди ошингга...

Ортда қолди қанча йўл-довон,

Сўқмоқларда ҳикмат лавҳаси.

Ўчмас сира хотирдан ҳамон,

Ҳаёт унинг бош сарлавҳаси.

Интилганга дерлар толе ёр,

Ҳар гўшада қутлуғ ҳикмат бор.

ДИЛДАГИ ДАРДЛАР
1.
Олтин воҳа гул жамолини,

Хўп яшнатган ажиб ёз ойи.

Фасл тўкмиш элга борини,

Дастурхонда иссиқ ширмойи.

Полвон бугун азиз меҳмоним,

Шосупада қизийди суҳбат,

Қалбимда бор сирли гумоним,

У кўп вазмин, гоҳи сердиққат,

Лекин порлар қувноқ кўзлари,

Роҳат берар доно сўзлари.

2.
Бизда одат қистовга олмоқ,

Ўз ҳолига қўймай меҳмонни.

Чой гурунгга беради салмоқ,

Бўлаклайман ширмойи нонни.

Сочи қувдай оқариб кетган,

Пешанада қатлам букумлар,

Йигитликда оғир дард етган.

Бу кунлар деб, шонли бу кунлар.

Мард ва дилкаш эди у доим,

Яхшиларга дўст ва мулойим.

3.
Гап бермасди бизларга ҳечам,

Камсухонлик касб этибдур.

Йўқолибди шўхликлари ҳам,

Салобати дарз кетибдур.

Суқланаман ишонмагандай,

Кўзларига қадаб кўзимни.

Ўтираман сўз ҳам пойма-пой,

Не ҳолатда сезиб ўзимни.

Жим қоламан тилимни тийиб,

Сўзласин деб энтикиб, куйиб.

4.
Чой тутаман, қаранг деб нонга,

Қора кўзи чўғдай ёнади.

Хай бераман ҳисга, шайтонга,

Сўзлаганда дудуқланади.

Сўзла ҳаёт, қалбга ярани,
Қайси сўқмоқларда ташладинг?

Шунча йиллар очиб орани,

Айтгил, қандай ҳийла бошладинг.

Шунчаликми, машаққат алам,

Нега йиғлар ғам чекиб одам...

5.
Шўхликларин қаерга қўйдинг,

Тилдан қўйиб қилибсан-ку лол.

Табассумин қайларга йўйдинг,

Сўзласангчи, ахир, бу не ҳол.

Сени кўриб, шодон қувониб,

Шунинг учун кўз очганмиди.

Қора кўзлар жовдираб ёниб,

Шунинг учун нур сочганмиди.

Нега жимсан, яқин келсанг-чи,

Бу жумбоқни ечиб берсангчи.

6.
Аввал ато қилиб беҳад бахт,

Нега сўнгра қилдинг нотавон.

Дард-аламдан бошлари карахт

Шуни кутганмиди бу инсон.

Мададкорим деганинг ёлғон,

Нега тингламадинг оҳини.

Қад букади макр ва бўҳтон,

Нима қилди, айт гуноҳини?!

Сўзламай, жим қоласан нечун?!

Юракка дард соласан нечун?!

7.
Бирга ўсдик, бирга ўқидик,

Бирга едик бир бурда нонни,

Кек бор жойда бизлар йўқ эдик,

Пок тутганмиз доим виждонни,

Минг балога гирифтор бўлган,

Дилим ўртар сочининг оқи.

Элликда деб ўйламас кўрган,

Йигит эмас, чол-ку дарвоқе.

Чидамадим сўз қотдим охир,

Ва зўр гурунг уйғотдим охир.

8.
— Сен уйимга дард билан келиб,

Шу дард билан кетмоқчимисан.

Бу дунёда югуриб-елиб,

Дард кўтариб ўтмоқчимисан.

Мендан ҳам гап яширгинг борми,

Шунчаларми орамиз йироқ?

Тилинг сўздан шунча безорми?

Қисматингни сўзлагил тезроқ.

Қалбингни оч, дўстим, ғам ёмон,

Ғам бор жойда инсон бағри қон.

9.
— Қўй, қўзғама, дилим ранжитма,

Сенга айтар ҳикоятим йўқ.

Энди сира бошим гангитма,

Менинг арзи-шикоятим йўқ.

Жонга тегди айрилиқ, фироқ,

Катта бахт шу учратдим сени.

Дийдор кўришмоқда иштиёқ,

Ҳузурингга келтирди мени.

Катта давлат — дўстнинг дийдори,

Бир улуғ бахт дўстларнинг бари.

10.
— Сени кўрдим бошларим осмон,

Юрагимнинг қўри сеники.

Дўсту ёрлар бўлсин соғ-омон,

Мана уйнинг тўри сеники.

Ўттиз йилдан ошди шекилли,

Шунча йиллар қайларда қолдинг?

Бизларни тарк этиб, бир куни,

Дом-дараксиз бўлиб йўқолдинг.

Сўроқласак тополмай хабар,

«Йўқ!» деб жавоб олдик ҳар сафар.

11.
— Мен эмас, йўқ, мени тарк этди,

Жўранг яхшиямки, ўлмади,

Тақдир экан бош олиб кетди,

Тингла, дўстим энди бўлмади.

Ўттиз еттинчи йил навбаҳор,

Сенга яхши аён у ёғи.

Ўйлайману чекаман озор,

Қалбда қолди у кунлар доғи.

Эҳ, бу доғлар, изоҳли доғлар,

Хазон бўлди неча гулбоғлар.

12.
Студентман, орзулар олам,

Кўча-кўйга сиғмай юраман,

Ора-сира газетага ҳам,

Хат-хабарлар ёзиб тураман.

Шеърга шундай ўчман. Билардим

Навоийнинг достонларин ёд,

Тунлар бўйи машқин қилардим.

Ўз ҳолимга қўймасди ижод.

Ўй қуйилар сатрлар бўлиб,

Баъзан юлуқ, баъзида тўлиқ.

13.
Май қувончи, қувончим қўша,

«Бўл тайёр!»да шеърим ҳам чиққан,

Байрам ўтди дил жўша-жўша,

Менга яхши тақдир йўлиққан.

Ҳаётимдан бўлиб мамнунлар,

Ҳиссиётга тўлиб-тошардим.

Ҳамроҳ бўлиб бахтиёр кунлар,

Катта ният билан яшардим.

Олам гўзал эди беқиёс,

Севар эдим шоирларга хос.

14.
Яхшилардан олиб андоза,

Элга хизмат қилсам дер эдим.

Ниятларим эди бир тоза

Ўз тақдирим ғамин ер эдим.

Неки, билсам, нимаики, қилсам,

Қониқмасдим, кўринарди оз.

Ўз даврамда ўйнасам-кулсам,

Ва қилолсам юксакка парвоз.

Ҳавоий ўй эмас эди бу,

Қалб мулкида муқаддас туйғу.

15.
Ҳамроҳ бўлиб шу ҳис-ҳаяжон,

Қўймас эди ҳоли-жонимга.

Кунлар бедор, беқиёс имкон,

Сингган эди одат қонунга.

Аммо кеча ётиб озонда,

Не бўларин билмасди инсон.

Гул сўлади кузда-хазонда,

Сўлмоқ гулга эмасдир осон.

Бошласа гар тақдир ҳийласин,

Эзар экан инсон дийдасин.

16.
Ўзим танҳо дарсхонадаман,

Одамзодга танҳолик ёмон.

Кимдир биров пинҳона кирди,

Бир келгинди мен томон юрди.

Ҳали-ҳали кўзим ўнгида,

Бошларимдан учди эс-ҳушим,

Қараб туриб деди сўнгида:

«Қани, ука олдимга тушинг...»

Бир зум сўнди гўёки қуёш,

Ғамга қарши из олар бардош.

17.

Ўша куни ёруғ оламдан,

Бедор кетдим, қачон қайтаман.

Жудо бўлдим китоб, қаламдан,

Дарду зорим кимга айтаман?

Эзиламан, юрак-бағрим қон,

Дардим тўкай десам одам йўқ,

На қултум сув ва на бурда нон,

Сенга яқин келар қадам йўқ.

Ҳаёт эмас — бир алғов-далғов.

Кекирдакдан олган эди ғов.

18.

Эшитаман ҳамма-ҳаммасин,

Шундай аянч эди қиёфам,

Курсдошларим, қўнғироқ сасин,

Қўшалоқдан босиб тушар ғам.

Мадад керак, мадад истайман,

Ҳалқумимга тиқилади жон.

Ўз-ўзимни койиб қистайман,

Қалбим эзар чуқур ҳаяжон.

Муаллим ҳам дарсга киради,

Дурс-дурс ўтиб зинапоядан.

Қучиб мадад олгим келади,

Деразамдан тушган соядан.

Ҳамма нарса азиз, қадрдон.

Тутқин юрак чекади фиғон.

19.

Қўнғироқнинг овози янграб,

Ёшлар билан тўлади майдон.

Тенгқурларим юришар яйраб,

Фақат менинг юрак-бағрим қон.

Остонада кўринди онам,

Қўлда тугун кўзларида ёш,

Нурга тўлди, қоронғу хонам,

Қўйгим келди оёғига бош.

Оқ сочларин силаб меҳрибон

Кўзларига боқсам бир замон.

20.

Кунда шундай учрайди соқчи,

Йўлим тўсиб силтаб ташлайди,

Ана-мана десанг урмоқчи,

Сўкиб дашном қила бошлайди,

Тақдирига тан берар онам,

Кўзида ёш кўнглим тиғлайди,

Қаддин баттар букмиш ғам-алам,

Йиғлама, деб ўзи йиғлайди.

Онам йиғлар — йиғлайди жаҳон,

Онахоним юрак-бағри қон.

21.

Шу кўрганим меҳрибонимни,

Дарддан ўлди, ишонасанми?!

Дод соламан ол, деб жонимни,

Қўй-қўявер... Ўн-ёнасанми.

Қайдан келди туҳматнинг тиғи,

Шубҳам йўқдир ғайри одамдан.

Азоблайди хусумат, йиғи,

Қутилмоққа йўқ чора ғамдан.

Тақдирига тан бериб одам,

Қўлни ювиб урар қўлтиққа.

Тўғри йўлдан тисланиб қадам,

Инсон борар ўлимга тикка.

Тақдир экан, ёлғизлик кунлар,

Ечиларми сира тугунлар?!

22.

Зах камера. Тун. Хуштак чалиб,

Кимдир келиб эшикни очди.

Қўлда фонус билан ўқталиб,

Юз-кўзимга хира нур сочди.

«Олдимга туш!» деди дўқ уриб,

«Тез-тез!» деди. Дедим «Қаёққа?»

Димоғига бад ҳид урилиб,

Орқасига қайтди: «Сўроққа!»

Яна сўроқ, яна изоҳми?!

Тўғри келган одам гувоҳми?!

23.

Ҳожат челагига қоқилди,

Нималарни дерди ўзича.

Бирдан эшик томон отилди,

Анча босиқ турдим кўзича.

Дейман: «Ботир келган экан-ку,

Жойидами ўпка жонивор,

Юракдан ҳам берган экан-ку,

Тўппончага бўл, ака ҳушёр».

Кундуз тугаб ботиб келар тун,

Ноҳақни ҳақ деб қиларлар якун.

24.

Кетаяпмиз, соқчи йўталиб,

Тўппончани қўлига олди,

Дўқлар уриб, туртиб, итариб,

Сўкинганча олдига солди.

Юра-юра хиёбондан ҳам ўтдик,

Ҳамма менга боқиб тургандай,

Қўйвор буни деб буюргандай,

Сўнг сўқмоққа бурилиб кетдик.

Қалбда орзу — ният беҳисоб,

Бардошим ҳам бўлиб борар соб.

25.

Таниш излар, ошно кўчалар,

Нечанчи бор одим олишим,

Мағрур юриб ўтдим нечалар,

Эҳтимол бу сўнгги боришим.

Асаб деган тушиб жойига,

Ҳар нарсага кўникар одам,

Ташвишлар ҳам кетиб зоега,

Яна изга тушаркан қадам,

Бўҳтонлардан туғилар изо,

Одамларнинг бошида низо.

26.

Аввалига унча бўлмай, сўнг,

Борар экан қаттиқроқ ботиб,

Ўз-ўзингга дейсан тушми-ўнг,

— Отиб қолгин, қолгунча ётиб.

...Қабулхона жим-жит, қиптайлоқ,

На портрет, на шиор, жадвал.

Зўрға милтиллайди жинчироқ,

Шу хонада тақдир бўлар ҳал,

Ҳақ ўзини олгач нарига

Инсон кўнар бари-барига.

27.

Кундуз куни қуриб қолгандай,

Нега ҳамма тунда жонсарак.

Ҳамма ёқни қамал олгандай,

Ғайри бир ҳол. Бу недан дарак?

Қани жавоб қилса бир киши,

Дилим хуноб гангиб қолибман.

Ўғирликнинг тун билан иши, —

Сўнглик билан пайқаб олибман.

Сув келмайди дарё соқадан,

Сиқиб олган қўллар ёқадан.

28.

Ҳаётимда энг машъум кундир,

Хаёлимга нелар келади.

Ичкарига бошлади кимдир,

Бир баджаҳл савол беради.

— Исмингни айт, фамилиянг, коринг?

Тўғрисин айт, алдаб нетасан?

Икки йўл бор, ол, ихтиёринг,

Иқрор бўлсанг чиқиб кетасан.

Иқрор бўлсанг?! Нимага иқрор?!

Олам келар кўзларимга тор...

29.

Бу не ҳолат, бу не кўргулик,

Кўз олдларим бўлди қоронғу,

Дўппослашиб мени ўлгудек,

Тамоғимга тиқдилар оғу.

Яна қандай кўргулигинг бор? —

Дилим маҳрум нури зиёдан.

Саволимни қиламан такрор,

Қўл ювмоқчи бўлиб дунёдан.

Толиқтирар энди хаёл ҳам,

Емиради қалбимни алам.

30.

— Бир номаъқул сўз дебсан,

— Кимга дебман ва қачон?

— Пешанани кўз дебсан,

— Бу бир бўҳтон, бу ёлғон.

— Қўл қўйиб тан оласан,

Шунда тирик қоласан.

— Не дединг қайталаб айт,

Бу машъум ниятдан қайт.

Бўлсам ҳақ томон бўлай,

Ўлсам ҳақ йўлда ўлай.

Ҳаром туз емаганман,

Ёлғон сўз демаганман.

31.

Шу деганим биламан, биров,

Судраб кетди пинҳона жойга.

Зарбасига беролмайман дов,

Ағнаб тушдим, балчиққа, лойга.

Етти йилга кесилиб кетдим,

Тинглашмади арзу додимни.

Ўлсам ўлар ҳолатга етдим,

Ва йўқотдим фикру ёдимни.

Ақлим бовар қилмасди бунга,

Қолдим буткул мен қора кунга.

32.

На орзу ва на умид қолди,

Гавҳар эдим лойга ботилдим,

Ҳаёт мени гирдобга олди,

Копток бўлиб ҳар ён тепилдим.

Дайдиб юрдим турмама-турма,

Тошдан экан одамнинг боши,

Гапларимни ёлғонга йўйма,

Чексиз экан инсон бардоши,

Ҳаёт менга бўлмади йўлдош,

Ҳеч ким менга бўлмади сирдош.

33.

Бу дунёда сендан не наф бор,

Ки бўлмасанг саноқда, сонда,

Маҳбус бўлдим — айбсиз бир айбдор,

Кўмир қаздим Оҳангаронда.

Бари ҳужжатларимни олиб,

Хоин деган лақаб тақдилар,

Одамийлик бир четда қолиб,

Юрак-бағрим ўтда ёқдилар.

Агар оқса тақдир тескари,

Ёлғон бўлар экан рост бари.

34.

Сибирнинг кенг, зич ўрмонлари,

Узоқ Шарқнинг олтин конлари,

Қўриқ ерлар, саҳрою-чўллар,

Денгизлар-у, дарё ва кўллар —

Мен кўрмаган эшик қолмади,

Мен кўрмаган тешик қолмади.

Ўз-ўзимни кўмиб саволга,

Қолар эдим қийин бир ҳолга.

Не ўхшайди тупроқ кимёга,

Сиғишарми бу иш дунёга?!

35.

Ҳамма бирдек висолга ташна,

Ҳамма бирдек азиз ва ошна,

Бир-бировга дўсту қадрдон,

Бир илдиздан етилган инсон,

Завол йўқ ҳеч паймонасида,

Бахтиёрлар замонасида,

Юз беролди шундайин бир ҳол,

Нега орзу бўлолди увол?

Ёмонликнинг тили бўлиб лол,

Жумбоқ бўлиб қолди бу савол.

36.

Дардинг қўзғаб яна қайтардим,

— Сенга айтмай, кимга айтардим?!

Узр, сени қийноққа олдим,

Даврамизга оғир гап солдим.

— Қандай юз беролди бу ҳолат?!

Одамларга койиш, ҳақорат?!

Бу саволнинг жавоби борми?

Ўттиз йилки, бошларим гаранг,

Қоралайман бош айбдорини,

Ахир, кўплар ҳоли бўлди танг.

Зада бўлган фақат мен эмас,

Одам фақат ўз ғамин демас.

37.

— Ўйлаб-ўйлаб ўйлашни қўйдим,

Ўйлаш нега оёқ ялангга,

Лагерларда дайдишдан тўйдим,

Сўнг жўнадим, фронтга, жангга.

Украина қишлоқларидан,

Ёвни қувиб Чопдан ҳам ўтдик.

Днепрнинг қирғоқларидан,

Чех дўстларнинг юртига етдик.

Жонни тутдик ҳақиқат учун,

Шунда кўрдик дўстликнинг кучин.

38.

— Бир лавҳа бор, бир жанг лавҳаси,

Энди буси сенга ярайди,

Дўстлик унинг бош сарлавҳаси,

Хаёлимда зўр ярқирайди.

Ҳамон эсда жангу жадаллар,

Дўстлик енгди бу курашда ҳам,

Қардошликда меҳнаткаш эллар,

Унутмайди у кунни бир дам.

Одам ўтиб изи қолади,

Қалб эл билан нафас олади.

ДЎСТЛАР ДИЁРИДА
1.

Тизма тоғлар бағрига кирган,

Ҳавосига тўйиб бўлмайди.

Бир қишлоқки, афсона, тилдан —

Таърифини қўйиб бўлмайди,

Яшнаб ётар кўм-кўк адирлар,

Ким ёйибди гулдон гиламни,

Уфққа бош қўйган кенг қирлар,

Ўйлар эслатади саройни,

Инсон қайга чўзса қўлини,

— Бошлаб борар ҳаёт йўлини.

2.

Бир қудратки, тоғларни суриб,

Оралиқда сарой қургандек,

Бир гулзорки, шамол уфуриб,

Ҳуш бўйини элаб тургандек,

Июн ойи — илк навбаҳордай,

Адирларда қип-қизил лола,

Чашма, йўқ, йўқ, катта анҳордай,

Отилади сонсиз шалола.

Инсон кучи бўлса жамул-жам,

Гулзор қилур тоғу тошни ҳам.

3.

Хуш табиат юзга урди,

Истаганча баҳор елини,

Кўкда қуёш ёниб-куяди,

Етказолмай олов-селини,

Ажиб қишлоқ — боғ ҳам, тоғ ҳам гул,

Табиатда шунчалар эҳсон.

Тиним билмай сайроқи булбул,

Куни-туни уради хандон.

Қайда ҳаёт, қайда бўлса гул,

У ердадир инсон ва булбул.

4.

Эрта тонгда ёмғир сепалаб,

Табиатни яна яшартди.

Гул баргини аллалаб, элаб,

Орасталаб гардини артди.

Қишлоқ яшар ташвиши билан

Яйловларда қўю-қўзилар,

Деҳқон машғул ўз иши билан

Ери уфқларга чўзилар,

Суви зилол, тупроғи бўлиқ,

Қишлоқ яшар қувончга тўлиб.

5.

Кўздан-йўлдан узоқ бир пинҳон,

Кўриниши ўзи бир олам,

Шу лаънати уруш ногаҳон,

Кириб ўтди шу қишлоққа ҳам,

Бугун қишлоқ йўлида сафлар,

Гулдасталар, сонсиз оломон.

Байрам кайфин қўшиб шарафлар,

Қишлоқ чўғдек, қирмизи алвон.

Чеҳраларда ажиб оройиш,

Салобатли, қайноқ намойиш.

6.

Йўл бўйида катта қабристон,

Қилич, қалқон, солдат каскаси.

Бу урушдан машъум бир нишон, —

Эъзозлашнинг энг муқаддаси,

Соч-соқоли қув оқарган чол,

Келар эди қишлоқ йўлида,

Унга бермоқ бўлдиму савол,

Жим қолдим. Қўлида гулдаста,

Вазмин борар, бир ўй билан банд,

Салобатли сиймо, донишманд.

7.

Шундайин кўз қирин ташлаб,

Ёнимиздан ўтди бепарво,

Гўё бизни борарди бошлаб, —

Чол кетидан бўламиз равон,

Салом бердик. Иссиқ табассум,

Очиқ чеҳра. Яқин келади,

Бошдан оёқ тикилар бир зум,

Алик олиб саломлашади.

Ошкор этмоқ бўлгандай бир сир

Кўз ташлади ҳар кимга бир-бир.

8.

Рус тилида гапирар аранг,

Сўзлар қурғур келар пойма-пой.

Тик жойидан ушлади қаранг,

— Карло-Варидансиз хойнаҳой...

Дам олишга келганлар бизга,

Зиёратга келмай кетмайди.

Дам олиш ҳам мен айтсам сизга,

Бизнинг бир лаҳзага етмайди.

Ҳаёт шошқин гўё оқар сув,

Гоҳ кўнгилни оралар ғулу.

9.

Бу ер Гута. Ҳамма жойдан кўп,

Шу ер тортган уруш жабрини.

Келишади зиёратга хўп,

Кўришгани мардлар қабрини,

Ўн бир йигит, ўн бир паҳлавон,

Қаранг, бири Ўзбекистондан,

Йигитларки, азиз меҳрибон,

Бизларни деб кечмишлар жондан.

Қабр умр тугаган кунда,

Дилу жонга тушган тугундир.

10.

Шу-шу бўлди бир зиёратгоҳ,

Қалбимизни тортмиш ўзига,

Бу қалблар бўлиб тўтиё,

Кўринади қишлоқ кўзига.

Бугун байрам. Бу ер бир пасда.

Гавжум бўлар — кўрасиз ҳали.

Ҳамма ёқни кўмиб гулдаста,

Хуш кунда хуш келдингиз. Балли!

Дўст ярашар — дўст гулшанига,

Олқиш бўлсин мардлар шаънига.

11.

Харобали эди бу ерлар,

Энди бўлса мардлар кўчаси,

Номини ҳам «Ўн бирлар», дерлар —

Бугун ўтар Солдат кечаси.

Қабристонга бошлар отахон,

Уруш суртмиш ўз куясини.

Йўл-йўлакай сўзлаб бир достон,

Куйлар мардлар мадҳиясини.

Дилдан қайнаб чиққан ҳар калом,

Қалбимизни қилар эди ром.

12.

— Аминманки, эслаб бу кунни,

Сиз ҳам ҳаяжонга тўласиз.

Битта савол берсам мумкинми,

Сизлар қайси юртдан бўласиз?

— Қаҳрамонлар элидан келдик,

Хоразмдан, Ўзбекистондан,

— Бош устига, минг бор ҳуш кўрдик,

Кутар эдик сидқидил жондан.

Қутлов-олқиш, истаклар холис,

Бу ҳислатга дўстликдир боис.

13.

Кеч киради, тўйхона мисол —

Чўғдай безатилган ҳаммаёқ.

Чеҳраларда порлар истиқбол,

Пештоқларда ҳилпирар байроқ.

Кўтарилар секин кенг парда.

Қаҳрамонлар бўлур намоён,

Ўзлари бир кўрса агарда...

Кўз бўлгандай, жумлаи жаҳон.

Қалбда жўшқин ҳаяжон тошар,

Қардошликда яшарди башар.

14.

Бизни кутган дилкаш отахон,

Бошлаб кетди жанглар тарихин.

— Жуманиёз, Абдулла, Матжон...

Бирма-бирлаб қилар таърифин.

Сўз уланиб, ашула созга,

Болажонлар қўшиқ айтади,

Муносибки, хизмат эъзозга,

Катта ҳурмат бўлиб қайтади,

Мардлар умри эл бошида тож,

Шундай ҳаёт топади ривож...

15.

Қарсакларга ғарқ бўлади зал,

Сўз навбати менга тегади.

Ҳаяжондан, энтикиб хушҳол.

Таъзим — ҳамма қаддин эгади,

Ҳовлидаги суҳбат авж олиб,

Қизғин давом этаётгандай.

Дўстим айтган лавҳа из солиб,

Узоқларга элтаётгандай.

Қутлуғ ҳикмат мазмуни ғоят,

Бахт куйидай азиз ҳикоят.

16.

— Тарк этмайди сира ҳаяжон,

Зўрға босиб олдим ўзимни,

Фикрим этдим дўстларга баён,

Салом билан бошлаб сўзимни.

— Қадимий эл — узоқдан келдим,

(Хоразмни таърифлаб бердим).

Соҳилларда хирмон пахтамиз,

Дардимизга дармон пахтамиз.

Тошқин-жўшқин Аму бўйлари,

Пахтамизнинг хирмон тўйлари...

17.

Меҳнатдаги қучган шонимиз,

Байроқдаги қўш нишонимиз,

Барин-барин олдим тилимга,

Илҳом қудрат берди дилимга,

Яхшиликни сўзламоқ шараф,

Бахт қўшиғин куйламоқ шараф,

Яшнаб кетган қишлоқ кечаси,

Илҳомбахшдир Солдат кечаси,

Мавж уланди тонгга, офтобга,

Манзур бўлиб тарихга, бобга...

18.

Хотирамда шу ҳарорат, мавж,

Кўз соламан, довонга тоққа,

Элдошларнинг қабридан ҳовуч,

Тупроқ олиб қайтдим қишлоққа...

Раҳмат, дўстим, дастурхон учун,

Элдошларни тополдим олиб

Очиқ юзим, бурда нон учун,

Кетгусиман қалбимга солиб,

Дўстим умрин қилганда таъриф,

Жилоланди наздимда тарих...

ХОТИМА
1.

Умр эмас мангу то абад,

Инсон деган қариб боради.

Ким қилибди яхшилик одат,

Ундан яхши излар қолади.

Журъат қилиб ўтдингми — маъқул,

Изингга бир карра, боқиб кет.

То ҳаётсан ишқилиб маъқул,

Қолганларга чироқ ёқиб кет.

Номинг машъал бўлиб порласин,

Ғалабага — шонга чорласин.

2.

Ранжиганлик учун ўксинма,

Пировард  соз бўлса басдир.

Маъқул йўлда тинма, ҳеч тинма,

Одам бўлмоқ улуғ ҳавасдир.

Ҳаёт мураббийдир, устоздир,

Ундан ўрганганинг қолади.

Элинг учун не қилсанг оздир,

Яхши ишинг тилга олади.

Кураш билан яшар тирик жон,

Меҳнат билан улуғдир инсон...

КАРЛОВИ — ВАРИ — УРГАНЧ.
1971 ва 1972 йиллар.
ХОРАЗМ

(Достон)

МУҚАДДИМА
Мутафаккир, ноёб, доно Хоразм,

Қадимий ўлкамга она Хоразм,

Минг ва минг йилларнинг ҳайкалимисан,

Нуроний тарихнинг сайқалимисан.

Ғазалхон десамми — чашмаий илҳом,

Санъаткор десамми — қайси мақбул ном.

Сен сомон йўлининг кипригидирсан,

Ҳаёт йўлларининг кўпригидирсан,

Олимлар Хоразмий қўйиб ўзини

Урфон эшигини — чашма кўзини,

Сенинг номинг ила нур сочиб кетдилар.

Жумла оламга нур сочиб кетдилар.

Оддий эшитган олам маъно нақш этган,

Рангларга боқийлик умр бахш этган

Боболар қалбидир ҳар бир обида,

Инсонлик номига қутлуғ қасида.

Бепарво ўтолмас унга ҳеч сайёҳ,

Дўст бўлса қувониб ташлайди нигоҳ.

Пичирлар: ҳаётнинг нодир мулки деб,

Тош эмас, заковат, қайноқ дилку деб.

Неча бор эшитдим сайёҳлар баҳсин,

Кўплар санъатга айтади таҳсин.

Лекин учраб қолар ғаразли, бераҳм,

Кўзда ҳасад ўтин чақнагани ҳам.

Қадим умримни тан олгим келмас,

Адоват тўқийди рост сўзни демас.

Гўё бир рўёдир унга бу диёр,

Туҳмат ёғдиради қилмай сира ор.

Бу ер куррасига ким тортмиш таноб,

Ўйлаб вайсасангчи, эй бежинс жаноб.

Туҳмат бир гирдобдир — ўз хонангда оқ, 

Бобонг мерос қилган китобларга боқ.

Авайлаб варақла, ўйлаб сол разм,

Келар кўз олдингга шунда Хоразм,

Жаҳонда Алжабр илмин кашф этган,

Довруғи мағрифу машриққа кетган,

Беруний Ватани, Мунис ўлкаси,

Дунё тақдирини яғрин елкаси,

Кўтариб сўқмоқма-сўқмоқ тирмашган,

Келажакни қўзлаб уфқларга шошган,

Қадим Хоразмдир — навқирон водий,

Уни фахрим дебтир авлод-аждоди.

Тан олиб ўтмишдир наслу насабинг,

Ҳақ гапга беҳуда қўзғаб асабинг,

Тил тегизсанг борми — ёқангдан ушлаб,

Бежо галдираган жағларинг муштлаб...

Яхшиси эсинг йиғ, ҳай бер ўзингга,

Осмонга тупурсанг тушар юзингга.

Беҳуда кўкракка ургандан кўра,

Кимнинг кимлигини тарихдан сўра...

 * * * 

Йўқ, туҳмат шаънингга шак келтиролмас,

Сен меҳнат элисан ҳеч ишда толмас.

Фарзанд зиммасида муқаддас бурч бор,

Элдошларим сенинг номинг улуғлар.

Хоразм, азалдан меҳригиёҳсан,

Кўзга тўтиёсан, дилга зиёсан.

Меҳнат аҳлинг элда доим довруғдор,

Тер сиздириб бўлмиш зафарларга ёр.

Мард пахтакорларинг шуҳрат таратмиш,

Пахтадан кўкўпар хирмон яратмиш,

Ҳар бир кимса гўё жанг майдонида,

Ҳавозада, станоклар ёнида,

Ишлар тиним билмай ҳаяжон билан,

Меҳнати йўғрилиб шуҳрат-шон билан.

Боғбонларинг кузда мева узганда,

Чорвадор қўй ҳайдаб яйлов кезганда,

Тонгни чорлаганда булбул навоси,

Кўриб кимларнинг ҳам келмас ҳаваси.

Гулгун тупроғингда етилади зар,

Юмуртовдан токи  Питнакка қадар,

Қадрдон, меҳрибон кенг қучоғингда,

Истиқболинг кулган қутлуғ чоғингда,

Одамларинг яшар ўз иши билан,

Муқаддас Ватаннинг ташвиши билан,

Кичкинтойлар шодон китоб ўқийди,

Ғазалхонлар жўшиб қўшиқ тўқийди.

Довруғдорлар мадҳу-овозаларда,

Бинокорлар ишлар ҳавозаларда,

Шолизорда бўлиқ олтин бошоқлар,

Йигит ва қизларинг илмий иш ёқлар.

Меҳнат ҳовур отар иссиқ қўйнингда,

Жанггу жадал кетар  Туямўйинда —

Авлодлар орзуси кўрсатиб жамол,

Жамол очмоқдадир порлоқ истиқбол.

* * *

Тўйга ҳозирланар ўзбек диёри,

Беқиёс уфқлар азму қарори.

Иқбол шодиёнаси сендан бошланар,

Ҳар қадам шу ният-ўйда ташланар.

Нима қилсам бўлур қутлуғ армуғон,

Шу ҳис уриб қалбу дилимда туғён,

Қўлга қалам олиб ҳаяжонда мен,

Эл билан бирга бўлиб шу майдонда мен,

Дилдан сажда қилиб мен илҳомингга.

Достон битмоқ бўлиб қутлуғ номингга,

Бир-бир варақладим ҳаёт тарихинг,

О, қандайин мушкул сенинг таърифинг,

Бобом Берунийга маслаҳат солдим,

Улуғ Хоразмийдан сабоқлар олдим,

Огаҳий ғазали, назмида қуёш,

Доно Мунис билан бўлдим суҳбатдош.

Ғоят мушкул ишга қилдим-ку журъат,

Қани энди дейман пири бадавлат,

Шу муборак номинг қўйиб сарлавҳа,

Ҳаёт йўлларингдан битсам бир лавҳа.

Шуни ихлос қилдим-қалбда ҳавасдир,

Фарзандлик бурчимни ўтасам басдир.

ТАРИХСИЗ ЯШАБ БЎЛМАС

Шундай сарлавҳа қўйдим. Ўрин йўқдир ажабга,

Нуроний тарихимиз баъзида лол қолади.

Шундай чоғда афсона аралашади гапга,

Омади келиб уйнинг тўридан жой олади.

Қаддини кўз-кўз қилиб ўзига қилур аро,

Ҳаддан ошиб бировга қани энди гап берса.

Ачинасан-чеккада қолур тарих бечора,

Инсофданми — ҳаёт деб бирга югурса, елса.

Хуноблик асаб қистаб аччиғинг қўзғатади,

Китоблар варақлайсан бу ҳолдан кўнгил тўймай.

Тарих, излар не учун чанг босганча ётади,

Бунинг айбдори ким гуноҳкори сен бўлмай.

Қадимий Хоразмнинг минг йиллар оша номи,

Муаммо бўлиб келур тарихнинг ўз сўзи йўқ.

Токайгача бўлади ривоятлардан роши,

Ноҳақликни кўрмоққа одамзоднинг кўзи йўқ.

Хивамиз неча ёшда-тўрт  томонга аланглаб,

Суҳбатдошга бирон сўз айтишга уяламиз.

Биздан ўтгани шуки, ҳолатни тўғри англаб,

Етмаймиз. Тор даврадан нари кетмас ноламиз.

Ўқилмаган китобдек  ёпиғлиқ қолиб келур,

Қадимий деворларни босиб тушган қоялар.

Узоқ ўтмишимиздан баралла садо берур,

Воҳа билан асрдош мармар зиноапоялар.

Чирой очган Паҳлавон Маҳмуднинг шеъри билан,

Миноралар мезондир ҳаётий орзуларга.

Ким ўқиб маъно берар наққошлар меҳри билан,

Пештоқларга битилган жимжима ёзувларга.

Занг босган зулфинлардан занжирларни кўчириб,

Асрлар қулфин очмоқ кимга бўлғай муяссар.

Довулларнинг жаъдали улгурмади ўчириб, —

Бари авлод-аждодлар сочиб кетган зебу-зар.

Калтаминор таърифи бир топишмоқ сингари,

Қачонгача қолади жумбоғу сирлигича.

Хоразм очган излар милоддан ўтар нари,

Муборак асрларнинг яхлиту бирлигича.

Бизнинг азмимиздадир муаммо, сирлар очмоқ, —

Мақбул мерос тутқазмоқ ёш авлоднинг қўлига.

Боболар босган изга меҳримиздан нур сочмоқ —

Тарих шуни истайди. Афсона ўз йўлига.

Бу йўлда ким не қилди — таъзимга бош эгамиз,

Яратганларга балли тарихнинг зар бобини.

Бу жиҳатдан, юртдошим, қарздормиз элимизга биз,

Қўлдан ҳеч қўймагаймиз Толстов китобини.

Сатрларни оралаб дур-маржон терган каби,

Иш тутган биродарлар, ҳимматингизга балли.

Умр боғидан элга армуғон берган каби,

Шарофатли иш қилиб яшанг олам қадарли.

Афсонани кўраман тарих билан эгизак,

Мисраларда, бобларда яшайдилар ёнма-ён.

Бирини қофия-ю, бирини қилиб безак,

Яратишга жазм этдим битта тарихий достон.

Чолларнинг суҳбати-ю, ўтмиш китобларини,

Лангар қилиб қўлимда тўлқинларда йўл олдим.

Юрагим айтганини, қалбим хитобларини,

Илҳом билан авайлаб тердим — назмга солдим.

Она юрт Хоразмнинг бугунги гул жамоли,

Қалбимда олов бўлиб бир достон яратади.

Инсон ўз қўли билан яратган истиқболи,

Довруғин достон қилиб оламга таратади.

Замонам ато этган дилнинг ғурури билан,

Юраклар қудратидан воҳамиз тўлган каби.

Туямўйин ГЭСининг ҳаётбахш нури билан,

Қадимий эл яшариб нурафшон бўлган каби.

Воҳа аҳли Амунинг тўлқинидек жўш уриб,

Меҳнат шарофатидан ҳар тонгга салом берди.

Қорақумни тик кесиб, чўлда темир йўл қуриб,

Бахтин улуғлаб унга «Бахт йўли» деб ном берди.

Кўз ўнгида порлайди меҳнатимиз қуёши,

Тоғдек баркамол бўлмиш «оқ олтин» хирмонимиз.

Ўз тақдиридан мамнун юртимнинг кекса-ёши.

Водийни кўз-кўз қилур «ойнайи жаҳон»имиз.

Қай бирини айтайин — қалбимиз ҳаяжонда,

Бахтимиз таронаси дилдан жўшиб келади.

Насиб бўлди яшамоқ бизга тинчлик замонда,

Қулоқларга ҳамиша янгроқ қўшиқ келади.

Ҳаётимиз гултожи асрларнинг гултожи,

Белимизга мадору дилга илҳом беради.

Меҳнату курашимиз ҳур истиқбол хирожи,

Эл бахтини мудамо мадҳ этгинг келади.

АФРОСИЁБ «АТТАНГ» ДЕДИ

Самарқанд элда бир тахти олий,

Номи Афросиёб. Ҳар ён қўйиб от.

Баланд бир қояда бургут мисоли,

Забткорлик билан ёйибдир қанот.

Ҳеч тенгги бўлмапти ҳукмдорликда,

Шаҳарлар олипти, йўллар қурипти.

Ўзини ҳис қилиб танҳо бирликда,

Шарқнинг офтобидек порлаб турипти.

Яшар экан мудом фикрин чош қилиб,

Қудратли қўлини чўзиб ҳар ёнга.

Бир куни ўз ўғлини кўпга бош қилиб,

Қўшин тортирипти бирдан Эронга.

Дунё алғов-далғов. Осойиш дам йўқ,

Юраги ғаш бўлиб чиқармиш тоққа.

Йўли-изда қимирлаган одам йўқ,

Гоҳи дуо ўқиб боқар шафаққа.

Чопарлар юборган орқадан қистаб,

Бироқ, қўшинидан дарак йўқ ҳамон.

Ёлғиз фарзандини соғиниб-қистаб,

Бўлипти фироқда юрак бағри қон.

Оғир ҳолда қолган кун улаб кунга,

Бундайин худбинлик биринчи бора.

Юракда дардини айтади кимга,

Ким ҳам топаолур бу дардга чора.

Не кўз билан кўрсин: куйиб-қорайиб,

Беқўшин қайтади ўғли. Бу не ҳол.

Дунё кўз ўнгида кетмиш торайиб,

Наҳот сўнган бўлса порлоқ истиқбол?!

Ўғли бир пастдан сўнг келиб ўзига,

Кўрган-билганини берипти айтиб.

Ногирон кўриниб ўғли кўзига,

Депти: яхшиямки келибсан қайтиб...

— Сафарда йўл-издан адашган ёмон,

Хоразм элига чиқиб қолибсан.

Минг шукурки, ўзинг қочибсан омон,

Қўшинларни тўғри ўтган солибсан.

Ҳа, ўғлим, Хоразм ўтдай, оловдай, 

Темирқалқон янғлиқ истеҳком водий.

Лашкарингни кўриб босқинчи ёвдай,

Мушт бўлиб туғилган мардлар авлоди.

Яхшилиқча борсанг олар қучоққа,

Сенга уқдирмабман, эҳ аттанг-аттанг.

Тикка келганларни тизар пичоққа,

Бошинг қуйи эгсанг бўлмас эди жанг.

... Кўпдан айтилади, бирон сабаб бор,

Бўлмаганни авлод ҳеч тилга олмас.

Ўтмиш ривоятда шундайин гап бор,

Қаҳрамонлик изи ўчмас-йўқолмас.

ПАҲЛАВОН МАҲМУД

Дерлар ўтмишимиз буюк жангнома,

Не кунлар тушмаган инсон бошига.

Йўқлар тузим берган, борлар ҳангома,

Қўзғаб заҳар солган элнинг ошига.

... Қумлоқ этагида яшайди бир жам,

Қишлоқнинг номини Ғазавот дерлар.

Қадим иморатлар метиндай маҳкам,

Бир замонлар обод бўлган бу ерлар.

Беқиёс бўлганмиш боғу роғлари,

Экинзорлар қумлар қадар чўзилар.

Мулкка макон бўлиб кенг қучоғлари,

Яйловларда ўйнар қўю-қўзилар.

Дерлар шундан ўтган карвоннинг йўли,

Довруғлари достон бўлган ҳар ёққа.

Деҳқон ишлар мудом тиғда бир қўли,

Ўткинчилар азоб берган қишлоққа.

Қумдан оша келиб кўмиб изларни,

Душман Ғазовотни забт этади.

Мол-мулкни ўғирлаб, йигит-қизларни,

Қул қилиб олдига солиб кетади.

Шу тариқа бўлиб қолиб вайрона,

Сўнмиш Ғазовотнинг истиқболлари.

Ким беради етимларга бошпана,

Уввос тортиб йиғлар кампир-чоллари.

Шум хабар эшитган ҳамюрт-элдошлр,

Шаҳру қишлоқларда турмиш оёққа.

Излар одамларни узоққа бошлар, —

Қумтепалар оша Ҳиндистон ёққа.

Паҳлавон Маҳмуднинг танилган чоғи,

Тенги йўқ паҳлавон деса паҳлавон.

Истакка писандми йўлнинг йироғи —

Из олиб бўлади Ҳиндига равон...

Йўл юриб, юрганда ҳам кўп-мўл юриб,

Беш ой ўн тўрт кун деганда қўш ташлайди.

Уч кеча-ю, кундуз ухлаб тонгда туриб,

Чой устида элдошлардан сўз бошлайди.

— Хоразмдан ўлжа йиғиб келтирган бой,

Тўй қилармиз бугун ўғли уйланади.

Маҳмуд гаранг. Совиб қолар косада чой,

«Нима қилсам бўлади» деб ўйланади.

Сўз қотади кулиб қўйиб мезбонига, —

«Ҳамюртларим қутқазмоққа келдим» дейди.

Дилкаш мезбон таъзим қилиб мезбонига —

«Бу ишда мен сизга ёрдам бергум» дейди.

... Катта майдон. Учи-қири йўл оломон,

Маҳмуд зеҳин қўйиб ҳар ён қаради.

Кимдир қулоқларга бермайин омон,

Кекирдагини йиртади-жар солади.

— Эшитмадим деманглар,

Сўнг пушаймон еманглар,

Хоразмдан полвон бор,

Бир машҳури довруғдор,

Паҳлавон Маҳмуд оти,

Енгганларнинг авлоди, 

Талабгар бўлса келсин

Ва полвонга қўл берсин.

Фақат енгиб қайтармиш,

Биргина шарт айтармиш,

Талабгар бўлса келсин,

Паҳлавонга қўл берсин.

* * * 

Қурга йўл олади мардона қадам,

Бош яланг, оқ кўйлак, белда белбоғи.

Қад эгиб таъзимга келар бир одам —

Бу — тўйнинг эгаси. Сўзи бор чоғи.

Хоразм деганда бирдан сесканиб,

Минг хаёлга борди жимирлаб эти.

Паҳлавон кўринар тургандай таяниб,

Кўзлари ўйноқлар бўзариб бети.

— Жиян шартингни айт, қурга чиқмасдан,

— Уят бўлмайдими.... олдин йиқмасдан.

— Йиқилсанг асирсан-бунда қоласан,

Енгсанг оғзингга сиққанин оласан.

— Сиз айтганча бўлсин. Кўндим, бўлипти,

Кимдир қучоқ очиб келди шу замон.

Келди-ю, зап тушган чангга йўлиқди, —

Бирдан муккасидан кетди беомон.

Майдон аро доим мардона турди,

Довруғи ошади ҳар лаҳза, ҳар зум.

Ким яқин йўласа кўтариб урди,

Оломон ҳайратда, сув сепгандай жим...

Қий-чув кўтаради бирдан оломон,

Маҳмуд ғолиб назар билан қаради.

Юракда эл ғами, қалбида туғён,

Аста тўй эгаси томон боради.

Дилдаги дардини баралла айтар,

Уни тинглагандай замину замон.

Овози жаранглаб узоқдан қайтар:

Тинглаб жим қолади бирдан оломон.

— Энди оғзимга сиққанин айтаман,

Қулларни озод қил, сенга дейман, бой.

Юртга элдошларни олиб қайтаман,

Деганим этмасанг аҳволингга вой...

Бутун воқеани гапириб берди,

Юракларга солиб сўнгсиз ҳаяжон.

Жамики оломон ёрдамга келди,

Ва муддаосига етди Паҳлавон.

Қумлардан ўтиб, тоғлардан ошиб,

Ҳамюртлари билан элга қайтади.

Зўр бир қудрат бўлиб жўш уриб, тошиб,

Халқ бахтини куйлаб қўшиқ айтади...

* * * 

Мармар зиналардан ўтаман аста,

Пошналар забтидан ейилган тошлар.

Паҳлавон жимгина ухлайди пастда,

Жимликда таъзимга эгилар бошлар.

Нақшин деворларга югуртаман кўз,

Димоғини ёзгандай хушбўй атрлар.

Лолман изоҳига тополмайин сўз,

Офтобдек барқарор ўлмас сатрлар.

Халқ иқболин деган, халқ бахтин деган,

Хизматга қовушган қўллар ўлмайди.

Халқ севиб Паҳлавон Маҳмудни деган,

Паҳлавонлар ўтган йўллар ўлмайди.

Муборак номига обида битиб,

Азиз фарзандини қутламиш авлод.

Одам йўлларида туради кутиб —

Халққа хизмат эъзозланур умрбод.

ЧИНГИЗ БОСҚИНИ

Тақдир тиғи шунча ўткирми, тавба,

Шарқнинг дарвозаси қайдасан, қайда?!

Чанг-тўзон, ёстаниб ётар хароба,

Сен қадду қоматинг ростлаган жойда.

Ўзи яратган-ку, ўзи-ку қурган,

Нега ўзи бузди, қуритди инсон.

Бу азал тупроқни кўзига сурган,

Манзилга соғ-омон етганда карвон.

Одамлар келишган етти иқлимдан,

Қитъалар жам бўлган карвонсаройда.

Тарих тугал жавоб олади кимдан,

Сўнггида ўкинмоқ кетар бефойда.

Гавжум кўчаларга тўлган одамлар,

Налардан оқади наво куйлари.

Тиғиз давраларда ораста дамлар,

Қалбларга нур сочган урфон ўйлари.

Қора булут босмиш кўкнинг юзини,

Офтоб нега қўнипти, нега?!

Тун қайга яширмиш бахт юлдузини,

Порлаган чироқлар сўнипти нега?!

Борлиқни қоплаган қум қуюнлари,

Қаддини эгипти нақшин минора.

Ҳамон бурқсияпти кул уюмлари,

Тўрабекхонимнинг қалбида нола.

Лашкар саф тортмайди сардор бўлмаса,

Қани саркардалар, қани сипоҳлар?!

Давлат қулаб тушар мадор бўлмаса,

Қайларда қолдингиз, Хоразамшоҳлар?!

Тик қолган кулба йўқ. Шумиди орзу,

Пойтахт ер бағирлаб уввос тортади.

Ариқлар кўмилган, қуриб қолган сув,

Кунлар дард устига дард уйғотади.

Ҳар ёнга тўзғишмиш деҳқону косиб,

Аламдан кўксини тиғлар Хоразм.

Етим-есирларни бағрига босиб,

Нон топиб беролмай йиғлар Хоразм.

Бу элнинг довруғи бўлмиш намоён,

Шарқ бўйлаб ёзилган овозалардан.

Кўҳна Урганч бағри мисоли жаҳон,

Карвонлар аримас дарвозалардан.

Хоразм оламга кўрсатмиш жамол,

Кўчгандек булоқнинг кўзидаги тош.

Одамлар қалбида ҳукмрон хушҳол,

Воҳа осмонида порлайди қуёш.

Азиз эл тупроғи кўзга тўтиё,

Сира тиним билмай ишлайди деҳқон.

Адирлар яшнади барқ уриб гиёҳ.

Нозу неъматларга тўлиб дастурхон.

Юртга илми-урфон кашф этади,

Устозу шогирдлар кенг доираси.

Баъзан тонготарга қараб кетади,

Саройда шоирлар мушоираси.

Булбул бўлиб сайрар дуторнинг тори,

Куйлар аримайди хонадонлардан.

Инсонга ҳаётнинг бундай дийдори,

Мушарраф бўлмаган кўп замонлардан.

Бошлар омон бўлса ақл етилиб,

Мўъжиза очмоққа қилар ҳаракат.

Заковат инсонга кўмакка келиб,

Насибаи тузга кирар барака.

* * *

Уфқлар қон бўлди. Ҳаммаёқ тўзон,

Бирдан босиб келди Чингиз деган ёв.

Қўшилиб кетгандай ер ила осмон,

Юракларда олов. Бошланди далғов.

На жони, на моли, на боғу роғи,

Бутун бир мамлакат тутилди ўққа.

Кўпларнинг мангуга сўнди чироғи,

Нақшин иморатлар тўзғиди кўкка.

Кўкракларни қилиб метин, истеҳком,

Танда жониборлар отилди жангга.

Боболарнинг руҳи бағишлаб илҳом,

Қалб қўри намоён бўлди Ватанга.

Пойтахтлар айланди жанг майдонига,

Кетмон, белкуракми, ёвоми, тошми...

— Таслим бўлмоқ йўқдир мўғул хонига!

Жангга отланганди кексами, ёшми.

Жалолиддин жангга бошлайди,

Ярқирайди қиличи қўлда.

Еру яксон қилиб ташлайди,

Учраганни учириб йўлда.

Тиним йўқдир. Ҳар уй, хонадон,

Айланмиш жанг истеҳкомига.

Тиғ дамида берар эди жон,

Ким қасд қилди эл оромига.

Юракда ўт, қўлларда қурол,

Уланарди жангда кунга-кун.

Чингиз гангиб қолади беҳол,

Оҳу зорин ким тинглайди, ким?!

Отда соҳил томонга келди,

Қўшинларга фармойиш берди:

— Тўғонларни йиқинг-очинглар,

Очинглару дарҳол қочинглар.

Кўргим йўқдир гавҳару ганчни,

Сувга бостирамиз Урганчни.

Чора йўқдир ҳеч шундан бўлак,

Ва тезда жўнаб қолмоқ керак.

Жанг чўзилди — ёмон аломат,

Кетмиш энди бизлардан омад...

...Амударё пойтахт томон йўл олди,

Кўҳна Урганч шаҳри ғарқ бўлиб қолди.

Бундай қалтис дамлар бўлар ҳаётда,

Кимлар яёв, кимлар уловда-отда,

Қўшни-куланларни кўтариб олиб,

Ватаннинг меҳрини юракка солиб,

Тўлқин бўлиб дарё томон оқдилар,

Мадад истаб Аму сари боқдилар:

— Ерда яшар бўлсак ҳаётимиз сен,

Кўкка учар бўлсак қанотимиз сен.

Сендан айри кунни биз кун демаймиз,

Сен борсанки, биз асло ғам емаймиз.

Шаҳримизни олдинг, ўзинг берасан,

Бағримизда мадад бўлиб келасан.

Энди тинч оқасан-даф этдик ёвни,

Соҳилларинг бўйлаб сўраб, сўровни,

Изинг билан Хива томон борамиз,

Сахий қирғоғингда яшаб қоламиз.

* * *
Шу тариқа янги шаҳар пайдо бўлипти,

Ва бунга халқ «Янги Урганч» деб ном қўйипти.

Хоразм маркази номни шундан олибдир,

«Кўҳна Урганч», «Янги Урганч» шундан қолибдир.

* * *
Дейдиларки, Чингиз чекина ётиб,

Ўзгалар юртида бошлари қотиб,

Қўшини оз кўринибди кўзига,

Маслаҳат қилипти ўзи-ўзига:

«Огоҳ бўл!» деб милтиқдан ўқ узамен,

Қўшинимни битта сафга тузаман.

Биттадан дон тутқизиман қўлига,

Сўнг сафларни тортиб карвон йўлига,

Қирлар оша юргиза бошлатаман,

Ва донларни бир жойга ташлатаман.

Ҳисоблаб ҳамманинг қўйган донини,

Аниқ чиқарғайман қўшин сонини.

Йиллар ўтиб умр тош бўлиб қолган,

Чингизнинг қилмиши фош бўлиб қолган.

* * *
... Питнак қирида бор қадим бир қоя,

Кимки қилса тарихини ҳикоя,

Шундай ривоятни тилга олади,

Чингиз босқинини эсга солади,

Бу бир афсонадир ҳақ гапдан йироқ,

Бу гапда теран бир мазмун бор бироқ,

Қадимий Хоразм, гўзал Хоразм,

Навқирон Хоразм, ғазал Хоразм

Шунчалик қўшинга бардош берибди,

Шунчалик қўшиндан ғолиб келибди.

* * * 
«Чингиз босқини» қўйдим сарлавҳа,

Воҳам тарихидан будир бир лавҳа.

Хоразм, ҳар лавҳанг янги бир бобдир,

Кўпи ўқилмаган катта китобдир.

Қилиб босқинчига кўкракни қалқон,

Жангу жадалларда қучдинг — шараф-шон.

Тарихинг асрлар мазмунига тенг,

Қучоғинг дўстларга олам каби кенг.



КАЛТАМИНОР ҲИКОЯСИ

Миноралар соқчи мисоли,

Мижжа қоқмас, беором, бедор.

Асрларнинг кўрки, висоли,

Замонларга кўз-қулоқ хушёр.

Гоҳ тургандай кулиб, қувониб,

Чеҳраларда гулгун ҳусндай.

Гоҳ титрайди тутақиб-ёниб.

Ер бағрига чўккан устундай.

Тақдир юкин ортиб тургандай,

Гоҳ ўхшайди яғрин елкага.

Ер танобин тортиб тургандай

Метин тиров бўлиб ўлкага.

Мен сири кўп қалбингизга —

Нечун сиғай? Лол қолмоқ ёмон.

Миноралар, тил берса сизга,

Ҳар лаҳзангиз бўлурди достон.

Сизга умр тилаб кетгандир,

Меҳр билан нақш ўйганлар.

Мурод-мақсадига етгандир,

Дилингизга нақш ўйганлар.

Кимлар қилиб сизларни бунёд,

Авайлаб бир фарзанд сингари.

Қолдиргандир. Шундай бир дунё —

Инсон ўлиб, қолар ҳунари.

Бу оламда мангу мезбонсиз, —

Қўл кўкракда йўлга кўз тутиб.

Кетганларга қувончсиз, шонсиз,

Келганларни оласиз кутиб.

Некўп бўлган-тўс-тўполонлар,

Тўзонларнинг гарди сиздадир.

Алам билан ўтган замонлар,

Юракларнинг гарди сиздадир.

... Этикларда жулдур-увада,

Бу оламнинг бойлиги ғами?

Не кўп — минора кўп Хивада —

Ҳар кўчада бирдан десамми.

Ғурур билан тургани турган,

Бир-биридан чиройли кўркам,

Бу шаҳарда минора қурган,

Деб ўйлайсиз косиб, ҳаммол ҳам,

Ҳар бирининг ўз тарихи бор,

Ҳар бирининг ҳусни-висоли.

Бир-биридан нақшин мазмундор,

Баҳсга тушар «Калта» мисоли.

Бўй чўзишган кўкка-фалакка,

Хўжаминор улкан, кўрками.

Чиройли зўр нақшида якка,

Безаб турар бутун ўлкани.

Иморатлар ғуж панжасида,

Қад кўтарган «Калта» минора.

Воқеалар исканжасида,

Камолотга тополмай чора, —

Замонага етолмай ҳадди,

Дарду ғамни ичга солипти.

Бурро бўлиб ўсмабди қадди,

Калтаминорликда қолипти.

Гар сўз бошлар ҳазилга олиб,

— Бу минора эмас чакана.

Барин билган тинглаб, кўз солиб,

Айёрликда қолган пакана.

...  Тож-тахт бало келтирди элга,

Кўча тўла оч, юпун гадо.

 Тингланг, ғиштлар киради тилга,

Минорадан чиқади садо.

— Мен туғилган машъум бир замон,

Қора чекиб кетди юзимга.

Шу боиски, қалбимда туғён

Қон бўламан боқсам изимга.

Бу кунингдан ер қаърига кир,

Деб, ҳар куни минг дуо олардим.

Чала қолганимга минг шукур,

Камол топиб не ҳам кўрардим.

Кўз очдиму бўлдим пушаймон,

Не ўтганин билмай ўзимдан.

Ҳақорату очлиқ, дор, зиндон,

Ўтказаман бир бор кўзимдан.

Юракларда фиғону, нола,

Йўқлик қурсин — ожизсан, қулсан.

Гулзор ичра қурийди лола,

Ўнган ўту соврилган кулсан.

Умри ҳазон бўлиб кетади,

Келинчаклар етолмай ёрга,

Кўринганни таъқиб этади,

Учраганни осади дорға.

Бу бош экан — метин тош экан,

Кўргуликлар келар айқашиб.

Ҳамкор деган шу бардош экан,

Зўравонлик кетганди ошиб.

Қучоғингда қуриб зиндонни,

Хон тиклатди бошим узра дор.

Тан-баданга сачратиб қонни,

Бу дунёни қилди кўзга тор.

Бошим гаранг. Бўлдим кар ва лол,

Бедаводир дардлар. Начора.

Бахт излайди мадорсиз, беҳол,

Инсон деган мажруҳ бечора.

Эл яшайди оч ва яланғоч,

Қилич тутган бошқа қордадир.

Ким зўр бўлса керади қулоч,

Ҳақ деганнинг боши дордадир.

Из қолмади илму урфондан,

Йўл бўларми ўй-тафаккурга.

Қирон солиб келди ҳар ёндан,

Зўровонлар қўшилиб бирга.

Ўчган каби ёниғлиқ шамлар,

Юракларни гирён этдилар.

Аваз оёғида кишанлар,

Бу жинни деб эълон этдилар.

Амалдорлар баҳра олади,

Эл молини қўйиб таловга.

Номус учун дод-вой солади,

Қизлар ўзин отиб оловга.

Из қолмади аҳду вафодан,

Сўндирдилар эрк қуёшини.

Амалдорлар кайфи-сафодан,

Кўтармади сира бошини.

Номус кетиб топталди виждон,

Йўл қолмади софдил, тўғрига.

Жунайиддан қўрқиб тожли хон,

Мамлакатин сотди ўғрига.

Элим, ҳамдард бўлиб йўлингда,

Кўзингда ёш бўлиб ўтурман.

Мени душманга от, қўлингда,

Қудратли тош бўлиб ўтурман.

Санъат мудом инсонга ёр деб,

Ғиштларимни ўзинг тергансан.

Ардоқлайсан Калтаминор деб, —

Номимни ҳам ўзинг бергансан.

Қалбингдаман — енгил тортарман,

На хизматинг — бошим устига.

Чирой қўшиб, ҳусн ортаман,

Сендек азиз диёр ҳуснига.

Қуёш балқиб чиқади бир кун,

Мангу кулиб бахту иқболинг.

Тонг оқариб барҳам егай тун,

Ва ярашгай мангу хуш ҳолинг.

Шунда мен ҳам яшнаб-яшариб,

Тўкилгайман ғамдан-аламдан.

Мавжудодки боради қариб, —

Басдир яхши кетса оламдан.

* * *

Шивирлашар олтин япроқлар,

Серкокил тол қулоқ қўяр жим.

Кимирламай салобат сақлар,

Чор тарафга шох ёйган гужум.
БАХТ ЙЎЛИ

С Ў З:

Елкасига юз йилликларнинг

Мусибатин ортган Хоразм.

Аму бўйлаб қора кунларнинг,

Озорини тортган Хоразм.

Йиллар тинглаб оҳу-фарёдни,

Уввос тортиб чекилган додни.

Тақдирига йиғлаган ўлка,

Юрак бағрин тиғлаган ўлка.

Феруз бошлаб берган замонда,

Огаҳий бош бўлган айёмда,

Етишолди ўз иқболига,

Мангу порлоқ истиқболига.

Руёб қилди қадим орзуни,

Қақроқ чўлга бурганда сувни.

Азал гиёҳ кўрмаган ерда,

Ерга сингган ҳар томчи терда

Халқ толеи бўлди намоён,

Гўё кирди ўлик танга жон.

Кўз илғамас кенг пахтазори

Ўлканингдир зўр ифтихори.

Кунларида бор йиллик мазмун,

Ойларида асрлик якун.

Саҳро бўйлаб темир йўл қурмоқ,

Пўлат изни қумларга бурмоқ,

Яшаб келган азал бу орзу,

Халқ дилида армон эди шу.

Ўзбекнинг энг улуғворлиги,

Халқимизнинг мададкорлиги,

Курашларда дўстлик, йўлдошлик,

Муоммани қилганида ҳал.

Тўй бошланди элда галма-гал,

Биз отланиб колхоз элидан,

Қайсар қумни бўғиб белидан,

Камар тортдик — пўлатдан, қўша
Унинг хизматига яраша.

Ном ҳам қуйдик — «Бахтимиз йўли»,

Бу йўл чиндан бахтимиз рамзи.

Энди бўлди бизнинг Хоразм,

Бахти кулган ўлкайи азим.

А Ш У Л А:

Сен қуёшсан порлагуси бахтимиз осмонида,

Посбонсан мангу яшнар ҳур Ватан бўстонида,

Қаҳрамонлар доимо шуҳрат ва шон қучган каби,

Дилга илҳом келтирур номинг яшар халқ жонида.

Илтифотинг қалбимизда севгидек доим яшар,

Сен билан қучдик зафарлар зўр кураш майдонида.

Эй улуғ халқимиз минг йил яша юрт бахтига,

Шу умид доим ҳаёт элнинг дилу виждонида.

Кўп асрлар бахт излаймиз, армондамиз,

Умримизнинг акси бор юртнинг чаман-бўстонида.

С Ў З:

Қувонганда етади бошинг

Осмонга деганлари рост.

Халқ шодлигин қилгудек бўлди.

Гўдак хурсандлигига қиёс.

Я Л Л А:

Жонажон азиз Ватанга парвона бўлсанг арзир,

Бу шодиёна дамда шодона бўлсанг арзир,

Мардоналар ишидан мастона бўлсанг арзир,

Жонон деган йигитга жонона бўлсанг арзир,

Ҳақ йўлида чекиб дарднинг гирёна бўлсанг арзир,

Меҳнатда куйла ишқинг мудомо Ҳақ томони бўл,

Кўрарга иззатингни аҳдинг посбони бўл,

Ким этса меҳрин изҳор доимо меҳрибони бўл,

Дўстлигимиз улуғ куч сен унга сидқи жони бўл,

Жондан азиз Ватанга парвона бўлсанг арзир.

Меҳнатдадир шараф-шон — буни қалбингга жо эт,

Яхшилардан ол ибрат, уларга эътиқод эт,

Халқим десанг юртингни ўздан ҳамиша шод эт,

Озодлигинг мадҳини меҳринг билан ижод эт,

Жондан азиз Ватанга парвона бўлсанг арзир.

Янги чаманзорларни тополдик бу диёрдан,

Иродамиз қайтармас ҳар қандай ғов қарордан,

Темир йўлни қурмоқлик бўлганда ихтиёрдан,

Тану жонда Ватанга ишқ тўлди ифтихордан,

Жондан азиз Ватанга парвона бўлсанг арзир.

С Ў З:

Қорақумга йўл олди карвон —

Олов сели оқар қуёшдан.

Ёнди гўё бутун коинот

Ўт чақнади қумдан ва тошдан.

Хурсандчилик: қийқириқ, кулги,

Бири куйлар, бири чалар соз.

Жаранглайди қизлар ялласи —

Йигитларни кузатган овоз.

А Ш У Л А:

Авлодлар излаган мақсад йўлида,

Қилган сафарингиз муборак бўлсин.

Бўронлар элида, саҳро чўлида,

Қилган сафарингиз муборак бўлсин.

Баҳор келмай туриб бошланмайди ёз,

Минг ташаккур айтсак сизлар учун оз.

Довул наърасига чиққанлар пешвоз

Қилган сафарингиз муборак бўлсин.

Халқимиз шарофати мададкор,

Бу шарофат қилар зафарларга ёр,

Қумда йўл қурмоққа қилганлар қарор,

Чўлга сафарингиз муборак бўлсин.

С Ў З:

Ҳар нарсани баҳам кўрганлар

Буюк ишда қўлга-қўл берди.

Қирқминг ўзбек, ўттизминг туркман,

Ўнминг қорақалпоқ ҳам келди.

Шифо топган кўп йиллик бемор

Томирига югургандек қон.

Сукунатда ётган саҳрога

Бамисоли энди кирди жон.

Трассада чумолидек одам

Ҳаммасида бир улуғ ғоя

Меҳнат билан машаққатларни

Енгардилар пояма-поя.

Жўр бўлар иш таронасига

Шўх раққоса қизлар ялласи.

Йигитларга берарди далда

Санъатчилар «баракалла»си.

А Ш У Л А:

Азиз колхозчилар, меҳнатни сиз шавкат ва шон айланг,

Биз ишда шуҳратингиз кенг жаҳонга достон айланг,

Бу ерни мисли бўстон, водийни пахтага кон айланг,

Тўкиб тер ер қазишда қаҳрамонликдан нишон айланг,

Қуриб сиз янги иқбол йўлини тезроқ равон айланг.

Қилиб яхши ниятлар, отланиб биз бу томон келдик,

Кўнгилда қолмай орзу ҳаммамиз шоду замон келдик,

Босиб қумлар, ошиб тоғлар, кечиб сувлар омон келдик,

Жадал ишлаб темир йўл қургали биз бегумон келдик,

Қуриб сиз янги иқбол йўлини тезроқ равон айланг.

Кўчиб тоғ ила қумлар, янги бўстонлар бўлур бунёд,

Бу ишда улуғ халқимиз биздан бўлур кўп шод,

Она юрт Хоразм гуллаб яна бўлғусидир обод.

Бизга раҳмат десун бу иш учун келгусида авлод,

Қуриб сиз янги иқбол йўлини тезроқ равон айланг.

С Ў З:

Шундай катта бахтга соҳибмиз, —

Бермоқдамиз қақроқ чўлга жон.

Меҳнатимиз шарофати зўр,

Бу менга ҳам, сенга ҳам айён.

Буни оддий йўл деб бўлмайди,

Бахту саодатлар йўли бу.

Қардош халқлар ҳамкорлигининг

Бизга чўзган мадад қўли бу.

ЯЛЛА:

Холис ният билан қадам отганлар

Меҳнатда қозонди шуҳрату шонлар.

Фахрланди фарзандим деб ўлкамиз,

Бўрон билан олишганда полвонлар.

Тушмади қўллардан метину теша,

Нур билан олишда кетмоннинг дами.

Қуш учса қаноти куйган ерларда,

Ҳаётга йўл солди инсон қадами.

Жўшқин ҳаёт илҳом бериб дилларга,

Янгради саҳрода меҳнатнинг сози.

Устозга муҳаббат этганда изҳор,

Қирда жаранглади мардлар овози.

Й И Г И Т Л А Р:

Замонада бахтимизга посибон бўлдик,

Ватан учун курашларда паҳлавон бўлдик,

Бобом руҳи қўлласа гар биз омон бўлдик.

Биз ҳамиша тинчлик томон — ҳақ томон бўлдик,

Яша бизнинг бахтимизга Ўзбек овози.

Ҳурликнинг зўр машъалидир бу чаман диёр,

Биз озодлик тимсолимиз, бизлар халоскор,

Қўлимиздан улуғ ишлар топди барқарор,

Бахт йўлидан етакловчи паҳлавонлар бор,

Яша бизнинг бахтимизга Ўзбек овози.

С Ў З:

Жанг пайтида рақиб бўғзига

Етгандек забардаст панжа.

Қум ва тошни икки ёғидан

Эзиб келди пўлат исканжа.

А Ш УЛ А:

Баҳор очилганда гул,

Боғда сайрайди булбул,

Бориб тутгим келади,

Мен халқимга даста гул.

Меҳнат қизиган маҳал

Чўлларда ёнди машъал

Юртнинг буюк орзуси

Давримизда бўлди ҳал.

Енгиб саҳро чўлини

Қурдик бахтнинг йўлини

Бизга чўзди бу ишда,

Барча халқлар қўлини.

Ўнминг қорақалпоқдан

Туркман келди бир ёқдан.

Ўзбек жадалли юрди

Йўлга яқин-йироқдан.

С Ў З:

От яғрини каби текис йўл,

Мағрур ётар ястаниб ерга,

Э ҳе... қанча меҳнатлар кетди,

Йўл мезондир пешана терга.

— Келаётган поездга қара

Нима дейсан нақш бўлдида.

Бахтимиз кулган замоннинг 

Мўъжизаси, нашъаси шу-да.

Қум оралаб пўлат излардан,

Кўзга илмай учиб келади.

Оқ тутинни тарқатиб кўкда

Шону шараф қучиб келади.

Кор этмайди на бўрон, на сел,

Кўзга илмас ғилдираклари.

Мард халқимизнинг иродасидек,

Пишқирганда учар илгари.

Поезд эмас — бу Қорақумга

Яшнаб келган ҳаёт, бўстондир.

Темир йўл бу—саодат йўли

Хоразмга шуҳрату шондир.

А Ш У Л А:

Асрлар орзиқиб минг кўз бўлиб кутган замон келди,

Замонким — ёдимизда мангу яшнар бир жаҳон келди.

Темир йўл Хоразмнинг қалбида орзу эди доим,

Чиқиб рўёбга энди бахтимиз йўли равон келди.

Қорақум бағрида бахтим дея тер тўкди мард халқим,

Бўлиб қутлуғ қадамлар ўлкага шуҳрат ва шон келди.

Униб гул ҳар қадамда, яшнагуси барқ уриб бўстон,

Азалдан қақраган чўлларга жон, юртимга шон келди.

Кўнгилда орзумизни ардоқлаб ҳақиқатга,

Улуғ авлодимизга бергумиз зўр армуғон келди.

Пўлатдан белига ҳиммат камар тақди азиз тупроқ,

Дема йўл Хоразмга — янги иқбол, янги шон келди.

Қ И З Л А Р  Я Л Л А С И:

Бугун шодиёна байрам



Бахт йўли равон келди.

Хоразмга йўл эмас



Бир роҳатижон келди.

Диллар шоддир ҳаётдан



Яна фаровон келди.

Дашту чўллар бағрига



Гўё энди жон келди.

Чаманлари шифоли,



Янги гулистон келди.

Шодликка тўлди диллар,



Қирларда ўсди гуллар.

Меҳнат таронасидан 



Баҳра олган қўнгиллар

Эртанги истиқболга



Раҳнома бўлди кунлар.

Руҳлантирар кишини



Қўлга кирган якунлар.

Хоразмга йўл эмас



Бир роҳатижон келди.

Рўёбга чиқди орзу —



Олинг қўлга дутор соз,

Қурувчилар йўлига



Гуллар бўлсин пояндоз,

Улуғ тўй анжумани



Қилинг дўстлар сарафроз,

Кўнгил қуши шодликдан



Қилар кўкларда парвоз,

Хоразмга йўл эмас



Бир роҳатижон келди.

ЯЛЛА:

Ўзбек халқи бўлсин омонда,

Элга муҳаббат жисм аро жонда,

Очганда гуллар боғларда ханда,

Яшнайди кунлар бу гулистонда,

Омон бўлайлик тинч шу замонда.

Юрт ишқи билан тўлган юраклар,

Дилларда қайнар янги тилаклар,

Чўлни гул қилди кучли билаклар,

Яшнайди кунлар бу гулистонда,

Омон бўлайлик тинч шу замонда.

Фасли баҳордаки гуллар ўйнар,

Чаманлар узра булбуллар ўйнар,

Завқида шодон кўнгиллар ўйнар,

Яшнайди гуллар бу гулистонда,

Омон бўлайлик тинч шу замонда.

Й И Г И Т Л А Р:

Оқилда доно қизлар,

Зийнати жаҳона қизлар,

Нозу карашма бирлан,

Ўт солди жон-а қизлар.

Қ И З Л А Р:

Меҳнатда шеру норсиз,

Хислатда серҳунарсиз,

Етмас камолга севги

Аслида йигитларсиз.

Й И Г И Т Л А Р:

Якка-ягона қизлар,

Дуру дурдона қизлар,

Ишда чеварлигингиз

Арзийди шон-а қизлар.

Қ И З Л А Р:

Майдонда қаҳрамонсиз,

Курашда паҳлавонсиз,

Қизларнинг толеъига

Доим бўлинг омон сиз.

Й И Г И Т Л А Р:

Сўз бергансиз баҳорда,

Ишлашга пахтазорда,

Мудом бўлинг вафодор,

Қатъий туринг қарорда.

Қ И З Л А Р:

Сизлар билан ҳамкормиз,

Саодатларга ёрмиз.

Шерлар бўлинг хотиржам,

Вафода барқарормиз.

УМУМИЙ ХОР: «Жонажон Ватан»

Қабул айла саломимиз Хонумонимиз,

Қучоғингда роҳат топди танда жонимиз.

Кенг жаҳонга достон бўлди шуҳрат-шонимиз,

Номинг билан камол топди гул-бўстонимиз.

Тилакларга ўзинг қилдинг бизни муяссар,

Бахтимизга саломат бўл, жонажон Ватан.

Саҳроларга сув чиқардик покиза, зилол,
Меҳнатимиз она берган сут каби ҳалол.

Бахт йўлида намоёндир янги истиқбол,

Тўй қиламиз Хоразмда тантана, хушҳол.

Тилакларга ўзинг қилдинг бизни муяссар,

Бахтимизга саломат бўл, жонажон Ватан.

Қорақумда йўл қуролдик шарофатингдан,

Чўллар бўлди кенг гулистон кароматингдан,

Миннатдормиз сен кўрсатган илтифотингдан,

Бизга бўлган меҳрибонлик, саодатингдан.

Тилакларга бизни қилдинг ўзинг муяссар,

Бахтимизга саломат бўл, жонажон Ватан.

Қудрат бордир довон ўтиб, ошсак денгизни,

Куч келади тилга олсак Ўзбеклигимизни,

Гулшан ҳаёт гулбоғига етакла бизни,

Гул қилайлик ҳаммаёқни, ҳур ўлкамизни.

Тилакларга ўзинг қилдинг бизни муяссар,

Бахтимизга саломат бўл, жонажон Ватан.

КЕЛИН КЕЛДИ

(Саҳна)

Ўз фасли. Ҳовли саҳни. Узоқдан ашула айтиб хат ташувчи киради.

Х а т  т а ш у в ч и

Даврим мадҳин солиб куйга,

Янгратаман кўчаларни.

Хат келтириб юзлаб уйга

Шод этаман нечаларни.

Тутиб ҳурмат-иззатимни,

Раҳмат дерлар, «хат ташувчи».

Қадрлашиб меҳнатимни,

Раҳмат дерлар «хат ташувчи».

Ошиқ-машуқ йигит-қизлар,

Чиқиб турар йўлларимга,

Оловланиб хумор кўзлар

Қарашади йўлларимга. 

Топшираман совға-салом,

Раҳмат дерлар, «хат ташувчи».

Мамнун бўлиб хуллас-калом,

Раҳмат дерлар, «хат ташувчи».

Тайёрдурман халқ ишига,

Аямайман хизматимни.

Юртни севган ҳар кишига,

Бахш этаман ҳимматимни.

Нурмат киради.

Мана сизга телеграмма

Н у р м а т

(телеграммани олади)

— Раҳмат сенга, хат ташувчи.

Х а т  т а ш у в ч и 

(ҳазиллашади) — Тўйга мени чорланг аммо

Н у р м а т — Бош устига, хат ташувчи.

Хат ташувчи чиқиб кетади. Музика ўзгаради. Нурмат шошганича телеграммани ўқийди. Қувониб ўз-ўзидан ўйинга тушиб кетади. Шу маҳалда хотини Гулжон кириб келади. Нурматнинг кўзи ҳайрон бўлиб қараб турган Гулжонга тушади.

Ўйинга туш, тезроқ бўл,

Ҳой ойиси, ойиси!

Г у л ж о н — Недир шодлик боиси?

Н у р м а т — Ўйнаб бергил, кўтар қўл,

Ҳой, ойиси ойиси!

Г у л ж о н — Недир шодлик боиси?

Н у р м а т — Ўйнамоққа етди вақт,

Юрагимда бир тўй нақд,

Қандай қувонч, қандай бахт,

Ҳой, ойиси, ойиси!

Г у л ж о н — Надир шодлик боиси?

Ўйин кулги овозини эшитиб бир тўда йигит-қизлар киришади
Й и г и т-қ и з л а р — Айтинг — биз ҳам билай-лик,

Ханда уриб кулайлик,

Сўнгра ўйнаб берайлик

Н у р м а т — Ҳой, ойиси, ойиси!

Ҳ а м м а — Недир қувонч боиси?

Н у р м а т — Боғ тўрида қўзи-қўй,

Иним Норбой: бориб сўй,

Бугун бўлар катта тўй,

Ҳой, ойиси, ойиси!

Ҳ а м м а — Недир қувонч боиси?

Н у р м а т — Қизлар, ёпинг ширмой нон,

Тузанг катта дастурхон,

Келсин дўсту-қадрдон,

Ҳой, ойиси, ойиси!

Ҳ а м м а — Недир қувонч боиси?

Бирдан музика ўзгаради. Барчанинг диққат-эътибори Нурматда.

Н у р м а т: — (телеграммани кўз-кўз қилиб)

Адо этиб ўз муқаддас бурчини,

Армиядан келаётир Рустамжон.

Г у л ж о н — Болагинам...

Ҳ а м м а — Келаётир Рустамжон.

Н у р м а т — Ёлғиз эмас, айтсам сизга ростини,

Ҳамроҳ унга севгилиси бир жанон.

Г у л ж о н —  Келингинам...

Ҳ а м м а — Севгилиси бир жанон.

Н у р м а т — Бир жанонки, Узоқ Шарқнинг боғида

Очилгандир қизил гулдек жамоли.

Г у л ж о н — Қизил гулдек...

Ҳ а м м а — Очилгандир жамоли.

Н у р м а т — Ўн саккизга энди тўлган чоғида,

Насиб бўлмиш ўғлимизга висоли.

Г у л ж о н — Рустамжонга...

Ҳ а м м а — Насиб бўлмиш висоли.

Н у р м а т — Исми Нина. Билар эдик аввалдан,

Иван деган денгизчининг ёлғизи.

Г у л ж о н — Исми Нина.

Ҳ а м м а — Денгизчининг ёлғизи.

Н у р м а т — Рустамжонга ошна бўлган маҳалдан,

Бизга мактуб ёзар эди қиз ўзи.

Г у л ж о н — Бизга мактуб...

Ҳ а м м а — Ёзар эди қиз ўзи.

Н у р м а т — Энди унга уйланибди Рустамжон,

Адо этиб бўлгач ҳарбий хизматин.

Г у л ж о н — Уйланибди...

Ҳ а м м а — Адо этиб хизматин

Н у р м а т — Иван ака ўзи бўлиб меҳрибон,

Билдирибди эзгутилак ниятин.

Г у л ж о н — Билдирибди...

Ҳ а м м а — Эзгу тилак-ниятин.

Н у р м а т — Бугун Иван Кузьмич билан хушлашиб,

Минибдилар пўлат қушнинг белига.

Г у л ж о н— Минибдилар...

Ҳ а м м а — Пўлат қушнинг белига.

Н у р м а т — Ҳали замон иккови қўл ушлашиб,

Қўнадилар улуғ ўзбек элига.

Г у л ж о н — Кўнадилар...

Ҳ а м м а — Бу Хоразм элига.

Н у р м а т — Эл-элатни чақирайлик сўйиб қўй,

Кўча-кўйга сиғмай кетсин оломон.

Г у л ж о н — Кўча-кўйга...

Ҳ а м м а — Сиғмай кетсин оломон. 

Н у р м а т — Бугун бўлур бирданига икки тўй —

Келин тушар ҳам келади Рустамжон.

Г у л ж о н — Келин тушар...

Ҳ а м м а — Ҳам келади Рустамжон.

(музика ўзгаради)

Й и г и т-қ и з л а р — Табриклаймиз сизларни,

Қўша келган тўй билан.

Й и г и т л а р — Ўйнатамиз қизларни,

Қўшиқ, ялла куй билан.

Қ и з л а р — Рустамжоннинг тўйида,

Биз ўйнашдан қайтмаймиз

Бу қўша тўй уйида,

«Чарчадикни» айтмаймиз.

Й и г и т-қ и з л а р — Куйлар жаранглаганда,

Кириб келсин Рустамжон.

Қўшиқлар янграганда, 

Кириб келсин Нинахон.

Н у р м а т,  Г у л ж о н — ўўч йигитлар, бўлманг кам,

Баракалло, ҳо қизлар.

Қачон бўлса тўй-байрам,

Сиз хизматда борсизлар.

Х а т  т а ш у в ч и —  (шошиб киради)

Икки бўлиб бир боши,

Етиб келди Рустамжон.

Ўнбошида йўлдоши — 

Умр дўсти Нинахон.

Ҳамма Рустамжон билан Нина келаётган томонга ташланади. Музика ўзгаради. Ҳамма қайтиб киришади. Қучоқлашиб кўришадилар. Сўнгра Рустамжон билан Нинани ўраб оладилар.

Ҳ а м м а — Олам-олам севинч солиб юрагимизга,

Хуш келибсан Хоразмга Узоқ Шарқ қизи.

Тилаклари пайванд бўлган тилагимизга,

Дўст халқларнинг меҳрибони озод халқ қизи.

Хуш  келибсан, хуш келибсан, Узоқ Шарқ қизи,

Дўст халқларнинг меҳрибони озод халқ қизи.

Н у р м а т, Г у л ж о н — Сидқидилдан Рустамжонга бериб қўлингни,

Уйимизни ёритмоққа нур бўлиб келдинг.

Ҳаётига пайванд кулиб ҳаёт йўлингни,

Безак бўлиб, гавҳар бўлиб, дур бўлиб келдинг.

Ҳ а м м а — Хуш келибсан Хоразмга Узоқ Шарқ қизи,

Дўст халқларнинг меҳрибони озод халқ қизи.

Қ и з л а р — Ярашади воҳамизга бурканиб зарга,

Дўстлар билан ўйнаб-кулиб яшасанг роҳат.

Й и г и т л а р — Рус халқига оғайнимиз, оғайниларга,

Қиз беришиб, қиз олишмоқ азалий одат.

Ҳ а м м а — Хуш келибсан Хоразмга Узоқ Шарқ 

қизи,

Дўст халқларнинг меҳрибони озод халқ қизи.

Қ и з л а р — Яйраб-яшна, тоша берсин бахтинг бу​​-лоғи,

Меҳнатда ҳам, роҳатда ҳам биз билан бирга.

Й и г и т л а р — Йўлларингга гуллар тўшаб Аму қирғоғи,

Ўз қизим деб қучоқ очди бутун умрга.

Ҳ а м м а — Хуш келибсан Хоразмга Узоқ Шарқ қизи,

Дўст халқларнинг меҳрибони озод халқ қизи.

(Музика ўзгаради)

Р у с т а м ж о н — Ҳамроҳ бўлдим, азиз дўстлар,

Нинахонга бир умр,

Рухсат этинг энди сизлар,

Таништирай бирма-бир.

Н и н а — Раҳмат дейман, жуда яхши,

Айтинг қулоғим сизда.

Ахир, дўстлик умр нақши,

Дўстликдир дилимизда.

Р у с т а м ж о н  — (Мамлакатни кўрсатади. Мамлакат шу зоҳоти ўйинга тушиб кетади).

Тожик қизи, касби шифокор,

Исми эса Мамлакат.

М а м л а к а т — Бўлиб қолса гар эҳтиёж,

Нинахоним, марҳамат.

Н и н а — Жуда яхши. Раҳмат сизга!

Р у с т а м ж о н  — (Ҳурмони кўрсатади. Ҳурмо ўртага чиқиб ўйинга тушиб кетади)

Ўзбек қизи, исми Ҳурмо

Х у р м о  — Фабрикада иш жойим,

Кийим тикиб икки норма,

Бажараман ҳар доим.

Н и н а — Жуда яхши. Раҳмат сизга!

Р у с т а м ж о н  — (Сермонни кўрсатади. Сермон ўртага чиқиб ўйнай бошлайди).

Қозоқ ўғли. Исми Сермон.

С е р м о н — Ўзим эса хизматчиман,

Методистлар улуғи.

Н и н а — Жуда яхши. Раҳмат сизга!

Р у с т а м ж о н  — (Новотни кўрсатади. Новот ўртага чиқиб ўйинга тушиб кетади).

Туркман қизи. Исми Новот,

Ғишт терувчи — бинокор.

Н о в о т  — Уйлар қурмоқ қават-қават,

Менга фахру-ифтихор.

Н и н а — Жуда яхши. Раҳмат сизга!

Р у с т а м ж о н  — (Маҳмудни кўрсатади. Маҳмуд ўйин тушиб кетади).

Озарбайжон. Исми Маҳмуд,

Ёғ заводи ишчиси.

М а ҳ м у д — Йўқ ёғ эмас, пахта завод,

Майли йўқдир ҳечқиси,

Н и н а — Жуда яхши. Раҳмат сизга!

(Рустамжон Раяга қарайди. Рая ўйинга тушиб кетади).

Р а я — Исмим Рая. Волга-Дондан,

Отам эса эди соатсоз.

Р у с т а м ж о н  — Зўр сухандон. Микрофондан,

Гапиради хушовоз.

Н и н а — Жуда яхши. Раҳмат сизга!

(Музика ўзгаради).

Кўзим кўриб сиздек йигит-қизларни

Юрагимга шодлик энди чинакам.

Ғойибона севар эдим сизларни,

Рустамжонга йўлиқмасдан аввал ҳам.

Ўқир эдим газеталар бетида,

Сизлар қучган зафарларнинг тарихин.

Яшасамда Россиянинг четида.

Билар эдим Ойшахонлар таърифин.

Машъал Хоразм деб радио сўзласа,

Тинглар эдим ичга ютиб нафасим.

Қила олган кўнгли нима истаса

Мард қизларга келар эди ҳавасим.

Шу сабабдан ўз-ўзимга аҳд этиб,

Ўйлаганман бу диёрга келмоқни.

Мен ўзимга танлаганман бахт этиб,

Машъал юртда югурмоқни-елмоқни.

Не қувончки, бундан бир йил илгари,

Рустамжонга учраб қолдим ногаҳон.

Сиз туғишган, қариндош, дўстлар сари,

Парвоз қилдик — саргузаштлар бир достон.

Й и г и т л а р: — (музика ўзгаради)

Хоразмнинг шоввозидир Рустамжон,

Ўқуви зўр, иш келади қўлидан.

Бободеҳқон фарзандидир. Ҳеч қачон,

Қайтган эмас ўз аҳдидан йўлидан.

Ҳ а м м а — Сен ҳам шундай мард экансан. Нинахон,

Ёрингла қувончинг бўлсин бир жаҳон.

Н и н а — Рустамжонга юрагимни берганман,

Тирикманки, ҳамроҳиман умрбод,

Висолида мен бахтимни кўрганман,

Унинг билан ширин менга бу ҳаёт.

Ҳ а м м а — Бахтинг бўлсин, бахтинг бўлсин, Нинахон.

Ёринг билан мамнун яша ҳар замон.

Қ и з л а р — «Ўхшатмаган учрашмайди» дегандек,

Мос тушибсиз бирингизга-бирингиз.

Турмушингиз гуллаб-яшнаб чамандек

Қўша қаринг, узоқ бўлсин умрингиз.

Ҳ а м м а — Рустамжондек мард экансан, Нинахон

Ёринг билан қувноқ яша ҳар замон

Ҳур Ватаннинг халқларимиз дўст-иноқ,

Бир-бировга меҳри дарё, муҳаббатда бир бўлсак.

Рус ва арман, тожик, латиш, туркман, тенгамик.

Украина, Озарбайжон дўст-қадрдон, иттифоқ.

Жўшқин Аму бўйларини бизла қилиб парвариш,

Хоразм деб белорусми, молдованми ё қозоқ.

Дўстлик, бирлик кучи билан машъал бўлди Хоразм,

Пахта учун жавлон уриб қайда бўлса ҳам ўртоқ.

Пахта бизнинг бойлигимиз, шавкатимиз, фахримиз,

Пахта учун курашамиз ҳамма бирдек, ҳар бир чоқ.

Меҳнат қилиб шаҳардаги корхоналар қўйнида,

«Пахтакорман» дейди ҳар ким агар бўлса ким сўроқ.

Бирлаштириб кучимизни улуғ мақсад йўлида

Бўлсин деймиз машъал диёр яна бундан гўзалроқ.

Н у р м а т — Қулоқ бергил, эй азиз меҳмон,

Узоқ шарқдан келган Нинахон.

Хоразмки, машъал диёрдир,

Минг-минг йиллик тарихи бордир.

Р у с т а м ж о н — Йиллар тинглаб оҳу-фарёдни,

Уввос тортиб чекилган додни,

Озоридан ўлмаган ўлка,

Юрак бағрин тиғлаган ўлка,

Отам бошлаб берган замонда,

Дўстлар ҳамдам бўлган айёмда

Етишолди ўз иқболига,

Ва ишониб истиқболига.

(Музика ўзгаради)

Ҳ а м м а — Биз зафар қучдик ҳамиша берган илҳоминг билан

Ташладик қутлуғ қадам жондан азиз номинг билан, 

Мангуга шод айладинг Хоразм давронинг билан,

Элга қилган хизматингдан меҳру виждонинг билан,

Бахтимизга бўл омон сен шуҳрату шонинг билан.

Бахтимиз осмонида порлоқ қуёшдурсан ўзинг,

Бу улуғ йўлда ҳамиша бизга бошдурсан ўзинг,

Давримизга ақли-идрок, кўзи-қошдурсан ўзинг,

Яхши ниятларга йўлдош илҳомбахшдурсан ўзинг,

Кўкда офтобдек яша покиза виждонинг билан.

Қалбимиз орзуси — элнинг бахтига бўлгин омон

Нур сочишда кўкда офтоб ҳам улуғликда жаҳон,

Сен туфайли барқарордир биз камол топган замон,

Халқ бирла юрт бутун куч бамисол тан бирла жон

Олға боргил то мудом халқинг, қадрдонинг билан.

(музика ўзгаради)

Й и г и т л а р —

Униб гул ҳар қадамда, яшнагуси барқ уриб бўстон,

Азалдан қақраган чўлларга жон, юртимга шон келар, 

Кўнгилда орзусини ўзбек бурди ҳақиқатга,

Улуғ авлодимизга бергумиз зўр армуғон келар.

Қ и з л а р — (музика ўзгаради).

Камол топди мард қўлларда улуғ Ватан,

Ҳаёт бўлди меҳнат билан фаровонлар.

Жонимиздан ширин кўрдик улуғ юртни,

Эл қалбига туташгандир тану жонлар.

Йиллар яша мисли қуёш улуғлангай

Номинг билан барқарор бу гулистонлар.

Ватан ишқи мудом бордир қалбимизда

Йиллар ўтар унут бўлмас шу айёмлар.

Ҳ а м м а  — (музика ўзгаради)

Юрагимиз амрини белларга дармон қилиб,

Қалбимиз деганини буйруғу фармон қилур,

Чўлларни гуллатмоқни нияту армон қилиб,

Довруғимиз тарихига шон қилиб, достон қилиб,

Зўр курашга йўл олдик бошларни осмон қилиб.

Мавжли Амударёни қумларга бурган каби,

Қорақумда бахт учун темир йўл қурган каби,

Асраб элу юртни юракдан севган каби,

Меҳнат шарофатидан зўр даврон сурган каби.

Юрдик яшил аланга ҳовруни ҳар ён қилиб.

Дўстлигимиз қудрати довондан ўта олди,

Ҳар бир лаҳзалик меҳнат бир тарих бўлиб қолди,

Дашту қум тўсиқлари мангуликка йўқолди.

Чўлда пўлат қувурлар — бахт йўллари из солди,

Ваҳимали жарликлар ўрнини бўстон қилиб.

Жонажон Ўзбекистон, илтифотингга қуллуқ,
Парвоз учун яратган куч-қудратингга қуллуқ,

Дединг, «яшил аланга» жон роҳатингга қуллуқ.

Халқингга бағишлаган матонатингга қуллуқ,

Буйруғингга тайёрмиз, айтганинг нишон қилиб.

(Музика ўгаради. Йигитлар ва қизлар дуэти бошланади).

Й и г и т л а р — Бизга келади меҳмон,

Кўнгил қувончи жаҳон,

Гуллар пояндоз бўлар,

Ғунча очганда бўстон.

Қ и з л а р — Чиқсин келинчак қизлар,

Ҳандон ширмойи юзлар,

Тарих кўз тутган дамга,

Бўлдик муяссар бизлар.

Й и г и т л а р — Машшоқ, жаранглат созни,

Қутлаб баҳорни, ёзни,

Етган бошимиз осмон,

Яшил аланга — газни.

Қ и з л а р — Қудрат эндирди белга,

Ўлка бурканар гулга,

Раҳмат, мардларга, яна,

Илҳомбахш этган дилга.

Й и г и т л а р — Ўлкам баҳорга боқдинг,

Бўлди темир йўл бахтинг,

Гўзал Хоразм доим,

Чиқсин рўёбга аҳдинг.

Қ и з л а р — Айланаман жонингдан,

Куч олиб илҳомингдан,

Айтган ҳар каломингдан

Юборган саломингдан.

Й и г и т л а р — Бахт учун шимардим енг,

Қизилқум бағримдек кенг.

Айтганинг қулоғимда — 

Сўзларинг жонимга тенг.

Қ и з л а р — Қоялар баланд-баланд,

Юрагим меҳрига банд.

Уланган қувурлардек,

Қалбимни қилдинг пайванд.

Й и г и т л а р — Барханлар тега-тега,

Севмайин сени нега,

Муносиб бўлсам басдир,

Шу ёрим ҳурматига.

Қ и з л а р — Аввал баҳс этиб ишланг,

Кейин қўлимни ушланг,

Қойил қилинг, бўлмаса,

Қўйинг, йўлимни тўсманг.

Й и г и т л а р  — Миниб қорабайирга,

Чиқиб кетдик сайрга,

Қўриқ очиб гул экдик,

Ўнбошдаги қайирга.

Қ и з л а р — Кўриб жамолинг ойда,

Дилда бўлди ўт пайдо.

Кириб келдинг юракка,

Дулдул отлаган жойда.

Й и г и т л а р — Қувурга-қувур тақдим,

Сенга термулиб боқдим,

Машъал бўлиб меҳнатим,

Юрагингга йўл топдим.

Қ и з л а р — Этик ечмай сув деманг,

Бўш гапни орзу деманг,

Сабабга тоқатим йўқ,

«У бўлди ё бу» деманг.

Й и г и т л а р  — Хўп мен сўзни кесаман,

Шамол бўлиб эсаман,

Қизилқумни сизни деб,

Меҳнат билан кезаман.

(музика ўзгаради)

Ҳ а м м а — Давр ила давронимизда шон келур шон 

устига,

Эркимиз қилдик ҳимоя, қон тўкиб-қон устига,

Бахтимиз офтоб бўлиб нур сочди инсон устига,

Эзгулик ёпирилди беаёв армон устига.

Хуш келибсизлар азизлар, марҳамат жон устига.

Бу зафарлар қўлга кирди эл қасамёди билан,

Юртда гул очди баҳор, кенг ўлкадир водий билан,

Қавму қардошлар қўшилди дўсту авлоди билан,

Халқимиз шоддир мудом ўз сўзи қадри билан.

Хуш келибсизлар азизлар марҳамат жон устига.

Яшнаган озод Ватан ўхшар унинг гулзорига,
Бир туғилган, бирга ўсганлар, улуғ рўзғорига.

Ҳар киши қилсин вафо жондан азиз дўст-ёрига.

Аслида ҳеч тўймоқ бўлмас яхшилар дийдорига,

Хуш келибсизлар азизлар, марҳамат жон устига,

Не ташаккур халққа бугун давру давронлар учун,

Бахти иқболидек порлоқ азиз жонлар учун,

Ҳур Ватан иқболи деб бўлган курашлар чоғида

Ҳуснингизга зор бўлмиш шуҳрату шонлар учун.

Ўзбек деб аталган бир халқнинг фарзандимиз,

Бир-бирига меҳрибон, ҳамроҳ қадрдонлар учун,

Муддао тинчлик. Бу жангда дунё байроқдоримиз,

Зўр кураш байроғини юксалтган инсонлар учун.

Ҳар киши бир қаҳрамондирки, Огаҳий юртида,

Ҳар кун ҳар соат яратган янги достонлар учун.

Иброҳим ЮСУПОВ
ХОРАЗМЛИК ТУҒИШГАНЛАРГА
Ўртамиздан оққан дарёдек бирдир,

Умр-тарихимиз ва номус-оримиз.

Хоразм биз учун муқаддас ердир,

Сизлар қон-қардошим, бу юрт диёримиз.

Салом, хоразмли туғишганларим!

Қўшалоқ мағиздек бизнинг бахт-толе,

Иккимиз дуторнинг ёнма-ён тори,

Сиз-икки минг йилнинг мард пахтакори.

Сиз-бободеҳқонсиз, ўрнак оларим

Ҳорманг, хоразмли туғишганларим!

Хоразм — қадимий тарих бешиги,

Кўҳна Шарқ уйининг сирли эшиги.

Кўп замонлар қуриб илигинг

Туташган энди кўп зорингга зорим,

Барин баҳам кўрган туғишганларим.

Берунийдек зўр бобомиз ўртада,

Ер, сув, тўқай, қир, саҳромиз ўртада,

Дил эритар куй-навомиз ўртада,

Шўх лапарлар ва «Норим-норим»

Бари ўртададир, туғишганларим.

Бирга терган эдик шаҳарлар тошин,

Бирга ҳайдагандик ерларнинг қўшин.

Кўргандик Хиванинг минора, қўшкин...

Курашда бирга бел тутишганларим,

Сизлар юрак-бағрим, туғишганларим.

Насибамиз, нонимиз ҳам бир эди,

Кемаларда жонимиз ҳам бир эди,

Бизни эзган амалдорлар бир эди,

Бирга қочиб, бирга қувишганларим,

Ёвни бирга қувган туғишганларим.

Бахт эшигин очган менинг замоним,

Бизга иқбол бўлди оқ олтин кони.

Аваз Ўтар ҳам Бердақнинг армони,

Кулди бугун... тарқаб кўнгил хумори,

Қочди дилдан гапу тиллардан зоринг,

Элинг меҳнатидан унда мўл ҳосил,

Зарбки қўлингизда ҳар мурод ҳосил.

Оқ олтин устаси сизсиз муттасил,

Улоқда гал бермас, эпчил Тулпорим,

Елкадош оғамиз, туғушганларим.

Агар бўлиқ бўлса сиздаги пахта,

Завқ билан сўзлаймиз ҳар гал у ҳақда.

Мўл ҳосил олинса Қорақалпоқда,

Қувонасиз бўлгандек кўнгил қароринг,

Сизнинг номусингиз — номусу орим,

Хоразм, Тошовуз ҳам Қорақалпоқ,

Бир ердан сув ичган азалий иноқ,

Бир йўлда чопишган учта арғумоқ...

Зафар билан ўтсин ҳар бир онларинг,

Қатордаги норим — сиз, туғишганларим!

Заки НУРИ
ҲАЁТ ГУЛЛАРИ

Боғимизда гуллар ранг-баранг,

Дўст-ёрларга аталган бари.

Бахт ва меҳнат билан ҳамоҳанг,

Яшнаб ўсар ҳаёт гуллари.

Мевамиздан асал томади,

Сипқиргандай гуллар меҳрини.

Шунча бўлғай инсон омади,

Деб бошлади шоир шеърини.

Кеч киради. Ўзгача чирой,

Ўзгачадир ҳусни-латофат.

Суқ солади боққа кўкда ой,

Қандай бахтки, қандай шарофат.

Келинг бизга, бўлингиз мезбон,

Боғ сайрига, азиз элдошлар!

Кунлар ўтиб тинчликда омон,

Ҳаёт бизни  сайилга бошлар.

Аббос ДОБИЛОВ
ҚУТЛУҒ БЎЛСИН
Бу йил қўлга зафар байроғин ушлаб,

Халқим, байрам қилдинг қутлуғ тўйингни.

Ғанимга кўрсатдинг қўлингни муштлаб,

Дўстлар табриклади қадди-бўйингни.

Бу йил тангри кўрсатган каромат йили,

Катта довонларга аҳду-паймон бор.

Қутлуғ иш билан банд халқимизнинг дили,

Курашда ғолиблар бўлур байроқдор.

Қорақалпоқ эли, жонажон ўлкам,

Олий мукофотинг  муборак бўлсин.

Қадди-бўйинг етук, қандайин кўркам!

Қалбинг мудом меҳнат завқига тўлсин.

Бу Орол йўлчи юлдузинг сенинг,

Шу денгиз бор — доим зафарга ёрсан.

Меҳнат билан ёруғдир юзинг сенинг,

Дўстлар даврасида яшнайсан — борсан.

Муборак курашда мудом олға бос,

Яйлов, пахтазоринг чексиз хазинанг.

Зафарли юришинг куйлайди Аббос

Ниятингдек холис, сахийдир сийнанг.

Майя БОРИСОВА
УСТА УСМОН
Аччиқ чойдан кейин эрталаб,

Бир айланиб чиқар ҳовлини.

Уста Усмон — бу унга лақаб,

Иш босади юрак ҳоврини.

Шундай ўтар ҳар куни ҳаёт,

Излар чизиб пешанасига.

Уста касби ёзади қанот,

Дидни илиб нишонасига.

Офтоб нури қизитган сайин,

Зўр беради юмушга уста,

Кўкдан чирой тўкилгандайин,

Ўйма нақш тайёр бир пасда.

Хона тўла нақшин буюмлар,

Бир-биридан кўркам ҳусндор.

Меҳнат билан ўтган бу кунлар,

Соҳибларни этмиш шонга ёр.

Жарангловчи чинни пиёла,

Қуёш билан оловланади.

Ҳамма ёқда гўё гул-лола,

Гоҳ тин қолиб, гоҳ товланади.

Баҳор элтмиш гулни бир йўла,

Чаман ичра жумлаи жаҳон.

Патнисларда ноз-неъмат тўла,

Кенг даврада катта дастурхон.

Пиёладан бол томган мисол,

Қўлдан қўлга кўчиб юради.

Меҳри-дилин бағишлаб иқбол,

Соҳибкорга шон уфуради.

Ижод, талант тушовлаб олар,

Ер қаърида ҳарна борини.

Уста кучин хизматга солар,

Бериб элга ихтиёрини.

Куч борида ишлаган яхши,

Вақт ўтиб, бўлмай пушаймон.

Садоқатдир инсоннинг нақши,

Бил, назардан қолмоқлик ёмон.

Уста хизматини, ишини,

Эл ишига билур ҳисса деб.

Тарк этмайди ўз ташвишини,

Тўйдирган шу элнинг ғамин еб.

Уста кўзин ўнгида ҳамон,

Бедор, камтар, жонкуяр сиймо.

Бир инсонки, дилкаш қадрдон,

Ўз касбига ота, меҳрибон.

Ғиждувонда, бозор томонда,

Ҳаёт кириб мижжа ниҳолга...

Ўйма эшикли хонадонда,

Туғма талант етди камолга.

Виктор УРИН
ҚИЗИЛҚУМНИ ЧЎЛ ДЕМАЙМАН
Ҳаёт ҳукми бир из тортмиш

Газлидан Уралгача,

Шу из сари қадам отмиш,

Йигит, севар ёргача.

Нина автолавкасида,

Трассада елади.

Чўлга панжа урганларнинг,

Ҳузурига келади.

Коля деган бир йигит бор,

Йигитларнинг арслони,

Меҳнатидан шараф кўрган, —

Трасса паҳлавони.

Тер ярқирар пешанада,

Чотма қошлар чамбарак.

Тунов куни эшитгани,

Шу йигит бўлса керак.

Трассада кўриб қолди —

Кўзлар қадалди кўзга.

Юраклар учрашса бас,

Эҳтиёж қолмас сўзга.

Шу-шу бўлди Қизилқумда,

Яна бир йўл яралди.

Арслон йигит, сотувчи қиз,

Бир-бирин севиб қолди.

Ҳаёт изи Урал томон,

Қанча чўзилган сари.

Нина-ю, Коля севгиси,

Райҳон гули сингари,

Яйраб-яйраб ўсаборди,

Бўйи тутиб саҳрони.

Бунда меҳнат ишқи билан.

Бирга етар камолга.

Қутлуғ йўлнинг ҳар қаричи,

Бахт-саодат зинаси.

Қизилқумни чўл демайман,

Дейман эл хазинаси.

Николай ГАЦУНАЕВ
ҒИЛДИРАКДАГИ ШАҲАРЧА 
Саҳродаги қушчага ўхшаб,

Ғилдиракда қалқар «шаҳарча».

Бир-бирини кесган сўқмоқлар,

На дарахт бор, на бир ниҳолча.

Тўрт томонинг кўз илғамас қир,

Қайга боқсанг қум уюмлари.

Тилло рангда товланиб адир,

Уфқлардан кетади нари.

Шу ерлардан йўл солиб ўтар,

Шимол томон Бухоро гази,

Илҳомбахш куй чалибон ўтар,

Саҳро бўйлаб дўстлик овози.

Бир овозки, бари жамулжам:

Меҳнат, зафар, инсоннинг бахти,

Қизилқумга ёриб киролган,

Шовозларнинг қатъийдир аҳди.

Пешанада ярқирар қуёш.

Бахт акс этар манглай терида.

Ким меҳнатга шўнғиган бўлса,

Шу енгади саҳро ерида.

Бир майдонки, енганнинг номи,

Тарих бўлиб қолур авлодга.

Бир курашки, берган илҳоми,

Бахт келтирур ҳар одамзодга.

Инсон бахти, инсоннинг кўрки,

Қум-саҳрони ёриб ўтади.

Довруғ солиб, довонлар ошиб,

Узоқ-узоқларга кетади.

Сафарида яшил аланга,

Бахт элига нур сочади, нур.

Шу нур учун азиз Ватанга,

Қалблар дейди: минг бор 





ташаккур!

ЭЛ ҚИЗИ

Очерк
Куз қуёши Юсуп ота бошига ҳаёт нурларини сочди, унинг ғариб оиласига бахту саодат келтирди. Эртаги кунда оиласининг порлоқ истиқболини, лаззатли ҳаётини кўрди, қувонди.

1923 йил оила учун шодиёна йил бўлди. Оилага янги киши қўшилди — турмуш ўртоғи яна бир фарзанд туғиб берди. Унинг исмини Онабиби қўйдилар. Онабиби оиланинг порлоқ истиқболи билан ўсди, улғайди, камол топди.

Серҳаракат қиз отасига эргашиб далага чиқар, жўякларда ўриб, дасталаб қўйилган ўтларни йиғар, терлаб-пишиб ишлаётган отасига сув келтириб берар, хулласи қурби етганича ишлаб, дадасига ёрдамлашарди. Табиат манзарасини жуда севар эди у. Ҳар бир экиннинг ўсишидаги хусусиятини отасидан суриштирар, ҳар нарсага зеҳин қўйиб қарар, сўрар-ўрганар эди.

Ўз қизида ота касбига — деҳқончиликка ҳавас зўрлиги​ни пойқаган Юсуп ота Онабибининг ҳар бир сўровига аниқ жавоб қайтарарди. Даладан қайтаётганида, уйда дам олаётганида унга деҳқончилик тўғрисида сўзлаб берар, эшитган-билганларини таърифлаб, қизини завқлантирарди.

— Деҳқончилик улуғ касб бу қизим, баракали кор бу, меҳнатидан қочмасанг, ҳар қандай мақсадинг бўлса ҳам етказади, — дер эди ота.

Кун бўйи ғўзани ўтоқ қилган ота кечқурун даладан қайтаркан йўл-йўлакай қизи билан суҳбатлашиб келди:

— Бир вақтлар ҳу анави тутзор орқасидаги экин ерлари бизники эди. Ўн кишилик рўзғорнинг ҳаёти шу ерга боғлиқ бўлиб қолган, бугун еб, эрта тўғрисида ғам чекиб ўтирган кунларимиз ҳам бўлган қизим. Замон ўзгарди, энди яхши бўлар.

Лаънати Бобоёзбой минг ҳийла ва найранглар билан мендан тортиб олган ер Аваз қўлига тегди, хўп яхши бўлди-я.

Ҳукумат Бобоёзбойнинг икки оёғини бир этикка тиқиб қолди-ку, — шунда бой менга ялиниб-ёлбориб эшигимга келди, қутқазиб қолинглар, деди. Шунда мен фуқарога берган азобингни энди ўзинг тортасан, дедим. Марҳум отамнинг бўлмаган қарзи учун устимга чопар юборганини, оиламнинг сўнгги ризқи-рўзига ҳам чангал солганини дангал юзига айтдим, лаънат сенга, дедим.

— Ота сизнинг ерингизни тортиб олишга унинг қандай ҳадди сиғди.

— Эй қизим, у замонларда ҳад-ҳаққоният деган нарса бор эди дейсанми...

* * *

Ариқ бўйида ўйнаб юрган болалар отда учиб келаётган кишини бир пас томоша қилиб турдилар, чопар жадаллик билан яқин келиб қолгач, югуришиб, қий-чув билан ўзларини ҳовлига урдилар. Аҳмаджон дарвозани бекитиб, зулфини илди, болалар дарвозанинг ичкари томонида қаторлашиб, ёруқлардан тикилдилар, чопардан кўз олмай турдилар.

— Ким экан у, — деди ҳаёжонда Аҳмаджон.

— Туновкун сув устида жанжаллашиб, Матниёзнинг отасини калтаклаган кишига ўхшайди.

— Худди шунинг ўзгинаси, — деди болалардан бири.

Чопар дарвоза олдига келиб тўхтади, отдан ҳам тушмай, қамчин дастаси билан дарвозани тақиллатди.

— Ким бор? — титроқ овоз билан сўради Аҳмаджон.

— Юсупнинг ўғлимисан, оч дарвозани, буёққа чиқ! Тез!

— Отанг қани?

— Уйда, — ганграб қолди бола.

Болалар қўрқиб ўзларини кейинга олдилар, Аҳмаджон югурганича ичкари кириб кетди.

Чопар келганидан хабар топган Юсуп ака хавотир билан саҳинга чиқди! От устида кеккайиб ўтирган ясовулни кўрди.

— Келинг...

— Иш қистоғ, — дўнғиллади чопар. Дастасига садаф териб нақш қилинган қамчинини ўйнатди.

— Гап шундай: маълумингизки, отангиз қишлоғимизнинг хўжайини Бобоёзбойдан қарздорлигича ўлиб кетди. Ер ва сувдан фойдалангани учун жарима ҳақини ўз вақтида тўлай олмади, бунинг устига бойдан анча пул қарз ҳам олган экан. Бой қозига қарзни ундириб беришни илтимос этиб, шикоят этганида қози сизни олдига чақирса, ўзим зўрға кунимни кўриб ўтирибман, қарз тўлашга ҳолим келмайди, дебсиз. Шундан кейин қози отангизнинг қарзи бадалига танобу чорак ерингизни олиб, Бобоёзбойга беришга амр этди. Мана қозининг хати. Амримиз қатъий, дедилар. Сизни ўз фармонидан огоҳ қилиш учун мени юбордилар.
Юсуп аканинг ҳуши бошидан учди. Ҳеч нима деялмади, титроқ қўлларини чопар узатган хатга чўзди, гарчи ўқий олмасада хатга тикилди, қози босган муҳрга кўз солди, хатни буклади-да хўрсиниб чўгирма йиртиғига тиқиб қўйди.

— Яна қандай жабр бу! Юсуп ака дам ёнида жим турган ўғли Аҳмаджонга, дам ерга, дам унинг ҳолатидан ҳузурланаётган қиёфада кўринган чопарга тикилди.

— Амри қозий! Қарз қиёматга қолса ҳам яхши эмас— чопар отни буриб, торгина йўлдан суриб кетди.

Юсуп ака турган ерида қотиб қолди: қўлидан тортиб олинган ерни ер қилиш учун кечирган машаққатларини, бугун ҳаёти шу бир парча ерга қараб қолган ғариб оиласининг эртаги турмушини, фарзандларининг тақдирини ўйлаб кетди, адолатсиз бой ва қозиларни лаънатлади. Оғир юриб, ичкари кирди.

Раҳима хола даҳлсиз эшигига суянганича паришон турарди.

— Яна нима бало?

— Нимасини сўрайсан, хотин. Осмон узоқ, ер қаттиқ!

* * *

...Ана шундай кунларни ҳам кўрганмиз, қизим. Тош қаттиқми бош деганда бош депти. Бу сўзларни бежиз айтмагандир.

Чол хотини Раҳимажон хола билан маслаҳатлашиб, Онабибини мактабга топширди, Аҳмаджонни ўқишга жўнатди, ўзи колхозга кирди.

Онабиби қунт билан ўқир, тиришқоқлик билан ўрганар мактабнинг жамоат ишларида ҳам фаол қатнашарди. Хусусан, биология фанига ихлосманд эди у. Ҳар галги ёзги таътилда жуда кўп коллекциялар йиғиб, ўқиш бошланадиган кунда ўқитувчисига туҳфа қилар эди.

1939 йилда тўлиқсиз ўрта маълумот олди ва шу йили қишлоқ хўжалик техникумига кирди. Онабиби агрономликка имтиҳон топшираётганида ғарбда кўз кўрмаган, қулоқ эшитмаган шиддатли жанглар бораётган эди.

Онабиби кўп йиллик орзусига эришиб, диплом олди, агроном бўлди. Унга вилоят ер бўлимида қолиб ишлашни маслаҳат бердилар, унамади, бевосита колхозларда бўлиб, деҳқончилик ишига аралашиб юриш, билимини амалий иш қилиб, янада мустаҳкамлаш эди унинг муддаоси. Ўш мутахассиснинг илтимосини ерда қолдирмай Урганч туман қишлоқ хўжалик бўлимига ишга юбордилар.

Оғир йиллар эди: ғўч йигитлар жангда, далада ўғиллари, эрлари, укалари ва оталари ўрнида хотин-қизлар ишларди. Онабиби шулар орасига кирди, ҳамкор бўлди, ўргатди, ўрганди ҳам...

Меҳнат кимни улуғламапти. Ҳунарига қунти, ҳамкасб​ларига муҳаббати, камтарлиги, бамаслаҳат иш қилишни яхши кўриш одати Онабибининг ҳурматини оширди, обрўсини кўтарди, колхоз фаоллари ўртасида, туман ташкилотлари олдида танитди. Ўзига нисбатан кишиларда ишонч ҳосил қилди.

* * *

Икки кампир ҳасса чалиб, диғириқдан чиқиб қолди. Улар катта Кўнанинг тратуарига тушдилар. Электр чироқлари нурида порлаб турган ҳашаматли иморат олдидаги одамлар тўпига қўшилдилар.

Ғуж-ғуж одам... Ўшлар орқага тисланиб кампирларга йўл беришди. Зинапояда кутиб турган котиба қиз оломонни оралаб келаётган кампирларни кўриб, — ана, улар ҳам келиб қолишди, деди.

— Сурма-атирсиз ҳам бўлаверарди, оналар, — «кечикдингиз» дегандек имо қилиб қўйди котиба қиз.
Кампирлар кулишди.

— Энди бизга атрни ким қўйибди, дейсан қизим, — деди Холжон кампир, зинапояга қадам ташлаётиб.

— Биз қиз бўлиб у нарсаларга юзимиз тушган эмас,— ҳамроҳини ёқлади Шодмон хола.

Котиба кампирлар қўлидан «таклиф билет»ларини олиб, эшикда турган жувонга кўргазди.

Катта залнинг ҳамма ёғи безатилган. Саҳнанинг тўрида минбар. Минбарда микрофон. Деворларда рангба-ранг шиорлар.

Кампирларни олдинги қаторга ўтқаздилар. Раққоса қиз Холжон хола олдига келиб, нағма кўрсатганида ҳамма чапак чолиб юборди.

...98-нчи Урганч сайлов округидан депутатликка номзод қилиб рўйхатга олинган Онабиби Отажонова билан учрашишга бағишланган тантанали йиғилиш очилди.

Онабиби Отажонова президиумга чиққанида ҳамма уни самимий қутиб олди. Қарсаклар янгради, раҳбарлар шарафига табрик хитоблари эшитилди.

Онабиби Отажоновага сўз берилади.

— Менга сиз қилаётган ҳурматни халқимга бўлган меҳри-муҳаббатингизнинг ифодаси деб биламан. Негаки, мени ўзбек халқи тарбиялаб камолга етказди.

Бу сўзлар олқишларга кўмилиб кетди, кампирлар ҳам бир-бирларига кўз тагидан қарашиб, хурсандлик билан қарсак чолардилар.

ХОРАЗМ ҚОВУНИ

Тошкент борганимда пойтахтлик бир ўртоғим «Шу дейман Хоразмнинг лазгиси билан қовунига борман-да» деб қолди. Лазгини наридан-бери таърифлаб, бу ўйиннинг жазибадорлигини, оммавийлигини айтди-да, гапни қовун хусусига кўчириб қолди. Хотирангиздами, деб бундан ўн йиллар муқаддам икковимиз гувоҳи бўлган бир воқеани эсга солди.

Май тугаб июн кирган кезлар эди. ўўзанинг дастлабки парвариши кетаётганди. Урганч яқинидаги «Пахтакор» колхозида кенгаш чақирилиб қолди. Мажлис жуда қаттиқ ўтди. Кенгашдан кейин раис чойга таклиф этди. Ошдан кейин ўроғлик бир нарсани ўртага келтириб қўйди. Мен дарров сездим — бу қовун эди. Ўтган йилги қовун бундай пайтда қуёш кўрса бузилади. Қовун емоқ учун хонага бориш керак, ёки қовунни бирон нарсага ўраб келтириб сўйиш керак.
Мен тошкентлик ўртоғимга тикилдим. Бу ўтган йилги қовун демоқчи бўлдиму негадир бундай дейишни ўхшаш кўрмадим. Дўстим ҳангу манг: тугунчага тикилганича турипти. Бу нима ўзи дегандек қилиб менга қарайди, яна кўзини тугунчадан олмайди.

Едик. Ҳозиргина пайкалдан узилгандек. Ўртоғим ҳайрон. «Ахир, бугун учинчи июн-ку».

Шу-шу бўлди меҳмон қовун сўзини тилдан қўймади. Яқинда уйида бўлганимда шу вақтдаги таассуротини яна гапириб берди.

Ҳа, буни мен яхши эслайман. Хоразмликлар ҳаётида оддий бир гап бу.

Чиндан ҳам Хоразм қовунининг тури, ширинлиги, ҳажми, узоқ сақланиши жиҳатидан дунёда машҳур. Хоразмлик деҳқон ўтган йили етиштирган қовунининг охиргисини дала устига олиб келиб сўяди-да, шу ондаёқ уруғини яна экади. Бунинг ўзгача гашти, кайфи-шарофати бор.

Кеч баҳор демайлигу илк ёз кунларидан бошлаб то қора қишгача қовун узилади. Навбати билан — аввал оқновоту ширин печак, кейинчалик қари қизу гурвак... Оққош, гулоби, қалинпўчоқ булар қишга қолдирилади, махсус хоналарда тегишли ҳароратда сақланади. Хонада ҳарорат доимо бир зайилда бўлиши, ҳаво тозаланиб туриши шарт. Тартиб салгина бузилса ҳаво айнийди, қовун моғарлайди.
Аму бўйлаб ёстанган қайирларда қовун яхши етилади, рангдор, вазмин, ўта ширин бўлади. Бу жиҳатдан айниқса, гурланликларнинг қўли баланд. Ҳазораспликлар олмаси билан, хиваликлар узуми билан, шовотликлар анжир-анори билан фахрланса, гурланликлар қовуни билан ҳақли равишда мақтанишади.

Воҳанинг ўз касбини улуғлаётган, шарафлаётган миришкор қовунчилари бор. Гурланлик Юсуп Авазматов, хивалик Нурмат Матжонов, шовотлик Карим Рўзиматов, янгиариқлик Бобо Худойберганов — кўпни кўрган, омилкор бундай кексалар Хоразм қовунчилигининг жиловдорларидир.

Хоразм деҳқонининг жуда яхши бир одати бор: қандай экин экаётган бўлмасин шу даланинг теварак-атрофидаги бир парча ерга қовун уруғи ташлайди, меҳнатини аямайди, ишловидан қўл узмайди. Қарабсизки, ҳалиги экилган асосий экин ёнида қовун ҳам етилаверади. Бу даладагилар учун қўшимча ейимлик, қолгани колхозга кирим қилинади ёки хонадонларга тақсим этилади.

Қовун етиштиришни кўпайтиришда хусусан, Гурлан Шовот, Янгиариқ, Ҳазорасп хўжаликларида намунали ишлар қилинаяпти, 30—40 гектарлаб ерга қовун экилаяпти. Қовунзорларнинг талай қисми ташландиқ ерлар — ер кенгаяяпти, фаравонлик ошаяпти.

Ихтисослаштириш, интенсивлаш, химиялаштириш — бу омиллар деҳқончилик хазинасининг калитлари. Бу борада вилоятда кўпгина ишлар қилинаяпти: махсус шоликорлик хўжаликлари ташкил этилди. Вилоят маркази яқинида паррандачилик фабрикаси қурилди, Аму соҳилларининг бўлиқ, қайир ерлари ўзлаштирилиб қовунчилик ривож топдирилди. Қовун консерваси заводи қурилди.

Ҳалиги дўстим Хоразм қовуни тўғрисидаги таассуротини бутун изҳор қилмоқчи бўлса гапни албатта, пахтадан бошлаган бўларди. Ҳа, машъал Хоразмда пахта билан бирга бошқа тармоқлар ҳам ривож топаяпти. Ҳар бир соҳа, ҳар қайси ишнинг ўз ўрни, ўз мазмуни бор.
